
	“Монголын Улс төрийн хэлмэгдэгчдийн холбоо” Улаанбаатар хотноо 2009 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨМНӨХ ҮГ

	Социалист системийг дайран өнгөрсөн бүх орнууд улс төрийн хэлмэгдлээс гадна, эдийн засгийн хэлмэгдлийг бас амссан. Эдийн засгийн хэлмэгдүүлэлт зөвхөн 1930-1940 оныг хамраагүй, коммунистууд улс орныг хязгааргүй эрх мэдэлтэйгээр удирдаж байсан бүхэл түүхийн турш буюу 1985 онд Зөвлөлтөд өөрчлөн байгуулалт эхлэх хүртэл үеийг хамарсан онцлогтой. 

	1920-иод оны сүүлчээс коминтерн болон ЗХУКН-ын шууд удирдамжаар монголд өрнөсөн “Зүүний нугалаа”, “Жасын компани”, хүчээр хамтралжуулж, коммун байгуулах кампанит ажлаар эхэлж, асар их хохирол үзээд түр завсарласны дараа 1950-иад оноос дахиж идэвхжиж малчин ардын малыг хүчээр хураан нийгэмчилсэн “нэгдэлжих хөдөлгөөн”, хувийн хэвшлийн үйлдвэр үйлчилгээг бүрмөсөн хориглосон үйл явц, дан ганц социалист өмч буюу нийт ард түмний нэртэй “эзэнгүй” улсын өмч ноёрхох болсон тэр үеийг хүртэл эдийн засгийн хэлмэгдүүлэлт өрнөсөөр байсан юм. Өмчийн, эдийн засгийн хэлмэгдүүлэлтийн өмнө ёс юм шиг ардын хувьсгал, өмнөх үеийн ололтыг “дутуу хийгдсэн зүйл” хэмээн дүгнэж, өмчийг ганц гарт төвлөрүүлэх явдлыг 1921 оны ардын хувьсгалтай дүйцүүлэн үнэлдэг байлаа. 

	Өмч хураах, нийтээр тэгшитгэх зорилт коммунистуудын хамгийн хүнд зорилт байсан бөгөөд коммунизмын туршилт бараг 100 хувь амжилттай явж ирсэн монголд хүртэл 3 үе шаттай сайтар төлөвлөсөн кампанит ажлын эцэст хэрэгжиж байлаа. Олон хүн анзаардаггүй ч 1978 оноос социалист ХАА-д шинэ маягийн хөрөнгөтний элемент төрж байна гэдэг нэрийн дор малыг дахин нийгэмчилсэн. 

	МАХН-аас удаа дараа явуулсан төвлөрсөн төлөвлөгөөт эдийн засгийн хатуу бодлогын уршгаар монгол орны эдийн засаг сүйрэлд орсныг энэ номд чадан ядан нийтэд дэлгэн тавихыг хичээв.

	Үүнээс гадна монгол орныг нэлэнхийд нь хамарсан их хэлмэгдүүлэлтийн үед цуст харгислалд амь насаа алдсан олон мянган иргэдийн ар гэр, эхнэр хүүхэд, тэдний төрөл төрөгсдийн хамаг мал, эд хөрөнгө амьжиргаа залгуулдаг өмчийг нь хурааж гудамжинд хөөн гаргаснаар өнчин өрөөсөн үлдсэн тэдний зовлонг бичиж баршгүй. 

	Өлсөж туйлдан хатаж, хөлдөж үхсэн хүмүүсийн тоо, тэдний тухай баримтыг үнэн мөнөөр нь гаргах боломж олдсонгүй. Эдгээр бүх эдийн засгийн хэлмэгдүүлэлтийн бүх материал устгагдсан гэх буюу улсын нууцын зэрэглэлд байдаг гэх МАХН-ын хатуу байр суурь шууд хаалт болж байна. Ямар ч атугай МАХН-ын их, бүгд, хурлын болон бусад тогтоолуудаар амилан хэрэгжиж, ард түмнээ хохироож туйлдуулсан хэлмэгдлийг өвдөл цөвдөл цөөн баримтад тулгуурлан энэхүү номыг тэрлэв. Цаашид энэ талаар дорвитой баримтат ном, даацтай судалгааны бүтээлүүд олноор гарна хэмээн найдаж, үүд хаалгыг нь нээж босгыг нь даваад орхилоо. 

	Энэхүү ном нь Конрад Аденауэрийн сангийн тэтгэлгээр их хэлмэгдүүлэлтийн 70 жилийн ойг тохиолдуулан уншигч танд хүрч буйг дахин сануулахад илүүдэхгүй биз ээ. 

ЗҮҮНИЙ НУГАЛАА БА МОНГОЛЫН АЖ АХУЙГ СҮЙРҮҮЛСЭН ХЭТ ЗҮҮНИЙ ҮЗЭЛТНҮҮДИЙН ТУХАЙ

	1928 оны 10 дугаар сарын 23-нд нээгдсэн МАХН-ын VII их хурлаар МАХН-ын эрхэнд зүүнтнүүд хэмээн хожим тэмдэглэгдсэн хэт хувьсгалчид Коминтерны дэмжлэгээр гарсан юм. Энэ их хурлын талаар МАХН-ын албан ёсны түүхэнд юу гэж бичсэнийг харцгаая. “Их хурал МАХН-ын Төв хорооны тайлан, намын дотоод байдал ба зөрөлдөөний тухай зэрэг асуудал хэлэлцэж, намын доторх баруун оппортунизмыг илрүүлэн тус орныг капиталист биш замаар хөгжүүлэх жанжин шугам хөдөлшгүй болохыг баталж, Ардын хувьсгалыг гүнзгийрүүлэх хамын зорилтыг улам тодруулан заасан юм” гэжээ. Энэ их хурлаар намын эрхийг барьсан зүүнтнүүдийн алдааны уршгаар 1930-аад оны эхээр улс орныг хамарсан бослого гарч, монголд иргэний дайн дэгдсэн билээ. Монголчууд монголчуудаа алж хядсан энэ бослогын шалтгаан нь зүүнтний хэт хувьсгалч үзэл санаа, марксизм-ленинизм гэгчийг догматикаар хуулбарлаж, монголын нөхцөлд үл тааруулан хүчээр тулган хэрэгжүүлэх гэсэн оролдлогод байсан юм. 

	Энэ үе бол Монголын түүхийн эмгэнэлт үе, хожмын цуст хэлмэгдүүлэлтийн цуст аадрын өмнөх хүйтэн салхины үе байлаа. Улс орныг аж ахуйг сүйрүүлж, олон түмнийг сэтгэл санааг гутаан доромжилж, өмнөх түүхээ нулимсан энэ үе Монголд цус нулимс, дотоод хагарал эвдрэлийн үүдийг нээсэн билээ. Хожим МАХН-ын албан ёсны түүхчид энэ үеийн алдаа завхралыг өөрсдөөсөө холдуулах гэхдээ “Зүүний нугалаа” гаргагчид хэмээх хоч зүүж, тухайн үед намын эрх барьж байсан хүмүүсээ адлан муучлах болсон билээ. 1924 оноос эхэлж 1937-1938 онд оргилдоо хүрсэн цуст аллагад зүүнтнүүд ч мөн хамрагдан живсэн юм. Энэ зүүнтнүүд нь чухамхүү МАХН-ын гол үзэл суртал болсон марксизм-ленинизмын фанатууд, товч сурахаар толгойгоо цэнэглэсэн бүдүүлэг хувьсгалчид байжээ. 

	МАХН дараагийн VIII их хурлаар зүүнтний алдааг засаж чадаагүй юм. МАХН-ын албан ёсны түүхэнд энэ хурлыг ингэж бичжээ. 1930 оны 2 дугаар сарын 21-нд нээгдсэн их хурал намын төв хорооны тайлан, хамтын аж ахуйн тухай зэрэг асуудал хэлэлцэж, намын бодлогыг гүнзгийрүүлсэн чухал заалт өгөхийн хамт энэхүү бодлого шугамын асуудал дээр “зүүний” нугалааг лавшруулсан зарим ноцтой алдаа бүхий дүгнэлт хийсэн юм. Түүнийг 1932 оны 6 дугаар сард хуралдсан МАХН-ын Төв хороо, хянан байцаах төв комиссын III онц бүгд хурлаар засаж залруулсан юм гэжээ. 

	Зүүний нугалааны хор уршгаар Монгол социалист үйлдвэрлэлийн харилцааг төгс ялуулах, социалист хоршооллын зорилт 1960-аад оны эх хүртэл хойшилсон ба энэхүү зорилтыг Ю. Цэдэнбал хожим хэрэгжүүлж, олон улсын коммунист ажилчны хөдөлгөөний нэрт зүтгэлтэн, шалгарсан онолч болон гавьяа байгуулах боломжтой болсон билээ. Энэ нугалааны хор уршиг нийгмийн бүхий л салбарыг хамарсан бөгөөд харгис хатуу удирдагч Х. Чойбалсан, түүний тойрон хүрээлэгчид хүртэл намын дээд албанаас буун буутлаа Лениний алдарт “Хоршооллын төлөвлөгөөг” дахин туршихаас айн болгоомжилж байсан түүхтэй билээ.

	Феодал баячуудын хөрөнгө хураах уриалгыг нам, эвлэлийн гишүүд дэмжиж байгаа нь

	 

	 

	Баруунтныг дайрсан нь

	Монгол Улсыг СССР ба Коминтерноос салгаж, капиталист хөгжлийн замд оруулахаар улайрч байна гэсэн домгийг Коминтерны заавраар хожим зүүнтнүүд гэгдсэн тохиолдлын удирдагчид гаргаж эхэлжээ. Ингэхдээ тэд Монголд байхгүй, байх ч боломжгүй ангийн тэмцлийн онолыг зохиомлоор бий болгож, үүндээ Монголын нөхцөл байдлыг тааруулан, гаргасан хоосон зөрчлийг дэвэргэж, намын удирдлагад шинэ хуучин хөрөнгөтөн баячууд гарлаа хэмээн дайрч эхэлжээ. 

	Солийн Данзан 1924 оны 3 дугаар их хурлаас намын жанжин шугамд тэрсэлсэн хэмээх хилс хэрэгт тулгагдан буудуулсны дараа намын удирдлагад нөлөөтэй байсан Цэрэн-Очирын Дамбадорж (1899-1934), Наваандоржийн Жадамба (1900-1938) нарыг баруунтны толгойлогч хэмээн дайрчээ. Үндэсний соён гэгээрүүлэгч Жамсрангийн Цэвээн нар үндсэрхэх панмонголист хэмээн буруудаж хожим бүгд цаазлагдсан билээ. Тухайн үеийн удирдагчид улс орноо хөгжүүлэхийн тулд дэлхийн дэвшилтэт орнуудаас жишээ авахын тулд Герман, Франц зэрэг өндөр хөгжсөн орнуудад залуусыг олноор сургаж, улс орноо хөгжингүй улс болгохыг бодолхийлж зүтгэж байв. Үлгэрлэвээс “Швейцар лугаа хөгжих” тухай Жамсрангийн Цэвээний алдарт үг энэ үед гарсан билээ. Аж ахуйг хөтлөхдөө чинээлэг ардыг дэмжих, коммунист хийрхлээс ангид байж, үндэсний онцлогийг харгалзсан хөгжлийн суурь тавих, хуучин боловсролтой хүмүүсийг төрийн албанд ашиглах (В. И. Ленин ч Октябрийн хувьсгалын дараа хуучин язгууртан, цэргийн болон иргэний түшмэдийг төрийн хэрэгт ашиглах ёстойг хүлээн зөвшөөрч байсан билээ), дотоодын эв нэгдлийг хангах, өөрийн хөгжлийн баримжаатай байх зэрэг үндэсний ардчилсан үзэл бодлыг тэд хадгалахыг хичээж байжээ. 

	Тухайн үеийн феодализмын гэгдсэн аж ахуйн хоцрогдсон харилцааг өөрчлөхийг тэд зорьж байсан ч хэнийг боловч ялгаварлан гадуурхаагүй юм. Зүүний нугалааны өмнөхөн бичигдсэн “Хянан байцаахын дэвтэр” дээр бичсэн ба намын тоо бүртгэлийн ангийн чанарын ялгаврын тухай баримтыг хожим зүүнтнүүд буруутгасан байдаг. Уг баримтад дурдсанаар “100-гаас доош бодтой нарыг зөвхөн амьдарлага төдийтэй үгээгүй хоосон анги, 100-800 хүртэл бодтой нь дунд анги, 800-гаас дээш бодтой нь баян этгээд” хэмээн тус тус анги ялгаварлан тооцож байжээ. Гэтэл зүүний нугалааны дараа баруунтны хичээл зүтгэлээр олсон амьжиргааны түвшин эрс дордож, Монголын нийт өрх дунджаар 20-40 бодтой болж “баяжжээ”.

	Феодалын хөрөнгийг хурааж буй нь

	Феодалын хөрөнгийг дансалж буй нь

	 

	 

	18 онд (1928 он) авсан бүртгэлийн мэдээгээр тус улсын бүх өрх 128 559, ядуу хоосон ба дунд хогшил бүхий өрх 89.1 хувь. Намын гишүүн 13709. Үүнээс ядуу ард 10 хувь, дундаас дээш чадалтан хийгээд баячуул 20 хувь байжээ. Чармайн зүтгэсний үрээр ард түмний аж амьдрал сайжирч байв. Харин хожим баруунтан гэгдсэн хүмүүсийн амжилтыг зүүнтнүүд нь гүтгэн буруушаасан баримтыг та бүхэнд хүргэе. Зүүнтний удирдагч Өлзийтийн Бадрах: “(Баруунтнууд) намын гишүүдийн хохь хоосон нь хорогдож, дор бүрдээ бага сага ажил, хөрөнгийг олох зэргээр амьдарлагатай болж буй хэмээх нь худлаа, харин ч ядуусыг бус баячуулыг намд олноор элсүүлсэн байна. Хөрөнгөтний замаар хөгжих хүрээлэнгээ бататган байжээ. Баян чинээлэг 76 хувийг намаас цэвэрлэсүгэй гэтэл харин ч эсрэгээр ядуу 76 хувийг цэвэрлэжээ” хэмээн бичжээ. Энэ баримтаас үзвэл намын нийт гишүүдийн 76 орчим хувь нь тухайн үеийн үзүүлэлтээр дунд түвшний амьжиргаатай болж чадсан бөгөөд үүнийг баячуулыг намд олноор элсүүлсний үр дүн хэмээн мушгижээ. 

	 

	 

	Монголд ангийн тэмцлийн онолыг хүчээр тулгасан нь

	Коминтерн баруунтны эдийн засгийн амжилтад таагүй хандаж байлаа. Тиймээс зүүнтнүүд гэгч тохиолдлын хүмүүсийг завдан сургаж намын удирдлагын эсрэг турхирч, өөрийн гар хөл бологсдыг Монголын төрийн эрхэнд гаргахыг чармайжээ. Коминтерн ба тухайн үеийн Зөвлөлтийн удирдлага "баруунтнуудын амжилт нь Монголыг зөвлөлтийн мэдлээс гаргахад хүргэх вий” гэж болгоомжилж, хардаж байв. Тиймээс ямар нэгэн аргаар буруутгахыг хичээж байлаа. Тиймээс баруунтны удирдагчдыг “Монголд хөрөнгөтөн ангийг шинээр төрүүлж, тэднийг намын удирдлагад шургалуулж, элдвээр дэмжиж байна” хэмээн буруутгадаг болжээ. Зүүнтнүүдийн үзсэнээр: “Монголчуудын дундаас худалдаачин нарын этгээд гарч, шинэ хөрөнгөтөн болж байсан. Үүнд хөдөөгийн чинээлэг аж бүхий этгээд бусдыг хүчин үнэлэх (зарцлах) ба өөрсдийн аж ахуйгаас гарсан зүйлүүдийг худалдаалж ашиглах, завсрын худалдаа үйлдэх хэргүүд болмуй" гэжээ. 

	Ингэхдээ бүр ардын хувьсгалын анхны шинж чанарыг өөрчлөн гуйвуулж, коммунист хувьсгал байсан гэж харуулах буюу хувьсгалыг дутуу хийсэн гэх ойлголтоор зүүнтнийг цэнэглэжээ. Зүүнтнүүд ч түүнд нь итгэсэн байна. Тэд коминтерны заавраар монголд шинэ хөрөнгөтөн анги төрж үүний улмаас ядуу ард ба хөрөнгөлөг хүмүүсийн хооронд “ангийн эвлэршгүй зөрчил бий болж байгааг” онолын хувьд батлахыг хичээж байжээ. Зүүнтний үзэл санааг жишээлэх үг энэ байна: “Ардын хувьсгалаар хар шар харгисуудын ба ардын хоорондох зөрүү явдлуудыг нэг тийш болгоогүй. Ардын дотроос чинээлэг аж бүхий этгээдүүд ба ядуулаг ард нараас хоосон этгээд нар гарах явдал удаан боловч улмаар нэмэгдсээр байна. Үүнээс болж эрхбиш ард нараас элдэвт дурлах явдал аяндаа битүүлгээр гарах байдал илэрхий байна. 

	Засгийн газраас хар шар феодал худалдаачин, мөнгө хүүлэгчдийн эзэрхэг харгис этгээд нарын эрхийг устгасан ба албан татварыг үргэлж хураах зэргээр ард нарыг мөлжих этгээд нарын хөрөнгө хуралдуулах явдлыг саатуулан удаашруулах зэрэг ардын хувьсгалт бодлогыг явуулсан нь мөн эдний харгис этгээд нараас хувьсгалын явдлыг дайсан мэт үзэх нь улмаар нэмэгдэх ба эсэргүүцэх явдал гармуй. Нэг нь хэтэрхий хөрөнгө хураасан, нэг нь хүрэлцэхгүй ядарч зүдэрсэн энэ хоёр байдлаас нэг нь нэгийг мөлжих ба мөлжигчид хөрөнгөжих, мөлжүүлэгчид амьдарлага доройтон бэрхдэж, эл хоёр тэнцвэргүй байдлаас ангийн тэмцэл улам өдөр ирэх бүр хурцдан чангарч байсан нь дамжиггүй бөгөөд зайлшгүй болой” гэж дүгнэжээ. 

	Энэ бол Марксын ангийн тэмцлийн онолыг догматикаар хуулбарлан Монголчилсон хэрэг байжээ. Баруунтнууд зарим талаар нийгэм алгасан хөгжиж болохгүй, тиймээс Монголд зайлшгүй хөрөнгөтний буюу капиталист нийгэм бий болох учиртай гэж ойлгожээ. Баруунтнууд улс төрийн үзэл бодлын хувьд мэдээж Оросоор дамжин сургагдсан, Марксизмд итгэдэг хүмүүс байсан юм, гэхдээ тэд Марксизм дээр үндэсний үзэл санааг шингээхийг оролдож байв. Үнэндээ Марксын формацийн онолоор хүний нийгэм хүй нэгдлийн, боолын нийгмээс феодализм, капитализмаар дамжиж коммунизмд хүрэх учиртай байв. Зүүнтнүүд үүнийг “буруу” гэж бас чадахгүй байлаа. 

	Хөдөлмөрийн багаж хэрэгслийг өмчлөх явдалд тулгуурласан Марксын онолоор бол нийгмийн аливаа шатанд хөдөлмөрийн багаж хэрэгслийг хувьдаа өмчлөгч нь мөлжигч болно, боолын нийгэмд бол боол эзэмшигчид, феодалын нийгэмд газар эзэмшигчид (феодал гэдэг нь газар эзэмшигч гэсэн үг) харин капитализмын шатанд хөрөнгөтнүүд үйлдвэрүүдийг эзэмших замаар бусдыгаа мөлжих болно. Мөлжлөгийн үр дүнд капиталын тэнцвэргүй хуримтлалыг үүсгэх ба нөгөө тал гар нүцгэн, гинжнээс өөр алдах юмгүй пролетариуд төрнө гэж үзжээ. Капиталист ба пролетарийн зөрчил эвлэршгүй бөгөөд эцэстээ пролетариуд ялах тавилантай, пролетариуд ялснаар капиталистуудын үйлдвэрлэлийн хэрэгсэл эзэмших эрхийг, хуримтлагдсан капиталыг булаан авч, тэгш шударга нийгэм байгуулах болно гэсэн Марксын бошго Монголд ирсэн хэрэг байлаа. 

	Хэдийгээр Монгол нь феодалын харилцаанд байгаа орон гэгдсэн боловч нүүдлийн мал аж ахуйд газар эзэмшлийн асуудал байхгүй байв. Монголын нийгэмд цорын ганц хөдөлмөрийн багаж хэрэгсэл, хуримтлал үүсгэгч нь мал байсан юм. 

	Тиймээс зүүнтнүүд ардын хувьсгалаас хойш Монголд капитализмын харилцаа үүсэж, мөлжлөг бий болж байгааг онолын хувьд илрүүлээд зогсохгүй хөрөнгөтний нийгэм байгуулснаараа баруунтнууд эв хамт ёсыг байгуулах намын жанжин шугамаас ухарлаа хэмээн шүүмжлэх болжээ. Хожим “Ялсан пролетарийн орны тусламжтайгаар капитализмын сүүлчийн шат болсон империализмын талхидлаас ангижирч эрх чөлөөгөө олж болох Перс, Афган, Монгол, Хятадын ард түмний тухай” В. И. Лениний үгийг “Ялсан пролетарийн орны тусламжтайгаар нийгэм алгасаж социализмд хүрнэ” гэсэн үг болгон өөрчлөн тайлбарладаг болсон билээ. Харин энэ “онолыг” Монголд туршин цусаар услан үндэслүүлсэн билээ. 

	В. И. Ленин хэлэхдээ Оросын империализмын дарлалаас эдгээр ард түмнийг чөлөөллөө гэсэн санаагаар хэлж, шинэ Орос орон хөрш том жижиг бүх ард түмэнтэй эв хамтын ёсоор харилцах болно гэж ойлгуулахыг бодсон билээ. Чухам үүнийхээ баталгаа болгож 1918 онд Хаант Орос улсад төлөх Монголын өрийг хүчингүй болгож байв, гэвч хожмын улаан империалистууд энэ үгийг 180 градус эргүүлж колоничлох бодлогодоо ашигласан юм. 

	Анх зүүнтнүүдийн эгнээнд улс төрийн боловсрол олсон хурц ухаантай Ерөнхий сайд П. Гэндэн хожим “Зөвлөлт бол улаан империализм” хэмээн онож хэлжээ. Тэр коминтерноос Монголд явуулсан зүүний бодлого хэрхэн амжилт ололгүй нуран унаж байгааг харсан, түүнд гар бие оролцсон хүний хувьд хожим илэрхий баруунтан маягийн үндэсний бие даасан бодлого барих болсон билээ. Тэр зүүний нугалааг засах “Шинэ эргэлтийн бодлогыг” амжилттай хэрэгжүүлж зүүнтний аж ахуйд учруулсан хор хохирлыг түр боловч нөхсөн юм. 

	 

	 

	Зүүнтнүүд Засгийн эрхэнд хэрхэн гарав

	1928 оны 10 дугаар сарын 6-нд хуралдсан МАХН-ын Төв Хорооны хамтарсан тэргүүлэгчдийн 38-р хурал дээр маш ширүүн маргаан дэгджээ. Ө. Бадрах Ховдод төлөөлөгч байгаад баригдсан Лааганыг суллаж авахыг Ц. Дамбадоржоос хэд хэд шаарджээ. Тэдний хоорондын харилцааны энэ сул талыг коминтерн ашигласан байна. Намын VII их хуралд Ө. Бадрах, П. Гэндэн нар “Эрмэлзэх санал” нэртэй баримт бичгийг их хуралд тавих Төв хорооны илтгэлд оруулахаар зүтгэжээ. Энэ илтгэл нь баруунтныг илрүүлэн буруутгаж, улс орныг зүүний чиглэлд оруулах, хожим гай авчирсан хэд хэдэн саналыг тусгасан байжээ. Төв хорооны илтгэлүүд ба эрмэлзэх саналуудыг нэгтгэн нийлүүлэхээр хуралдсан комиссын хурал дээр МАХН-ын Төв дарга Ц. Дамбадорж нь Ө. Бадрах, П. Гэндэн нарын саналыг хүлээн авахаас эрс татгалзжээ. Одоо дурдан буй хурал дээр Ц. Дамбадоржийн хэлсэн үгийг толилуулъя. Энэ үгнээс зүүнтний дэвшүүлсэн “эрмэлзэх санал ба баруунтныг буруутгасан зүйлийн" агуулга тодорхой болох юм. 

	Ц. Дамбадорж: "... Эдгээрийн эрмэлзэх саналуудад тус оронд амилж буй хэлбэрийн аюул ба хувьсгалын эсэргүү хүчнүүд хэд хэдэн янзаар бүрэлдэн буй хэмээжээ. Бас хуучны хар шар харгис феодалууд, түшмэд, лам нар улс төрийн эрхэнд орсон ба өөрийн хөрөнгийг хөгжүүлэх чөлөөтэй эрхтэй хэмээсэн байна. Мөн тус намын төв удирдлага бол хувьсгалаас хэлбийж, барууны аюулд автагдаж, хөрөнгөтний ёсоор хөгжих замд шууд хандаж Коминтерн ба СССР улсаас салан холдож Хятад, Японы зэрэг гадаадын эзэрхэг түрэмгий нартай нэгдэх хэмээсэн. 

	Шар хар феодалууд ба түшмэд, лам нар, баячуул хийгээд сүм жасын мал хөрөнгийг хураах хэмээсэн зэрэг зүйл баймуй. Эдгээр зүйлс бол Монголын улс төрийн ба хувьсгалын үнэн байдалтай тохирсонгүй бөгөөд үнэндээ үндэс баримтгүй зүйлүүд юм. Ийм учраас би өөрийн илтгэлийг хэрхэвч засамжлахгүй, хэрвээ заавал засах хэмээвээс би энэхүү илтгэлээ гишүүний хувиар тусгай санал болгон илтгэж тогтоолгомуй. 

	Жишээлбээс Монголын дотор намын бодлогыг гуйвуулсан намын этгээд чухам хаана хэн буй, бүрдэн буй хувьсгалтай эсэргүү хүчнүүд чухам хаа хэн буй, хөрөнгөтний замаар хөгжин буй шинэ, хуучин баячууд хөрөнгөтөн хаана буй? Монголын ард түмэн цөмөөр нэгэн чанар амьдарлагын хөрөнгөтэй буй, хэрвээ хар шар феодал ба түшмэд лам нар сүм жасын хөрөнгө хураах хэмээвээс хэн зөвшөөрмүй, шинэ, хуучин баячуулын хөрөнгийг ядуу хоосонд тэгшитгэн хуваах хэмээвээс хэн зөвшөөрмүй. 

	Коминтерн ба Холбоот Улсыг эсэргүүцэж холдон салаад Хятад, Япон тийш хандах хэмээсэн этгээд чухам хэн буй. Үүнд нэгэн зүйлийн онцыг асууваас энгийн ард ба нам эвлэлийн олон гишүүдийн дотор байтугай тус VII бүгд хурлын төлөөлөгчдөөс хутагт хувилгаад ба сүм жасын мал хөрөнгийг хурааваас ямар хэмээн асууваас цөм нэгэн дуугаар “үгүй” хэмээн хашхирах байдал төлөв илэрхий болой. Баримтыг хэлбээс хурлын төлөөлөгчид цөмөөр Манзшир ламд шавь орж, ном тавиулан сууж буй... гэх мэт элдвийг эвлэлдүүлэн гүжирдэн гүтгэсэн байна” гэх зэргээр эсэргүүцжээ. Коминтерны зохион байгуулсан зүүнтнүүдийг Ц. Дамбадорж гурав хоног бүхий ч чадлаараа эсэргүүцжээ. 

	10 дугаар сарын 9-нд хуралдсан Тэргүүлэгчдийн хамтарсан 39 дүгээр хурлаас Их хурлын илтгэл ба Бадрах нарын гаргасан саналыг нэгтгэх асуудлаар санал хураахад Ж. Дамдинсүрэн (МХЗЭ-ийн тэргүүлэгч, Улсын бага хурлын тэргүүлэгчдийн дарга), Ж. Занабазар (МХЗЭ-ийн ТХ-ны дарга) нар гар өргөн зөвшөөрчээ. Ж. Дамдинсүрэн зүүнтнүүд Засгийн эрхэнд гарсны дараа Ерөнхий сайдын орлогч, аж ахуйн яамны сайд болсон бол Ж. Занабазар 1939 онд өмч ашигласан хэргээр шийтгэгджээ. 

	Ө. Бадрахын бичсэнээр “Энэ хурал дээр баруун бөгөөд гуравдугаар хүчин болж орох гэж гэсэн Орос Гомбо (?-1939. ДХГ, Цэргийн зөвлөл, ЗХУ-д суугаа ЭСЯ-ны нарийн бичгийн дарга байсан) нар зүүний этгээдийн бүтээсэн ашиг тусыг шүүрэн авч баруун этгээдийн орон дээр суухыг оролдсон. Гомбо нарын хатгалгад автсан зарим нөхөд зүрх хөөрч барууны удирдагч Дамба (Дамбадорж), Жадамба, Хаянхярваа нарыг барьж хорих, алах цаазлах хэмээн намын бус аргыг хэрэглэн гүйцэтгэхээр давхилджээ. Иймийн харгайгаар баруун этгээд нарыг өөрийн амь биеийг хамгаалах улс төрийн эсэргүү тэрслүү тэмцэлд оруулахыг ч шаардан ойртуулсан буюу түлхсэн баймуй. Зүүнтэн өөрийн сэрэмж Коминтерны халуун удирдлага, сануулгад дулдуйдан баруун этгээд ба гуравдугаар хүчнийг өөрийн дотроосоо бут цохин зайлуулж засаж залруулж авсан. Дамба нар буруугаа хүлээсэн. Жадамба тэргүүтэй хэсэг буруугүй хэмээн үлдсэн” гэжээ. 

	Үүний дараа намын их хурлын үеэр Н. Жадамба, Ц. Дамбадорж нарын хооронд яс хаян хагалснаар баруунтан сарниж, засгийн эрхийг зүүнтэн гартаа авчээ. Улс төр, аж ахуй эрхлэн явуулах туршлагагүй, хий хоосон мөрөөдөл, хоршооллын давуу талд итгэсэн гэнэн хөөргөн хүмүүсийн гарт улс орон оров. Тэд улсын сэргэн босож байсан аж ахуйг ердөө хоёрхон жилийн дотор сүйрүүлжээ. 

	 

	 

	Жасын кампани

	Зүүнтний дэвшүүлсэн нэг том зорилт бол жасыг устгаж, оронд нь хамтрал, коммун байгуулах явдал байлаа. Жас бол хуучин шар феодал этгээдээс ард түмний мөлжих зэвсэг хэмээн шууд дайрч байв. 

	“Хувьсгалд эсэргүү болох хөрөнгөтөн этгээдтэй эрс тэмцэлдэх явдлыг үлэмжхэн болгох, хувьсгалд эсэргүүцэх явдал гаргаж илэрсэн хуучны феодал ба лам нарын зэрэг этгээдийн хөрөнгийг дайчлан хурааж ядуу ард ба хоршоолсон аж бүхий айлуудад хуваарилан олгуулах”, “Лам нарын тоо хорогдсон боловч сүм хийдийн хөрөнгө мал хорогдсон төлөвгүй харин ч нэмэгдсэн буй. Хөрөнгөлөг лам нарын дотор худалдааны ба мөнгө хүүлэх этгээд гарч буй лам нарын хөрөнгийн дайчлан хураах ба ядуу ардад шилжүүлэн олгох” саналуудыг тавьж байсан зүүний удирдагчид засгийн эрхийг авмагцаа хэрэгжүүлэхээр шуудран ажиллажээ. 

	1929 онд 7000 гаруй өрх маллаж байсан сүм жасын мэдлийн 3286104 толгой малыг бүртгэж авчээ. Зүүнтний бодлого чангарахыг мэдсэн тул зарж үрэх буюу алж идэх, зах зээлийн газар нийлүүлэх зэргээр нэгхэн жилийн дараа 1930 онд жасын мал 3034566 болон хорогдсон байна. 251538 толгой мал үрэгдүүлсэн жасынхныг хашраана хэмээн зүүнтнүүд занаж байлаа. Тэгээд зүүнтнүүд жасын малыг дайчлан булааж аваад шинэ байгуулагдаж буй хамтрал коммунд “гэрээгээр” шилжүүлжээ. Гэрээ нь халхавч төдий зүйл бөгөөд жасын мал буцахгүй нь тодорхой байлаа. Энэхүү гэрээгээр ядуу ард ба хамтралын аж ахуйд жасаас 2165084 толгой мал хүчээр шилжүүлжээ. Үлдсэн нь хаачив? Ойролцоогоор нэг сая мал нуусан нь зайлшгүй байна гэж зүүнтнүүд үзжээ. Жасын кампани явуулах хоёрхон жилд 1.5 сая мал хорогджээ. Жас гэрээгээр өгсөн малын 20 хувийг буюу 210 гаруй мянган толгой малыг нэр нөлөөгөө ашиглан яаж ийгээд эргүүлэн авсан ба үрэгдүүлсэн байна. Ийнхүү малын хорогдол хэтэрснээр иргэдийн амьжиргаа илэрхий мууджээ. 

	1927 оны тоогоор Монголд зарц, ядуу ард айл өрх 11669 өрх байсны бүх бод мал толгой 619 529. Үүнийг нэг бүрд хуваан ноогдуулахад 8,6 бод болой. Феодал баячуулын айлын тоо 3000 орчим өрх. Бүх бод мал толгой 112 265. Нэг өрхөд хуваан ноогдуулахад 368,5. Сүм жасын айлын тоо 7018. Бүх бод малын толгой 775 782. Нэг бүрд хуваан ногдуулахад 110 гаруй бод байсан гэж зүүнтнүүд хожим тэмдэглэжээ. Тэгшитгэсний дараа нэг өрхөд дунджаар бодод шилжүүлснээр 20-40 толгой мал оногдох болов. Ингэснээр улсын ноос, арьс шир, өлөн гэдэсний үйлдвэрүүдэд бэлтгэн нийлүүлж байсан бүтээгдэхүүн тасалдаж эхэлжээ. Үүний дараа тэгшитгэсэн цөөн малтай өрхүүдийг малаа хоршоолоход шахаж эхэлжээ. Айл өрхүүд олж авсан малаа хоршоолохоос татгалзан зугтаж эхэлжээ. 

	Харин зүүнтнүүд улам шамдаж, одоо малаа олгосон ард иргэдээ шахан дарамталж эхэлснээр ядуу зарц ард гэгдэгчдийн сэтгэл санаа алдарч, нам засгийн бодлогод эргэлзэж эхэлжээ. Ингэснээр алслагдсан аймгуудад хил даван нүүх, малаа олноор нядлах, нуун дарагдуулах, жас, лам нарын хатгаасаар төрийн эсрэг бүлэглэн хуйвалдах явдал гарч эхэлжээ. Нийт ард түмэн бүгдээрээ зүүнтнийг үзэн ядаж эхэллээ. 

	 

	 

	Татварын бодлогоор ялгаварлан дарамталсан нь

	Намын VII хурлаар баруунтныг бут цохин зайлуулснаар шинэ албан татварын бодлого явуулсан байна. Ингэхдээ жас, феодалууд болон баян чинээлэг иргэдийг илэрхий хавчин хэлмэгдүүлсэн байна. Алтай, Завханаас бусад 11 аймгийн мэдээгээр:

	 

	Бүх өрх 146006

	 

	Татвараас чөлөөлөгдсөн:

	Хамтралын өрх 32877 буюу хүн амын 21 хувь,

	Ядуучуудын өрх 52666 буюу хүн амын 27.3 хувь,

	Дунд ардын өрх 51011 буюу хүн амын 33.5 хувь

	Авсан татвар 1 070 507 төгрөг, хувь 28.8 болсон болжээ. 

	 

	Гэтэл нударган баячуулаас 1956472 төгрөгийн татвар буюу нийт орлогын 52.9 хувийг, хүн амын 2.8 хувь болсон феодал гэгдсэн 4142 өрхөөс 730 306 төгрөгийн татвар буюу нийт орлогын 19.3 хувийг хураан авчээ. Өөрөөр хэлбэл хүн амын 18.2 хувь болсон феодал, чинээлэг хэсэг нийт татварын 72.2 хувийг төлсөн байна. 

	Бүх өрхийн 52 хувь болсон хамтралчид ба ядуу өрхүүд албан татвараас хэлтэрсэн ба татварлан хураасан 3 974 430 төгрөгийг өрх бүрд ноогдуулан үзэхэд дунд ангийн нэг өрхөд 21 төгрөг, нударган нэг өрхөд 369 төгрөг, феодал өрхөд 177.8 төгрөг оногджээ. Ийнхүү чинээлэг ардууд татварын хатуу дарамт дор бэрхдэж эхэлжээ. 

	Мөн 1931 оноос сүм хийдийн татвар дээр 13 хувийн нэмэгдэл авч 2 334 577 төгрөг, цэрэг татагдах эрхгүй эрчүүлийн (лам нарынх) татвар гэж 928 403 төгрөг хураан авчээ. Малаа хураалгаж, их хэмжээний татвар төлөх болсноор жасууд сүйрч эхэлжээ. Ингэснээр гурван жилийн дотор малчдад оногдох малын тоо толгой тэгширсэн ч энэ зуур зүй бусаар үрэгдсэн нь тоймгүй болсон тул нэг өрхөд олон мал оногдохгүй болжээ. Зүүнтнүүд мал нуун дарсанд хилэгнэж "жастай тэмцэх тэмцлийг улам хатуугаар явуулмуй” хэмээн заналхийлж, хэлсэндээ хүрсэн билээ. Тус улсын 700-800 мянган ард цөм хоршооны гишүүн болбоос сая болно гэж зүүнтнүүд хэт туйлширсан байна. 

	Зүүний нугалааны өмнө улсын хэмжээнд жасаас тэжээгддэг 110 мянган лам байсны 30 мянга нь хоёр жилийн дотор буюу 1930-1931 онд хар болсон байна. Ингэснээр зүүнтнүүд ядуу зарц, үйлдвэрчин ангийн тоог нэмлээ хэмээн өвчигнөж байжээ. 

	Баячуудын хөрөнгийг хурааж буй нь

	 

	 

	Намын гишүүдийг цэвэрлэсэн нь

	Зүүнтнүүд нам, төрийн эрхэнд орсныхоо дараа эхний хоёр жил намын гишүүдийн дотор урьд занаж байсан ёсоор цэвэрлэгээ хийжээ. Намын гишүүдийн олонх баруунтан болсон тул тэднийг цэвэрлэх замаар улс төрийн байр сууриа бэхжүүлнэ хэмээн тооцжээ. 

	1930, 1931 онд намын гишүүн 18608 хүнийг шалгаж 5306 этгээдийг намаас хөөжээ. 2741 хүнийг орлогч болгосон байна. Феодал 827, лам 42, наймаачин панзчин 293, нударган гэгдсэн 600 гаруй хүнийг хөөжээ. Мөн нугалаа гаргаж ардын ангийн бус этгээдтэй чанар нэг болох 1, 2, 3-р ангийн гэгдсэн 1154 хүний бас хөөсөн байна. 

	Хувьсгалын эсэргүү 29-ийг илчлэн хөөсөн ба цэвэрлэгээнд өртсөн ядуу зарц, үнэнч 120 хүнийг л эргүүлэн авчээ. Ингэснээр намын гишүүдийн 75 хувь нь ядуучууд, үүний 60 хувь нь зарц-ядуус, 15 хувь нь зарц-үйлдвэрчин боллоо гэж тэмдэглэжээ. 

	Хэдийгээр хожим тоог зассан авч намын гишүүдийн тоо буурчээ. МАХН-ын VII их хуралд 15269 гишүүнийг төлөөлсөн 192 төлөөлөгч оролцож байсан бол VIII их хуралд 12012 гишүүнийг төлөөлсөн 201 төлөөлөгч оролцжээ. 1934 оны IX их хуралд гишүүний тоо бүр цөөрч, 8000 хүрэхгүй гишүүнийг төлөөлж 242 төлөөлөгч оролцож байжээ. Үүнээс хойш зургаан жил завсарлаад 1940 онд хуралдсан дараагийн их хурлын үеэр ч намын гишүүдийнх нь тоо зүүний нугалааны өмнөх үе буюу 12 жилийн өмнөхөөс 2000-аар цөөн байлаа. 

	Хувьдаа үйлдвэрлэлийн хэрэгсэл, мал, хөрөнгө өмчилсөн, чинээлэг, бусдын хүчин үнэлсэн, мөнгө хүүлсэн (хүүтэй мөнгө зээлдүүлсэн), наймаа арилжаа, панз хийсэн шалтгаар олон мянган хүнийг намаас хөөж, жинхэнэ үгээгүйчүүдийн нам болох зорилт тавьжээ. Зүүнтний улс төр-эдийн засгийн энэ алдаа нь улс орны аж ахуйг бүрмөсөн сүйрүүлж, чинээлэг давхарга байтугай зүүнтнийг дэмжих учиртай ядуу ардын сэтгэл санааг ч алдагдуулсан тулд 1930-аад оны эхээр Монголын алслагдмал баруун хязгаар нутгуудаар бослого хөдөлгөөн гарч, цус урсгасан иргэний дайн дэгдсэн юм. Энэ дайнд хоёр талаас 10 гаруй мянган хүн үрэгдсэн байна. 

	Бослогыг орчин үеийн зэвсэг техник хэрэглэн хүчээр цус урсган дарсан байна. Бодлогын алдааны улмаас засаглалын нэр хүнд унасныг далимдуулан гадаадын зарим байгууллага Монголын дотоодод хутган үймүүлэх, тогтворгүй байдал үүсгэх оролдлогоо идэвхжүүлжээ. Үүний улмаас МАХН-ын нэр хүнд, удирдагчдынх нь нэр хүнд унаж, нийтээр эсэргүүцэн тэмцэх, жигшин зэвүүцэх хандлага газар авсан тул дараагийн их хурлыг хүлээлгүй 1932 оны 6-р сард хуралдсан МАХН-ын Төв хороо, хянан байцаах Төв комиссын III онц бүгд хурлаас шийдвэр гаргаж зүүнтнийг нам, төрийн эрхнээс хөөн зайлуулжээ. 

	Үүний дараа “Шинэ эргэлтийн бодлого” гэгчийг зарлаж, иргэдийн өмчлөх эрх, аж ахуй эрхэлж ашиг орлогоо нэмэгдүүлэхийг дэмжих бодлого барьснаар ард түмний сэтгэл санаа тайвширч, аж ахуй түр сэргэжээ. Монголд болсон зүүний нугалаа хэмээх энэ үзэгдэл нь тохиолдлын үйл явц байгаагүй бөгөөд Зөвлөлтөд ч ийм нугалаа мөн гарчээ. Хамтрал коммуныг яаравчлан байгуулах ажил энэ үетэй зэрэгцэн Зөвлөлтөд өрнөсөн бөгөөд өлсгөлөн гуйланчлалд нэрвэгдээд байлаа. Харин зөвлөлтийн удирдагчид Монгол дахь зүүний нугалааг Коминтерны заавраар зохион байгуулж, алдаа дутагдлыг өөрсдийн гар хөл бологчдодоо тохож, хэргээс цэвэр мултарсан билээ. 

	Монголын шинэ эргэлтийн бодлого нь зөвлөлтийн шинэ эргэлтийн бодлогын хуулбар байсан бөгөөд аль аль нь амжилт олсон ч энэ зөөлрөлийн дараа цуст хэлмэгдүүлэлтийн оргил үе эхэлсэн түүхтэй.

	 


ЗҮҮНИЙ НУГАЛААГ ЭСЭРГҮҮЦСЭН АРД ТҮМНИЙ ЗЭВСЭГТ БОСЛОГО, ХӨДӨЛГӨӨН

	1932 онд баруун дөрвөн аймагт гарсан үндэсний эрх чөлөөний хөдөлгөөн буюу иргэний дайн нь анх Хөвсгөл аймгийн Рашаант сумаас эхэлсэн нь түүхэн үнэн. Энэ үйл явдлын талаар МАХН дал наян жил ард түмний тархийг угааж “хувьсгалын эсэргүү бослого” хэмээн төөрөлдүүлж ирсэн. Одоо ч хүмүүсийн дунд энэ талаар хоёр янзын ойлголт байдаг. 

	Юуны өмнө 1932 оны зургаадугаар сард хуралдсан МАХН-ын Төв Хороо, намын төв шалган байцаах комиссын онц III бүгд хурлаас дээрх хөдөлгөөнийг “Төрд тэрсэлсэн лам нарын эсэргүү бослого” гэж тодорхойлсон. Энэ хурал “... Босогчдын ар талд Японы эзэрхэг түрэмгий ба Хятадын цэргийн эрхтэн зогсож байна...” гэсэн сүржин дүгнэлт гаргажээ. Мөн “... Ангийн тэмцлийн хурцдал нь нэр нөлөө ихтэй том хүрээ хийд олонтой Хөвсгөл, Архангай, Өвөрхангай, Завхан аймагт ардын хувьсгалд тэрсэлсэн харгис дээд лам феодалууд зүүний нугалаа, алдаа завхралыг ашиглаж, түүнд дургүйцсэн олныг өөрийн талд татсанаар хувьсгалт засаг төрийг устгах зорилго тавьсан” гэж уг хурал дүгнэжээ. 

	Өөр нэг чиглэл нь, 1990 онд хуралдсан МСДН-ын анхдугаар хурлын тайлан илтгэл, Монголын сүсэгтний холбооны анхдугаар хурлын илтгэлүүдэд 1932 оны зэвсэгт бослогыг “Ардын бослого”, “Үндэсний эрх чөлөөний хөдөлгөөн”, “Иргэний дайн” гэж тодорхойлсон. 

	МАХН-ын VII их хурал коминтерны шийдвэрийг Монгол оронд хэрэгжүүлэхдээ феодалын хөрөнгө хураалт, жасын компани, хамтрал коммуныг олноор байгуулсан зэрэг нь хөдөлмөр эрхлэгч чинээлэг ард тайж нарыг хувхайруулж, өмчийг эзэнгүйдүүлэн, эздийг нь баривчилж, бурхан шашныг доромжилж, үс гэзгийг нь тайрч, үндэсний уламжлалт ёс заншлыг эвдэж эхэлснээр 1929 онд феодалын хөрөнгө хураалтыг эсэргүүцсэн Хантайшир уулын аймгийн Жаргалант уулын хошууны хөрөнгө чинээ бүхий ардууд сумын захиргааг довтлон данс хэргийг нь хурааж авчээ. 1930 онд Төгсбуянтын аймгаас 2000 гаруй айл өрх нүүж дүрвэсэн. Ийнхүү зүүний нугалаа завхралын хор уршгаар ард олны дотор нэлэнхийдээ бухимдал үүсэж хүн ардыг тэсэхүйеэ бэрх болгосон нь үнэн баримт. 

	Энд хамгийн анх хөдөлж, хамгийн ихээр хэлмэгдсэн аймаг бол Хөвсгөлчүүд билээ. Энэхүү хөдөлгөөний халуун цэг дээр байж, алаан хядаан, өнчрөл хагацал, уйлаан майлаан, хүн малын сэгийг нүдээр үзэж, уул хаданд нуугдаж явсан Галт, Рашаант сумын иргэд МАХН-ын ахмад гишүүн Ш. Юмжав, Ц. Батжаргал нарын дурсамжийг хүргэе. 

	1932 онд олон аймаг хошуунд “Москва хот шатжээ", “Ардын засаг сөнөх нигууртай”, “Ванчин богд ирж яваа” гэсэн үнэн худал нь холилдсон цуурхал газар авч байсан үе. 1932 оны 4-р сарын 11-нд Хялганатын хүрээний лам, хар нийлсэн хорь орчим хүн шинээр хар болсон хүмүүсийг элсүүлэн, тайж Чойжилсүрэн, хоршооны дарга Жамсранжав, хамтралын дарга Санжид нар удирдан мордож тоогоо улам олшруулсаар дөрөвдүгээр сарын 15-нд Рашаантын хүрээнд иржээ. Тэд тэндээ Очирбатын цэргийн яам гэгчийг байгуулж, өөрсдийгөө түр цэрэг гэж нэрлэн удирдагчаараа 38 настай, нохой жилтэй Самбуу дүвчнийг өргөмжилжээ. 

	Ингээд Очирбатын цэргийн яамны илгээсэн тунхаглан зарлах бичиг гаргав. Бичиг нь “... энэ болбоос лалыг дарж шамбалын дайн үүсэж буй учир үүнд цэрэг болон зүтгэсүгэй” гэсэн утгатай ажээ. Үүний дараа Улаанбаатараас олон машин цэрэг ирж үндсэндээ иргэний дайн үүссэн байна. Хоёр талаас 10 мянга гаруй хүн оролцсон энэ дайнд олон хүн амь үрэгджээ. Улаан хувьсгалчид цус урсган тэднийг даржээ. 

	Баруун дөрвөн аймгийг хамарсан энэ хөдөлгөөнийг МАХН дэвэргэсэн хэт сүржигнэн хөөрөгдөж дайны хэмжээнд хүргэхэд нөлөөлсөн нь бас үнэн ажээ. Бослого хөдөлгөөн дарагдсаны дараа эсэргүүгийн толгойлогчдыг шүүх ажил олон хоног Бөмбөгөр театрт үргэлжилжээ. Тэдний заримын нь мэдүүлгээс тэр чигээр нь сонирхуулъя. 

	 

	Чимидийн Самбуу дүвчин: 

	Намайг Асгатын хүрээнд сууж байтал ногоон Түдэв, сагсуу Жамсрандорж нар ирж “Та энэ хүрээний гэсгүйн хувьд хурлын лам нарыг цуглуулж өөрийн бодол саналаа айлтгаж бидэнтэй нийлэхийг уриалж өг” гэснээр намайг бослого хөдөлгөөнийг толгойлогч болгосон. Би эхлээд учрыг сайн мэдэхгүй энэ хөдөлгөөнд оролцож байснаа явцын дунд сэтгэл хямарч нэг л биш юм боллоо гэдгийг мэдсэн” гэжээ. 

	Энэ хөдөлгөөнд оролцсон гэж Намын Төв Хорооны гишүүн Долгорсүрэн, УБХ-ын гишүүн Дарьсүрэн нарын нам төрийн зүтгэлтэн эмэгтэйчүүдийг болон мөн бусад эмэгтэйчүүдэд сургамж болгох гэж олон хүүхнийг (“Дархи”) цаазалжээ. 

	Урьд нь зүүний нугалааг эсэргүүцэж байсан Ховдын дөрөвдүгээр морьт хорооны штабын дарга Жамц мэдүүлэхдээ, “Эхлээд нугалаа завхралыг засаж санал бодлоо чөлөөтэй илэрхийлж байдлыг тэгшитгэх өнгө аястай зөв эхэлсэн хөдөлгөөн маань явцын дунд хоёр талаас зэвсэглэн халдаж үй олон хүний цус урсгасан хорсол заналын дайсагнал болсонд харамсдаг” гэжээ. 

	“... Оросын төмөр шувуу, танк ирж бидний зэвүүцлийг тэсэхүйеэ бэрх болгосон...” гэж Ч. Самбуу дүвчин өчжээ. Хөдөлгөөний удирдлагын гишүүн Бутачийн Жамсран, Цэрэнгийн Даш, Самбуугийн Буриад, Батын Түгж нарын мэдүүлэг ч иймэрхүү өнгө аястай байдаг. 

	Эсэргүү нар эсэргүүгээ устгах, До яамныхан өөрсдийгөө урвагч шарвагч гэж хөнөөсөн, аавыгаа барьж өгөөд одон шагнуулсан, олон хүн барьж өгөөд чекист болсон, танк хүлсэн, хүний зүрхээр туг тахисан зэрэг нь дэгс яриа биш билээ. Ийм л гашуун явдлыг биеэр эдлэн нүдээр үзсэн хөвсгөлчүүд ардчилал шинэчлэлийн төлөө тууштай тэмцэгчид байхаас ч яах вэ дээ. 

	Энд хамгийн анх хөдөлж, хамгийн ихээр хэлмэгдсэн аймаг бол Хөвсгөл аймаг билээ. 

	Зүүний нугалааг эсэргүүцсэн хөдөлгөөний удирдагчдыг шүүж байгаа нь

	 


МАХН-ААС ФЕОДАЛ, БАЯЧУУДЫН ХӨРӨНГИЙГ ХУРААСАН ТҮҮХ

	Ангийг устгахын тулд эдийн засгийн үндсийг нь таслах ёстой

	 

	 

	МАХН-ын VIII их хурал болон бусад шийдвэр гаргах хурлуудаас шар хар феодал, нударган баячууд, шинэ цагийн хөрөнгөтнүүдийг ангийн нь хувьд устгаж, эдийн засгийн үндсийг нь эвдэж, “хөл нүцгэн пролетари ангид тулгуурласан социализм байгуулах тухай” Коминтерны зааврыг хатуу баримталсан шийдвэрүүдийг удаа дараа гаргаж хэрэгжүүлсэн юм. 

	МАХН-ын Төв хорооны Тэргүүлэгчдийн 1931 оны арван хоёрдугаар сарын 29-ний өдрийн 71-р тогтоолд “Нударган баячууд, хар шар феодалууд бол үндэс язгуураараа гадаад, дотоодын хөрөнгөлөг этгээд, тэдний ил далдын дэмжлэгээр дээд ангийн үзэл бодлыг тууштай баримтлагчид мөн” гэжээ. Ингээд аймаг хотын намын байгууллагуудад өгсөн зааварчилгаандаа “... нударганчууд, феодалууд, том толгой лам нарын эдийн засгийг нь үндэс ёзоороор нь устгах явдлыг 1931 оны дотор багтаан Дотоодыг хамгаалах газар, шүүн таслах газруудтай хамтран хатуу чангаар гүйцэтгэхийг” заажээ. 

	Уг тогтоолууд гарах болсон шалтгаан бол И. В. Сталин багшаас “Танайд 120 мянган лам байхад намын гишүүн 10 дахин цөөн байна. Ийм нөхцөлд лам нараа тойрон бүслэх замаар хурдан шуурхай дарах хэрэгтэй. Хэрэв ингэхгүй бол ЗХУ-ын тусламж танай дайснуудад тусалсан хэрэг болно” гэж шахсантай бас уялддаг. 

	МАХН-ын Төв хорооны 1937 оны гуравдугаар сарын 25-ны өдрийн 45 дугаар тогтоолд тэмдэглэхдээ “нударган баячууд, феодалууд, дээд ангийн лам нараас хөрөнгө зоорь, эд хогшлоо нуун дарагдуулсан этгээдийг олны өмнө таслан шийтгэж олон түмэнд жигшүүлэх үзэл суртлын ажил зохиохыг”' нам, эвлэлийн байгууллагуудад даалгажээ. 

	Зүүний нугалааны үед Баянчандмань уулын “Увс” аймгийн яамнаас (одоогоор бол ЗДТГ) хөрөнгө хураалтыг хэт хавтгайруулж, бурхан тахил, үнэт зүйлс, алт мөнгөн эдлэлийг хамаа бусаар хураах, өөрсдийн нь нүдэн дээр эвдэж хэмхэлж, урж шатаах, баяд ноёдын эхнэр хүүхдийн нүүр ам, хувцас хунарт нь хар цагаан будаг цацан олны өмнө ичээж, гутаан доромжилж байж. Дөрвөд далай хаан Түмэндэлгэржавын гал голомтыг үнсэн товрог болтол нь сүйрүүлсэн байдаг. Увс аймгийн дарга байсан Бандийн Гүржав дурсамждаа: “Нугалааны үед бичиг үсэггүй, хөөргөн сагсуу, ташаандаа гар буу зүүсэн, хадгаар хөлөө ороосон хэт хувьсгалч залуучууд засгийн бодлогыг хэт гуйвуулж олны дургүйцлийг төрүүлсэн” гэжээ. Ийм явдал хаа сайгүй байж. Тийм ч учраас ард олны дургүйцэл туйлдаа хүрч 1930 оны тавдугаар сард Төгсбуянт, Улаангомын хүрээнд бослого гарч олон арван хүн энэ хөдөлгөөнд нь амь сүйдсэн юм. 

	 

	 

	Лам нарыг хагаралдуулах, анги ялгаварлах бодлого амжилт олсон нь

	Хүрээ тараахад залуу лам нарыг том толгой лам нартай адилтган үзэж ажил хөдөлмөр хийж, аж ахуй эрхлэхийг нь хорьж байсан учир тэд амьдрах аргагүй болж, төр засагтай тэрсэлдэн баруун дөрвөн аймагт том хэмжээний бослого гарсныг одоо судлаачид иргэний дайн, үндэсний эрх чөлөөний хөдөлгөөн гэх болсон байна. Бослого хөдөлгөөн үр дүнгүй өнгөрөөгүй юм. Үүнээс сургамж авч, ард түмэн босож тэмцэхээс айж болгоомжилдог болсон МАХН-ынхан “анги ялгаварлах бодлого” гэгчийг гарган ирж, ядуу лам нарыг хүчээр шар шувтлан гар урлалын артельд оруулж, том толгой шар феодал лам нар та нарыг хайр найргүй мөлжин шулж байсан гэж ухуулж хагаралдуулаад том дунд лам нарыг татвараар хавчин, эцэст нь хэлмэгдэл эхлэхэд хайр найргүй хядсанаар санасандаа хүрсэн билээ. 

	Жасын мал хөрөнгийг улсын мэдэлд шууд хураан авч байсан учраас тэр үед 120 гаруй мянган хүнтэй нийгмийн нөлөө бүхий институци байсан лам нарын олонх яг Английн хөрөнгөтний хувьсгалын эхэн үеийн ядуус шиг төрийн мануфактурын боол, өмчгүй үгээгүйчүүд, төрийн эдийн засгийн захиалгыг маш бага өртгөөр хийж гүйцэтгэн амиа зогоодог пролетариуд болж хувирсан юм. “Ядуу пролетари нар л социализмыг идэвхтэй гардан байгуулагчид мөн” гэсэн МАХН-ын хүчтэй коммунист суртал нэвтрүүлэг бараг 1990 он хүртэл үргэлжилсэн. 

	Тухайн үеийн Монголын мал сүргийн ихээхэн хувийг эзэмшиж байсан жасын малыг хураагаад түүнд үндэслэн “хамтрал, коммун” байгуулж эхэлжээ. Хувь нийлүүлсэн хөрөнгөгүй, мал маллах туршлагагүй, ядуусыг хамтралын гишүүн хэмээн компаничлан элсүүлж, дураар дургиулснаас мал сүргийн тоо толгой хорогдож, эдийн засаг хямарч эхэлжээ. 

	Малчид ардууд хамтралын малыг хэрхэн өмчлөхөө мэдэхгүй байсан тул өөрт ашиглахын тулд алж идэж байв. Харин овсгоотой, олон малтай ардын аж ахуйтнуудыг феодалтай адилтган “хувийн өмч мөлжлөгийг төрүүлдэг” гэсэн онолын үндэслэлтэйгээр татвараар хавчин, дааж давшгүй төлбөр гувчуур оноосноор ард түмний идэвх санаачилгыг нэгмөсөн мохоожээ. 

	Малчид хувьдаа малтай байснаас нийгмийн малыг гамгүй эдлэхийг дээрд үздэг бэртэгчин араншинтай болж эхэлжээ. 

	1945 онд Улсын сайн малчдын анхдугаар зөвлөгөөнөөр “мянгат малчин” цол шагнагдсан 97 хүнээс 66 нь “Жамбалдоржийн хар хуулиар” албан журмын ногдол үүргээ тасалсан гэдгээр шийтгүүлсэн гээд бод доо. 25 мянган малтай Монголын хамгийн баян хүн Увс аймгийн Өмнөговь сумын харьяат Бөөрийн Иргэл гуай зургаан удаа баригдаж байжээ. 

	 

	 

	Монгол пролетарийн шинэ үеийг төрүүлсэн нь

	“Ач холбогдлоороо 1921 оны ардын хувьсгалтай энэ зэрэгцэнэ” гэж сүр дуулиантай эхэлсэн хөдөө аж ахуйг нийгэмчлэх хөдөлгөөн маань үнэн хэрэгтээ малчин ардын малыг хүчээр булаасан коммунист дээрэм байсан юм. Хувьдаа өмч хөрөнгөтэй ардын аж ахуйтнуудыг тэр бүр хөл нүцгэн пролетариуд шиг дуулгавартай байлгаж чаддаггүй байжээ. 

	В. И. Лениний томьёоллоор “Тариачид хувьсгалын ухамсартай хүчин болж чаддаггүй, жижиг хөрөнгөтний үзэлд автамхай (яагаад гэвэл тэд өөрийн гэсэн өмчтэй) байдаг” нь Монголын хувьд малчид болж хувирсан юм. 

	Нэг айлд 50-иас дээш малтай байж болохгүй гэж хатуу зааснаас уламжлалт мал аж ахуйн сүргийн бүтэц эвдэрч, хорогдол ихэссэн тул малаа үхүүлж нэгдлийн малын төлбөрт орсон малчид зугтаж хот хүрээ бараадаж эхэлснээр 1960-аад оноос Монголд пролетариудын шинэ үе бий болжээ. 

	“Нийгэм хөгжихийн хэрээр хөдөлмөрийн хуваарь нарийсна” гэсэн Марксын зөв онолыг догматикаар, хүчээр хэрэгжүүлснээр таван хошуу малын захтай, түүгээр аж ахуйн бүхий л хэрэгцээгээ хангадаг байсан малчид үхэрчин, хоньчин, тэмээчин, ямаачин, адуучин гэх шинэ “мэргэжилтэй” болж тэр нь улам нарийсаж төлчин, хуц, ухна хариулагч (үүнийг албан ёсны хэллэгт эерүүлж эцэг мал, эх мал хариулагч гэдэг байсан) болжээ. 

	Саах үхэргүй адуучных халуун зунаар хар цайтай, нүүх тэмээгүй хоньчин нэгдлийн машин хүлээсээр намаржаандаа даарч суудаг болжээ. Унах эзэнгүй адуу эмнэгшиж, ачих ачаагүй тэмээ ашиггүй малын тоонд орж махны төлөвлөгөө хааж байв. 

	Үүнийг зөвтгөх зорилготой үзэл сурталд ч бас Марксын онол тусгалаа олж байв. Анх “Хоньчин барилгачин” дуугаар социализмын давуу талыг харуулж, мэргэшсэн малчин төрснийг зарлаж эхэлсэн суртал нэвтрүүлэг өсвөр үеийнхнийг сурган хүмүүжүүлэх чиглэлд хүртлээ хөгжиж “Удмаа дагаад тэмээчин болно би” гэсэн үгтэй хүүхдийн дуу одоогийнхоор хит болж байв. Ардын уран зохиолч Цэндийн Дамдинсүрэн агсны “Бух Гомбо” наргиантай өгүүллэгт энэ гашуун түүхийн эхлэл туссан юм. 

	Түүхэн сургамжийг нэгтгэн дүгнэж, алдаагаа давтахгүй буруугаа хаацайлах чадамжтай зохион байгуулалттай бүтцийн хувьд МАХН-ын зүгээс Монголын ард түмнийг хатуу зааглан, хоорондын холбоог таслахыг байнга хичээж байсан юм. Хотын иргэд малчдын бэрхшээлийг мэддэггүй шиг малчид хотын иргэдийн бэрхшээл зовлонг мэддэггүй байв. 

	Харин тэдний хоорондын мэдээлэл нь намын хатуу хяналтын дор үйл ажиллагаагаа явуулдаг үзэл сурталжсан хэвлэл мэдээллийн байгууллагууд, зохиолчид, урлагийн байгууллагуудын “социалист реалист” чиглэлтэй утопи (үл гүйцэлдэх) мөрөөдлийг тусгасан бүтээлүүдээр хязгаарлагдаж байв. 

	1930-1940 онд үгээгүй лам нарыг артель (гар үйлдвэр) хүлээж байсан бол 1960-аад оны нэгдлээс зугтсан малчдыг хоцрогдсон нүсэр том үйлдвэрүүд, уурхайнууд хүлээж байлаа. Энэ удаад феодалуудыг ангийн хувьд устгах ажил 100 хувь давж биелсэн тул одоо малчдыг “ангийн хувьд” устгахаар шийдсэн мэт байлаа. Монгол улсыг “ХАА-Аж үйлдвэрийн орноос Аж үйлдвэр ХАА-н” орон болгон хувиргах зорилт дэвшүүлэв. 

	Олон мянган малчин, тэдний үр хойч “Яруу алдарт ажилчин анги” гэдэг цаасан малгайн дор хоног төөрүүлж яваад одоо зах зээлийн эдийн засгийн үед ч гэсэн мөнхийн нэг ядуу зүдүү айл болж хоцорсныг юу гэж үзэх вэ. ХАА-н нэгдэл ч зохиомол хүчээр хийсэн тогтолцоо байсан тул удаан амьдарч чадалгүй, нийгмийн өөрчлөлтийн эхний сэвэлзүүр салхинд л сөнөсөн шүү дээ. 

	Өвөрхангай аймгийн Сант суманд цөлөгдсөн “эсэргүү” Ц. Лоохуузад зургаан жилийн ял оноохдоо “мал дарсан, хувийн үйлдвэр эрхэлсэн, дамын худалдаа хийсэн” гэсэн эрүүгийн хуулийн зүйл ангиар ял тулгаж, машин болон бусад эд хөрөнгийг нь хураасан. Бүх төрлийн хэлбэрээр хөрөнгө хураалтад хамгийн их баяжсан хүмүүс бол МАХН-ын дарга нар, ДЯЯ-ныхан гэдгийг бидний үеийнхэн гадарлана. 

	 

	 

	Хаш аяганы түүх

	Нэг сонин баримт дурдъя. 1960-аад онд ДЯЯ-ны нэгдүгээр орлогч сайд, генерал Дамдиннэрэнгийн Батаа Өвөрхангай аймагт ажлаар явж байгаад Бүрд сумын Улаантуг бригадын малчин Дэчин-Ишийнд очиж л дээ. Том даргаа хүндэтгэж идээ будааны дээдээр дайлахдаа цагаан хаш аяганд айраг сөгнөжээ. Тэр аяга тухайн үед Гандан хийдэд ч, Засгийн газрын фондод ч байхгүй болсон ховор эд байж гэнэ. Сайд түүнийг их л сонирхон шохоорхож байгаад яваад өгчээ. Хэд хоногийн дараа ДЯЯ-наас хэдэн хүн очиж “Монголд байхгүй аяга яагаад танайд байдаг билээ, та энэ аягыг хэнээс авсан юм бэ? Яаж авсан бэ?” гэж байцаалт маягийн юм хийж байснаа шууд “хураана" гэжээ. 

	Хэдэн үе дамжин хадгалагдаж ирсэн эд учир Дэчин-Ишид үнэндээ мэдэх юм байхгүй байж. Гэхдээ тэрээр хашир сэргэлэн хүн учир “Та нар гуч, дөчин он шиг хураагаад яах вэ, би танай яамны ойгоор аваачиж бэлэглэе" гэж байна гээд Батаа сайдад хэлээрэй гээд хуурч аргалаад явуулжээ. 

	Гэтэл аяганд шунагчид дууссангүй. Удалгүй Өвөрхангай аймгийн намын хорооныхон ирж, энэ аягаа нам, засгийн фондод өг гэж шахжээ. Дараа нь Улсын төв музейнхэн ирж аягаа худалд, үзмэрт тавья гэж шалжээ. Энэ бүхэнд Дэчин-Иш гуай “ДЯЯ-ны Батаа сайдын мэдлийн юм аа, түүнээс зөвшөөрөл авчраад аваарай” гээд аргалж өнгөрөөдөг байж. Бүүр сүүлд 1988 онд олны танил, Улс төрийн товчооны гишүүн С. Лувсан гуай ирж, аягаа зар, танайд байх шаардлагагүй гэж шалжээ. Тэгэхэд Дэчин-Иш гуай өвчтэй хэвтэрт байсан учир “Би одоохондоо рашаан хийж ууж байгаа юм аа, намайг үхэхээр аваарай” гээд гаргажээ. 

	Саяхан Дорноговийн нэг хүн Лувсан дарга хоёр алтан бурхныг минь хуурч авсан гэж эхнэр, хүүхдүүдээс нь нэхээд, сонин хэвлэлээр цацаад байсан нь бас ч оргүй үг биш биз ээ. Ер нь дарга сайд нар, баячуулын шуналд хязгаар гэж байдаг юм уу. 

	МАХН, засгийн удаа дараагийн тогтоол, шийдвэрүүд олон янзын хувилбараар хэрэгжиж явсаар олон жилийг ардаа гээсэн ч эцэст нь монголчуудыг туйлын ядуу, гуйлгачин сэтгэлгээтэй нэгэн болгосон нь маргаангүй түүхэн баримттай билээ.

	 


ДАНЗАНЫ "ЭСЭРГҮҮ ДОЛЛАР" БУЮУ МӨНГӨН ДЭВСГЭРТ ХҮРТЭЛ ХЭЛМЭГДЭЖ БАЙЛАА

	 

	Ардын Засгийн анхны мөнгөн тэмдэгт доллар нэртэй байжээ

	Монгол улсын гавьяат багш, Автономитын үеийн санхүү гаалийн ажилтан агсан Чимидийн Түмэн гуай амьд сэрүүндээ “Монголчууд өөрийн үндэсний доллароор наймаа хийж, нандигнан хадгалж явсан алтан үе бий. Даан ч удалгүй тэр мөнгө эсэргүү мөнгө хэмээн адлагдаж, гүйлгээнд байсан бүх мөнгийг Дотоодыг хамгаалах газраас хурааж, шатаан устгаж байхыг бас үзлээ” гэж ярьсан билээ. Хэлмэгдүүлэлт Монгол орны нийгмийн бүхий л салаа мөчрийг хамарсан юм. Хүмүүс ном хэлмэгдүүлсэн түүхийг мэдэхээс мөнгө хэлмэгдүүлсэн түүхийг мэдэхгүй байх. Ийм л айхтар хэлмэгдүүлэлт улс орныг цусан балчиг дундуур чирч гарсан юм шүү дээ. 

	Монголын Ардын Намын дарга, Сангийн яамны сайд Данзан үндэсний үзэлтэй, либерал сэтгэлгээтэй, юм үзэж нүд тайлсан хүн байсныг түүний гаргасан монгол “доллар” баталдаг. Тэрээр нийслэл хүрээг чөлөөлмөгцөө үндэсний мөнгөн тэмдэгт санаачлан хэвлүүлж гүйлгээнд оруулжээ. Улс орны, гадаадын мөнгө хүүлэл, капиталыг шахан зайлуулж, мөнгөний бодлогыг гартаа авч үндэсний эдийн засгийг төвхнүүлэхэд, үндэсний мөнгөн тэмдэгттэй болох нь маш чухал болохыг тухайн үеийн үндэсний үзэлтнүүд ойлгожээ. Нөгөө талаас үндэсний мөнгөн дэвсгэрт нь шинэ тулгар улсын улс төр, эдийн засгийн бүрэн тусгаар тогтнолын илэрхийлэл болох байлаа. Энэ монгол долларт эдийн засаг, улс төрийн хувьд коммунист Оросоос хараат бус байх гэсэн эрмэлзэл илэрдэг нь нэрээс нь ч ойлгогдоно. Чухамхүү үндэсний эдийн засгийн бие даасан байдлын төлөөх энэ хүсэл эрмэлзэл нь Данзаныг засаршгүй хөрөнгөтний үзэлтэн гэгдэхэд хүргэжээ. 

	Үүний өмнө Хүрээг эзэлсэн Барон Унгерн анх удаа “бага болзоот” хэмээх 20, 25, 50, 100 долларын дэвсгэрт модон бараар хэвлэж гүйлгээнд оруулсныг Данзаны доллар гүйлгээнд бүрэн нэвтэртэл Ардын засгийн газраас хорилгүй хэрэглэж байв. Бага болзоот тухайн үеийн мексик доллартой адил ханштай байсныг шинэ доллар гаргахын тулд ханшийг 60 хувиар бууруулж, удалгүй бүгдийг сангийн яаманд татан авчээ. Хэдий Данзаны доллар гарахаас өмнө үндэсний мөнгөн тэмдэгтийг бага болзоот доллар гүйцэтгэж байсан авч улс орны мөнгөний зах зээл гадаадын бүрэн хяналтад байв. Богдын Засгийн газар болзоотыг ихээр хэвлэж чадаагүй бололтой. Үүний дээрээс Богдын Засгийн газрын язгууртнууд мөнгөн тэмдэгтийн учир утгыг төдийлөн ойшоож байгаагүй бололтойн дээр тэдний хөрөнгө хуримтлал өөр мөнгөөр үнэлэгдэж байжээ. Тиймээс Богд хаант Монгол Улсыг тунхаглаад 10 жил өнгөрсөн хэр нь үндэсний мөнгөн тэмдэгт худалдааны хэрэгсэл болж чадсангүйгээр барахгүй, хэрэглэгдэхээ больсон хаант Оросын рубль, хятадын янчаан, мексик доллар гүйлгээний хэрэгсэл болж, хадаг малын арилжаа ч хийгдэж байжээ.

	Долларыг ЗХУ-д хэвлүүлсэн үү, АНУ-д хэвлүүлсэн үү?

	Албан ёсны түүхэнд Данзаны долларын тухай дурддаг ч үгүй, гэвч банк санхүүгийн түүхэнд албан ёсоор цухас бичсэнийг сурвалжлан үзвэл анхны 3.5 сая долларын мөнгөн тэмдэгтийг Зөвлөлт Орост хэвлүүлсэн гэсэн байна. Гэтэл учир мэдэх хүмүүс анхны тэмдэгтийг ЗХУ-д бус АНУ-д захиалж хэвлүүлсэн гэдгийг ам дамжуулан ярьж үлдээжээ. 

	Ардын засаг хүрээг чөлөөлснөөс хойш ердөө ганцхан сарын дараа буюу 1921 оны наймдугаар сард анх гүйлгээнд гаргасан “монгол доллар”-ыг 1,5 саяын мөнгөн дэвсгэртийн алтан баталгаатайгаар Америкт хэвлүүлжээ. Уг доллар нь “Монгол улсын хүүгийн мөнгөн тэмдэгт цаас”, “Улсын хүүгийн бэлэн мөнгөөр баталбай”, “7 нэг бүр нь цэн”, “Монгол улсын арван нэгдүгээр онд хэвлэн гаргавай”, “Бусад хүмүүс дуурайлган үйлдвээс хуулийн ёсоор ялламуй” гэсэн бичигтэй байжээ. Мөн мөнгөний нэгж тус бүрд англи хэл, үсгээр “fifty cents, one dollar, five dollars...” гэх зэргээр бичжээ. Энэ мөнгө Богдын Засгийн сүүл үед Бароны гаргасан мөнгөн тэмдэгт бага болзоотыг бодвол орчин цагийн мөнгөн тэмдэгтийн бүхий л шаардлагад нийцсэн байв. 

	Мөнгөн тэмдэгтийг хулдаас шиг зузаан гоёмсог цаасан дээр хэвлэсэн агаад содон сонин сайхан үнэртэй байсан гэж мөнгийг барьж үзсэн хууччуул ярьдаг байв. Ардын Засгийн анхны мөнгөн тэмдэгт тод олон өнгөтэй, хас суурьтай угалз хээгээр чимэглэсэн их үзэмжтэй, гоё мөнгөн тэмдэгт юм. 50 цент, нэгт, гуравт, тавт, аравт, хорин тавт гэсэн дэвсгэрт бүр дээр “Сангийн яамны тэргүүн сайд Данзан, хүүгийн нярав Даваа” гэж бичсэн байна. Мөнгөн дэвсгэрт бүрийн хэмжээ өөр, мөнгөний нэгж дээшлэх тусам томорч байв. Өндөр ханштай үндэсний энэхүү мөнгөн тэмдэгт 1921-1924 оны наймдугаар сар хүртэл Монголын зах зээл дээр гүйгдэж, гадаадын мөнгөн тэмдэгтийн ноёрхлыг унагахад чамгүй үүрэг гүйцэтгэжээ. 

	 

	 

	Та юм л бол Америкийн хөрөнгөтний загварыг дуурайх болжээ?

	1921 оны Ардын хувьсгалын дараа шинэ тулгар төрийг төвхнүүлж, арилжаа наймаа өрнүүлэн, хятадын мөнгө хүүлэгч наймаачдын нөлөө, эдийн засгийн хараат байдлаас гарч үндэсний эдийн засгийг сэргээн төвхнүүлэх ажлыг эрхлүүлэхээр МАН-ын дарга, үндэсний хувьсгалын удирдагчдын нэг Солийн Данзаныг Сангийн явдлын яамны тэргүүн сайдаар томилсон нь санамсаргүй хэрэг биш байв. 

	Сайд Данзаны юуны өмнө тусгаар тогтносон Монгол улсыг өөрийн гэсэн өнгө төрхтэй, үндэсний мөнгөн тэмдэгттэй болгож, тэгэхдээ мөнгөн тэмдэгтээ бүүр Оросын рубль, Хятадын янчаанаас ч илүү өндөр ханштай, үлгэрлэвэл Америкийн доллар лугаа адил болгоё гэсэн эрмэлзэл нь Оросын улс төрийн эзэрхийлэгчид, Хятадын мөнгө хүүлэгчдийн санаанд нийцээгүй нь мэдээж. 

	Засгийн газрын гишүүн Эдийн засгийн зөвлөлийн тэргүүн Амагаев, Цэргийн зөвлөлийн тэргүүн Элбэгдорж Ринчено нар монгол долларыг илт эсэргүүцэж “Та юм л бол Америкийн хөрөнгөтний загварыг дуурайх болжээ. Бид чинь хөрөнгөтний биш нийгэм журмын замаар явж байгаа тусгаар тогтносон улс шүү” гэж зэмлэж байсан удаатай аж. Гэвч үндэсний сэргэн мандлын үзэлтэй либерал сэтгэлгээтэй жанжин Данзан дийлж “Нэгэнт монгол долларын нөөц дуусаж буй учир” нэмж 3.5 саяын дэвсгэртийг хэвлүүлжээ. Тэр үеийн хүрээний толгой зураач Мангалам гэгч хүн мөнгөний төсөл загварыг зурсан гэдэг. 

	Энэ нь тухайн үедээ улсын санхүү, эдийн засгийг орчин үеийн загварт оруулахад чиглэсэн маш том алхам байсан бөгөөд ямар ч атугай монголчууд үндэснийхээ монгол долларыг барьж үзэж, нандигнан түрийвчиндээ хийж, амьдралдаа идэвхтэй хэрэглэж байсан нь том дэвшил байв. 

	Гэтэл 1924 оны зун Монголын Ардын Намын гуравдугаар их хурал болж сайд Данзаныг “Улаан хувьсгалаас урваж, хөрөнгөтний замаар монгол улсыг явуулах хортой явуулга хийж байна” гэж буруутгаад баривчлан буудсаны дараа Монгол долларыг “эсэргүү доллар” хэмээн гүйлгээнээс хасжээ. Ард түмний дунд “Данзаны эсэргүү доллар”-ыг хадгалж үлдээж болохгүй гэсэн сурталчилгааг өргөн хийж, нэгжин хурааж авснаар монгол доллар ердөө гуравхан жил “амьдраад” Данзантай хамт зүйл дууссан түүхтэй ажээ. Чухам ийм учраас Данзаны доллар ард түмний гарт хадгалагдаж үлдээгүй бөгөөд харин банкны архивд 3.05 сая доллароос хадгалж үлдсэн байж таарах юм. 

	1924 онд Монгол-Оросын хамтарсан “Худалдаа аж үйлдвэрийн банк” буюу анхны төв банк байгуулагдахад 3 сая 50 мянган долларын тэмдэгтийг гүйлгээнд оруулахад бэлэн хадгалж байжээ. Монголын Засгийн газраас 1924 оны 9 дүгээр сард энэ мөнгийг нэмж гүйлгээнд оруулах шийдвэр гаргасан нь хэрэгжээгүй юм. Харин оронд нь ЗХУ-д хэвлэсэн 1940 оныг хүртэл хэрэглэсэн, албан ёсоор 1966 онд гүйлгээнээс хассан мөнгөн дэвсгэрт “төгрөг”-ийг гүйлгээнд гаргажээ. 

	1990 он хүртэл Монгол банк, сангийн яам энэ долларын талаар тас нууж, сонин хэвлэлд зураг хөргийн тавьсан сурвалжлагчийг мөрдөн мөшгөж байсан түүхтэй. Гэвч эдийн засаг либералчлагдсаны дараачаас Монгол Улсын банк санхүүгийн түүхэнд үндэсний мөнгөн тэмдэгт болон хэвлэгдсэн түүхтэй юм.

	 


МЯНГАТ МАЛЧДЫГ ДАРАМТЛАХ КОММУНИСТ ХӨШҮҮРГИЙН ТУЛАХ ЦЭГ НЬ ШОРОН БАЙЛАА

	Удаан үргэлжилсэн шинэ эргэлтийн бодлого

	Монгол улсад дөчөөд онд хэдэн малаас өөр гайхуулах, нүүр тахлах юм байгаагүй. Аугаа их эх орны дайн дуусмагц бүх хүчээрээ дайны байдалд шилжин ажиллаж, нэлээд доройтсон аж ахуйгаа өөд нь татах шаардлага гарсан байна. Тиймээс 1945 оны эцсээр мянгаас дээш толгой малтай малчдыг урамшуулан дэмжих, алдаршуулах зорилго тавьжээ. Ингэж ардын аман ярианд бахархан ярьдаг мянгат малчин, сайн малчин анх төрсөн юм. 

	Эдгээр хүмүүс бол нударган баячууд ч биш, үе дамжсан хөрөнгөтэй феодал ноёд ч биш, панз наймаагаар хөрөнгөжсөн хүмүүс ч биш жирийн малчин ардууд байсан юм. 1920-иод оноос эхэлсэн их хэлмэгдүүлэлт, их цэвэрлэгээний дараа хөрөнгө эзэмшигч хар, шар феодал ангид хамаарагдах бүхнийг хүүхэд эмэгтэй гэлгүй үндсэнд нь хядан устгасан байлаа. Жасуудыг тараан, феодалын хөрөнгийг хурааж, эздийн нь толгойг залгисан коммунистууд харин анхны нийгэмчлэх оролдлого буюу “хэт зүүний завхрал, нугалааны” дараа алдаагаа засахын тулд дээрэмдсэн мал сүргийг арга буюу малчдад тараан өгсөн юм. 

	В. И. Лениний хамтралжуулах төлөвлөгөөг Монголын нөхцөлд тохируулалгүй, ядаж нэр томьёог нь өөрчлөлгүй догматикаар хуулбарлан хэрэглэснээр баяд, ноёд, сүм хийдийн мэдлийн мал хөрөнгөнд шууд тулгуурлан хамтрал, коммун байгуулна хэмээн дүвчигнэв. Ингэснээр тухайн үеийн эдийн засгийн цорын ганц тулгуур болсон мал аж ахуй хохирон сүйдэж, мал сүргийн тоо толгой эрс буурахын зэрэгцээ хувийн талаар эрх чөлөөтэй гэгдэж байсан малчин ардыг үгээгүй боол, дуулгавартай манкурт, гар нүцгэн монгол пролетари (энэ үгийг монголчуудад ойлгуулах гэж үгээгүйчүүд гэж орчуулсан нь утгын хувьд тохирч байна) болгох гэж оролдсоноос 1932 оны эсэргүүцлийн бослого дэгдсэн түүхтэй билээ. Энэ удаад феодал язгууртны бус ардын засгийн тулгуур гэгдэж байсан ардын цус урсав. 

	Бослогыг цуслан дарсны дараа ард олны эсэргүүцлээс айсан МАХН-ынхан энэ алдаагаа засахын тулд “Шинэ эргэлтийн бодлого” гэгчийг зарлаж, хамтрал коммуныг тарааж, ард түмнийг нийтэд нь малжуулах бодлого явуулснаар 10 орчим жилийн таатай нөхцөлд ажилч хичээнгүй, хөдөлмөрч шударга, туршлагатай малч хүмүүсийн малын тоо толгой эрс өсжээ. Дэлхийн хоёрдугаар дайн эхэлснээр коммунистууд дотоодод нийтийг хоморголон хэлмэгдүүлэхээс болгоомжилж эхэлжээ. Ингэснээр эрх чөлөөгөө олж авсан малчид хөрөнгөжиж эхэлжээ. 

	1945 онд анхны мянгат малчин болсон 97 малчин үнэн хэрэгтээ олон ядуусыг тэжээж, амьдралыг залгуулж, улс орны өнгө төрхийг засаж, гэрэл гэгээтэй харуулж явсан гавьяатай хүмүүс байлаа. Дайны дараа мянгат малчдын тоо ингэж өндөр гарсан нь бүдүүлэг коммунист удирдагчдыг дараагийн хийрхэлд хөтөлжээ. Зүүний алдаа завхралыг зассан нам засгийн мэргэн бодлого ингэж амжилт олж байгаа тул Монголыг 200 сая толгой малтай болгоно гэх солиорол эхлэв. 

	Даан ч социализмын жилүүдэд яаж ч сурталдаад малын тоо толгойг 30 сая хүргэж чадаагүй. Харин нэгдлүүдийг тарааж, малыг хувьчилснаар малын тоо толгой энэ жил 40 сая хүрсэн нь асуудлын гол нь ерөөсөө МАХН-ын мэргэн бодлогод бус харин өмч эзэндээ очиход л оршдогийг харуулж байна. МАХН-ынхан бодож олсон “Мянгат малчдыг тодруулдаг” уламжлалаа сэргээлээ. Энэ сайн хэрэг. Гэхдээ дахиад бүү солиорч хийрхээсэй гэсэндээ дараагийн бүлгийг бичлээ. 

	 

	 

	Гүрж амны 200 сая мал

	1948 онд И. В. Сталин Ю. Цэдэнбал тэргүүтэй МАХН-ын төлөөлөгчидтэй уулзахдаа “Нүүдлийн мал аж ахуйг худаг ус, тэжээлийн фондоор эрчимжүүлэх замаар дэмжвэл 200 сая толгой хүрэх бололцоотой юм биш үү?" гэж хэлснийг шүүрэн авч сүржин кампанит ажил өрнүүлжээ. И. В. Сталин нүүдлийн мал аж ахуйн онцлогийн талаар үнэндээ юу ч мэдэхгүй хүн. Гэхдээ цаг уурын маш хүнд нөхцөлд ингэж өсөж үржиж байгаа малыг байнгын тэжээл усаар хангавал хамаагүй илүү өснө гэж бодсон бололтой юм. 

	Мянгат малчдаар Монголын малыг 200 сая-д хүргэх Сталины уриалгад гарын үсэг зуруулж буй нь

	 

	 

	Хийрхэл эхэлж Улсын сайн малчдын гуравдугаар зөвлөгөөнд оролцсон малчдаар “200 сая толгой малтай болох” уриалга гаргуулж, Сталины зургийн өмнө гарын үсэг зуруулж, зургийг нь үзэл сурталжсан хэвлэлүүдээр тараажээ. Увс аймгийн Өмнөговь сумын малчин Бөөрийн Иргэл гуай гэхэд 23600 толгой мал тоолуулж байсан хүн. Тэрээр хязгаар нутгийн бичиг үсэггүй, ажилч хичээнгүй нэгэн байсан бөгөөд Сталины “санаачилгыг” хэрэгжүүлэх уриалгад гарын үсэг зурах болоход бичиг үсэг мэдэхгүй тул баруун гарын эрхий хуруунд хар бэх түрхэж, хуарыг дарах гэжээ. Гэтэл нэгэн дарга “Ингэж болохгүй, Сталин багшийн хөргийн өмнө бичиг үсэгтэй социалист Монголын малчин л байх ёстой” гэснээр үзэг бариулж суулгаад дээрх зургийг авчээ. Түүний дэргэд хоёр мянгат малчин гарын үсгээ зурахаар тэсэн ядан хүлээн зогсох ажээ. 

	 

	 

	Мянган малтай хүн шоронд л орно

	Гэвч мянгат малчдын алдарших цаг удаан үргэлжилсэнгүй. Монгол хэзээ ч 200 сая малтай болж чадахгүйг ойлгосон уу, эсвэл Ю. Цэдэнбал нийгэмчилж байж 200 саяд хүргээд гавьяаг нь мянгат малчдад бус өөртөө авъя гэж тооцсон уу сайн малчдыг хавчиж эхэлсэн юм. Үр дүнд нь 1950-иад оны эхээр 97 мянгат малчны 66 нь шоронд орсон байлаа. 

	Ю. Цэдэнбал коммунизмыг шинжлэх ухааны үндэстэй бүрэн төгс ялуулахын тулд малыг нийгэмчлэх ажлыг эрчимжүүлэх зорилгоо хэрэгжүүлж эхлэв. Коммунистууд уламжлал ёсоор дарангуйлж эхлэв. 1947 онд Жамбалдоржийн хар хууль гэж алдаршсан тогтоол гарч малчдыг малаас нь салгахын тулд шоронд илгээж эхлэв. 1930-аад онд эзнийг нь алаад хөрөнгийг нь булаан авдаг байсан бол 1950-иад онд албан татвараар дарамтлан шахаж эзнийг нь шоронд илгээж, эцэстээ өөрсдөө сайн дураараа нэгдэлд өргөхөөс өөр аргагүй болгож байжээ. Үүнийг одоогоор бол “хөрөнгө хураах эдийн засгийн хөшүүрэг” гэж нэрлэх байх. Энэ коммунист хөшүүргийн тулах цэг нь шорон байлаа. 

	Малчдыг малаас нь салгахын тулд албаар дааж давшгүй их алба татвар оногдуулж байсан тул ийнхүү олонх нь шоронгийн хаалга татаж, бусад нь нэгдэлд тушааж байж арай гэж мултарчээ. Батын Янжив гуай 7 удаагийн нийгэмчлэлээр тэмээ 73, адуу 298, үхэр 102, хонь 1419, ямаа 127 нэгдэлд “сайн дураар нийгэмчилж” санаа амарчээ. Мянгат малчдыг тодруулахад Увс аймаг хамгийн олон мянгат малчинтай болжээ. Энэ хэрээр тус аймгийнхан олноор хэлмэгджээ (Мянгат малчдын жагсаалтыг хойно үзнэ үү!). 

	Энэ өргөн хүрээтэй нийгэмчлэлээс ганц хоёрхон хүн үлдэж хоцорсныг хожим 1970-аад оны дундуур цэрэгт дайчлан байж малыг нь булаан авсан гэдэг. 1945 оны чөлөөлөх дайны дараа Өвөр Монголын зүүн үзэмчин 12 хошууны 9-ийг нь дагуулан орж ирсэн Дорж гэдэг хүний бүх малыг мөн л булаан авчээ. Ийнхүү хатуурхсаны дүнд 1959 он гэхэд нэгдэлжих хөдөлгөөн ялж, мянгат малчдаас малчин хэвээр үлдсэн нь хангайд 50, говьд 75 толгой малтай байх эрх үлджээ. Ю. Цэдэнбал мал нийгэмчилж дууссаныг коммунизм Монголд бүрэн төгс ялсан гэж дүгнээд энэ гавьяагаа Ардын хувьсгалтай дүйцүүлжээ. Тэр хоршоолох хөдөлгөөн ялсан нь ардын хувьсгалтай дүйцэх хэрэг гэж бичжээ. Тэр Лениний хоршооллын онолыг хэрэгжүүлсэн хүн болж, том онолчдын эгнээнд шилжсэн гэж өөрийгөө тоож байлаа. 

	 

	 

	Мянгат малчид яагаад мөлжигч болов?

	Сайд нарын зөвлөлийн тогтоолоос үзвэл мянгат малчид улсын зах хязгаарын аймгуудаас олноор тодорсон байжээ. Төвийн аймгуудаас цөөхөн байна. Учир нь зах зээл, мэдээлэлд ойр хүмүүс нударган баян болчих вий гэж айж болгоомжилж байв. Ердөө 10 гаруйхан жилийн өмнө феодалын хөрөнгө хураасан гашуун түүхийг тэд сайн мэдэж байв. Харин хязгаар нутгийн малчид малаа өсгөсөөр байв. Тэр үеийн мянгат малчид гээд бусдаас ялгарч илүү гарах зүйлээр маруухан байлаа. Адилхан гэртэй, адилхан хувцастай, нийгмийн тэгшитгэсэн хуваарилалтаас хүртдэг хувь хэмжээгээрээ л хүртдэг, ялгаатай нь тэд олон малтай л байжээ. 

	Феодал ангийн төлөөний этгээдтэй тэмцэж байсан коммунистууд нийгмээс өөр дайсан хайж болзошгүй байлаа. Шинээр төрсөн мянгат малчид, чинээлэг иргэдийг “хөрөнгөтний үзэл бодолтой буржуйлаг этгээд, шинэ мөлжигч” гэж буруутгаж эхлээд байсан юм. Шинэ эргэлтийн бодлогыг амжилттай хэрэгжүүлсэн Ерөнхий сайд П. Гэндэн “Баяжигтун” гэж хэлснээсээ болж буруудсан гэж ойлгож байв. 

	Коммунист онолоор, хожим Ю. Цэдэнбал ч эшилснээр “хувийн өмч бол мөлжлөгийг бий болгох суурь хөрс” юм. Олон малтай болохын хэрээр малаа ганцаараа дийлэхгүй тул хүн хөлсөлж маллуулах явдал хаа сайгүй байв. Гэтэл малаа маллуулагч нь хүний хөдөлмөрийг сорон мөлжиж буй этгээд болж байв. Хувь хүмүүсийн хоорондын хөдөлмөрийн харьцааг хүлээн зөвшөөрдөггүй нийгэм учраас малаа хариулгасан нь байтугай хариулсан нь буруутан болж магадгүй байлаа. Коммунистууд зөвхөн төрийн мөлжлөгийг л хүлээн зөвшөөрч байв. Марксын эдийн засгийн онолын үндэслэл нь “Өмчийн эзэн нэмүү өртөг бий болгохын тулд ажилчдын хөдөлмөрийг багаар үнэлж, гар нүцгэн пролетариудыг мөлжин шулж баяждаг” гэдэгт тулгуурласан байдаг. Тиймээс өмчгүй гар нүцгэн пролетариуд хөдөлмөрөө мөлжүүлэн амьдрахаас өөр аргагүй байдалд ордог байна. Харин өмчтэй нь бусдыг шулан мөлжих замаар л оршин тогтнодог. Үүнээс ангийн тэмцлийн онол үүсдэг. Энэ онол ёсоор бол хувьдаа 1000 ба түүнээс дээш малтай хүмүүсийг баян, тарган гэж нүд үзүүрлэхийн эхлэл тавигдаж байжээ. Төр, тэднийг бусдыг мөлжиж орлого олно гэж болгоомжилж байсан учраас тэр орлогыг нь ясанд нь тултал шулж авахыг хичээж байжээ. 

	Тухайн үед улсын нэгдсэн өвс тэжээлийн фонд, төрөөс үзүүлэх дэмжлэг гэж байсангүй. Тиймээс малчид зөвхөн өөрийн арга туршлага, хишиг буянаар л мал нь өсөж, зарим нь дийлэхээ байж байв. Нэгэнт улсаас огт хамааралгүй учраас мянгат малчид харьцангуй бие даасан байдалтай байсан ба “Улсын сайн малчин” цолоор төрөөс шагнаснаар тэдний нийгмийн нөлөө ихэссэнд санаа зовох болжээ. Тиймээс албан журмын ноогдол хүндээр оногдуулж, шоронд хорих замаар нэр хүндийг нь унагахын зэрэгцээ ядууруулан тэгшитгэх их аяныг өрнүүлсэн ажгуу. Энэ бол Ардын засгийн, ардын төрөөс ардынхаа эсрэг явуулсан эдийн засаг-хүчирхийллийн системтэй, онолын үндэстэй сайтар бодож боловсруулсан томоохон хэлмэгдүүлэлт байсан юм. 

	Харин өнөө үеийнхэн энэ “Алдарт сайн малчин” 97 хүнээр бахархах ёстой бөгөөд та бүхэнд эдгээр хүмүүсийг шагнасан тогтоол, жагсаалтыг бахархал болгох гэж Монгол бичгээс кирилл үсэгт буулган хүргэж байна. Энэ тогтоолыг агуулсан эмхэтгэл Улсын анхны алдарт сайн малчны нэг Увс аймгийн Ховд сумын харьяат Батын Янжив гуайд хадгалагдаж байсныг авч энэ жагсаалтыг нийтэлж байгаа тул талархал илэрхийлж байна. 

	 

	 

	Бүгд Найрамдах Монгол Ард Улсын Сайд нарын Зөвлөлийн 

	1945 оны 11 дүгээр сарын 30-ны өдрийн 82 дугаар ТОГТООЛ

	 

	Утга нь: Хувь хувийн мал сүргийг мянга ба дээш тоогоор өсгөн нэмэгдүүлсэн тэргүүний малчдад Засгийн газраас дурсгалын зүйлүүдийг олгож, алдар цол шагнах тухай. 

	Малын тоог мянган толгойгоос дээш өсгөсөн тэргүүний зүтгэлтэй ардуудад 1944 оны 9 дүгээр сарын 22-ны өдөр Намын Төв Хороо, Сайд нарын Зөвлөлийн 92-60 дугаар хурлаас гаргасан тогтоолыг баримтлан сайдын зөвлөлөөс тогтоох нь:

	 

	Нэг: Өөрсдийн үнэнч шударга хөдөлмөрөөр малаа өсгөж 1000 гаруй толгойд хүргэсэн ардуудад “Улсын алдарт сайн малчин” хэмээх цол шагнаж, Засгийн газрын хүндэт үнэмлэх ба дурсгалын зүйлсийг олгох:

	1. Өмнөговь аймгийн Сэврэй сумын 6 дугаар багийн Магсарын Ванчиг

	2. мөн аймгийн Баян-Овоо сумын 3 дугаар багийн Норжины Намжил

	3. мөн аймгийн мөн сумын 4 дүгээр багийн Дэрэмийн Чойдорж

	4. Дорноговь аймгийн Эрдэнэ сумын 3 дугаар багийн Бадрахын Дэндэв

	5. мөн аймгийн мөн сумын 6 дугаар багийн Гомбын Цэдэнбалжир

	6. мөн аймгийн Дэлгэрэх сумын 3 дугаар багийн Шаравын Дэндэв

	7. Өвөрхангай аймгийн Хайрхандулаан сумын 9 дүгээр багийн Долгорын Шатар

	8. мөн аймгийн Хужирт сумын 2 дугаар багийн Онолтын Мижид

	9. мөн аймгийн Бүрд сумын 7 дугаар багийн Бадрахын Цэнгин

	10. мөн аймгийн Зүйл сумын 5 дугаар багийн Цэндийн Ойдов

	11. мөн аймгийн Баян-Өндөр сумын 7 дугаар багийн Содовын Гомбо

	12. Хэнтий аймгийн Баянхутаг сумын 9 дүгээр багийн Самданы Пунцаг

	13. мөн аймгийн Норовлин сумын 5 дугаар багийн Насангийн Ханд

	14. мөн аймгийн Баян-Адарга сумын 1 дүгээр багийн Цэвэгийн Дамдин

	15. мөн аймгийн Батноров сумын 11 дүгээр багийн Цэвлээн Ванчин

	16. мөн аймгийн мөн сумын 5 дугаар багийн Жанцаны Зундуйбазар

	17. мөн аймгийн мөн сумын 8 дугаар багийн Балданы Доржгомбо

	18. мөн аймгийн Мандал сумын 5 дугаар багийн Баярын Гэндэндамба

	19. мөн аймгийн Дундбаян сумын 2 дугаар багийн Өлзийн Дамдинсүрэн

	20. мөн аймгийн Жаргалтхаан сумын 5 дугаар багийн Сүхийн Шагдар

	21. Чойбалсан (одоогийн Дорнод) аймгийн Баяндун сумын 8 дугаар багийн Дүндэгийн Бум. 

	22. мөн аймгийн Жаргалант сумын 5 дугаар багийн Банзрагчийн Долгор

	23. мөн аймгийн мөн сумын 6 дугаар багийн Гомбын Даржаа

	24. мөн аймгийн Түмэндэлгэр сумын 7 дугаар багийн Мөнхийн Дорж

	25. мөн аймгийн Цагаан-Овоо сумын 9 дүгээр багийн Жамсрангийн Дэмчиг

	26. Булган аймгийн Сайхан сумын 5 дугаар багийн Ванжилийн Дашням

	27. мөн аймгийн Бүрэгхангай сумын 8 дугаар багийн Очирын Жанцан

	28. мөн аймгийн мөн сумын 5 дугаар багийн Балданы Дагва

	29. мөн аймгийн мөн сумын 5 дугаар багийн Жанцаны Чүлтэмсүрэн, 

	30. мөн аймгийн Баян-Агт сумын 1 дүгээр багийн Уртнасангийн Дампил

	31. мөн аймгийн Халиун сумын 7 дугаар багийн Самбуугийн Лувсан

	32. мөн аймгийн Хангал сумын 1 дүгээр багийн Бидийн Жиддамба

	33. Завхан аймгийн Дөрвөлжин сумын 5 дугаар багийн Бавгарын Дорлиг

	34. мөн аймгийн Тосонцэнгэл сумын 1 дүгээр багийн Лхүндэвийн Гомбогүржав

	35. мөн аймгийн Отгон сумын 8 дугаар багийн Жамсрангийн Халзан

	36. мөн аймгийн Сантмаргац сумын 12 дугаар багийн Очирбалын Балжинням

	37. мөн аймгийн Чандмань сумын 9 дүгээр багийн Бямбын Нацаг

	38. Дундговь аймгийн Баяндун-Овоо сумын 2 дугаар багийн Чулууны Гончигсүрэн

	39. Сүхбаатар аймгийн Уулбаян сумын 4 дүгээр багийн Дандарын Шаравдорж

	40. мөн аймгийн мөн сумын 3 дугаар багийн Намнангийн Юндэн

	41. мөн аймгийн Уулбаян сумын 1 дүгээр багийн Бумын Гомбосүрэн

	42. мөн аймгийн Дарьганга сумын 3 дугаар багийн Уртын Дэрэм

	43. Мөн аймгийн Баяндэлгэр сумын 5 дугаар багийн Мядагмаагийн Дашцагаан

	44. Баянхонгор аймгийн Баянхонгор сумын 11 дүгээр багийн Биндэръяагийн Мижиддоо

	45. Говь-Алтай аймгийн Дэлгэр сумын 4 дүгээр багийн Сандагийн Жамган

	46. Мөн Цогт сумын 6 дугаар багийн Дамбын Пэрэнлэй

	47. Увс аймгийн Ховд сумын 2 дугаар багийн Ачийн Дансран

	48. мөн аймгийн мөн сумын 2 дугаар багийн Очирын Мижгээ

	49. Мөн аймгийн мөн сумын 5 дугаар багийн Цэвэгжавын Нингэр

	50. мөн аймгийн мөн сумын 11 дүгээр багийн Батын Янжив

	51. мөн аймгийн Түргэн сумын 3 дугаар багийн Сүрэнгийн Равдан

	52. мөн аймгийн мөн сумын 6 дугаар багийн Зүмбэрлийн Монгол

	53. Мөн аймгийн Бөхмөрөн сумын 6 дугаар багийн Захарын Чойхир

	54. мөн аймгийн мөн сумын 8 дугаар багийн Цагааннохойн Санж

	55. мөн аймгийн Сагил сумын 1 дүгээр багийн Буняагийн Авирмэд

	56. мөн аймгийн мөн сумын мөн багийн Самбуугийн Баасан-Атар

	57. мөн аймгийн мөн сумын 4 дүгээр багийн Мангалын Увш

	58. мөн аймгийн Тариалан сумын 5 дугаар багийн Аюушийн Мамдай

	59. мөн аймгийн мөн сумын 1 дүгээр багийн Жүбдэрийн Сэржээ

	60. мөн аймгийн Малчин сумын 5 дугаар багийн Сандагийн Ванчиг

	61. мөн аймгийн Өмнөговь сумын 1 дүгээр багийн Ноошийн Авирмэд

	62. мөн аймгийн мөн сумын 2 дугаар багийн Шагдарын Юнгэн

	63. мөн аймгийн мөн сумын мөн багийн Бүдээгийн Муухай

	64. мөн аймгийн мөн сумын мөн багийн Пунцагийн Зандан

	65. мөн аймгийн мөн сумын 6 дугаар багийн Өмхэйн Ванчиг

	66. мөн аймгийн мөн сумын мөн багийн Бөөрийн Иргэл

	67. мөн аймгийн мөн сумын мөн багийн Найдангийн Цэмбэл

	68. мөн аймгийн мөн сумын мөн багийн Доржийн Баянбилэг

	69. мөн аймгийн мөн сумын 7 дугаар багийн Аюурзанын Цагаандай

	70. мөн аймгийн мөн сумын мөн багийн Золцагааны Жамбал

	71. мөн аймгийн мөн сумын 8 дугаар багийн Аюурзанын Дорж

	72. мөн аймгийн мөн сумын мөн багийн Батын Хөхдэй

	73. мөн аймгийн мөн сумын мөн багийн Янживын Бат

	74. мөн аймгийн мөн сумын мөн багийн Цагаандайн Дорж

	75. мөн аймгийн мөн сумын мөн багийн Мягмарын Лхамжав

	76. мөн аймгийн мөн сумын 10 дугаар багийн Жигмэдийн Билигсайхан

	77. Баян-Өлгий аймгийн Ойгор сумын 2 дугаар багийн Дариданы Оролбай

	78. мөн аймгийн мөн сумын 4 дүгээр багийн Бахимын Азихан

	79. мөн аймгийн мөн сумын 2 дугаар багийн Мөндахабайн Шатхан

	80. мөн аймгийн Цагааннуур сумын сумын 3 дугаар багийн Нэмидийн Жамхүү

	81. мөн аймгийн мөн сумын 9 дүгээр багийн Үйнээн Жав

	82. мөн аймгийн Буянт сумын 5 дугаар багийн Пүрэвийн Хишиглэн

	83. Хөвсгөл аймгийн Чандмань сумын 2 дугаар багийн Сономын Лхүндэв

	84. Төв аймгийн Угтаалцайдам сумын 5 дугаар багийн Цэвэгмидийн Дэндэв

	85. мөн аймгийн мөн сумын 3 дугаар багийн Тогтохын Дамдиндорж

	86. мөн аймгийн Эрдэнэсант сумын 12 дугаар багийн Орочын Гомбожав

	87. Ховд аймгийн Булган сумын 8 дугаар багийн Оржидын Чогсомжав

	88. мөн аймгийн Эрдэнэбүрэн сумын 8-р багийн Гүржавын Чимиддорж

	89. мөн аймгийн Зэрэг сумын 5 дугаар багийн Бадарчийн Булган

	90. мөн аймгийн Манхан сумын 5 дугаар багийн Жамбалын Магнай

	91. мөн аймгийн мөн сумын 5 дугаар багийн Түвдэнгийн Дорж

	92. мөн аймгийн мөн сумын 1 дүгээр багийн Бүдийн Болд

	93. мөн аймгийн Дуут сумын 6 дугаар багийн Галдангийн Дулаан

	94. мөн аймгийн мөн сумын мөн багийн Ишигийн Хамагши

	95. Мөн аймгийн Алтай сумын 6 дугаар багийн Молтуугийн Пунцагдаш

	96. мөн аймгийн мөн сумын мөн багийн Загдын Багваа

	97. Увс аймгийн Өмнөговь сумын 2 дугаар багийн Дашийн Зоригт нарын 97 тооны өрх ардуудад “Улсын алдарт сайн малчин” цол олгож доор дурдсан дурсгалын зүйлүүдийг олгох, үүнд:

	 

	а) Гурван мөнгөн бүслүүртэй бөөр дээрээ 1000 малтай хэмээсэн үсэг бүхий таван литрийн багтаамж бүхий зандан хувин

	б) Таван хошуу мал товойлгон сийлбэрлэсэн мөнгөн чимэглэлтэй цом

	г) “БНМАУ-ын Засгийн газраас дурсгал болгов” хэмээсэн үсэг бүхий эрээн майхан

	д) Тэр аж ахуй ба нэгдлүүдийн гол олонх сүргийн хээлтүүлэгч малын мөнгөн хөөмөл дүрс

	ж) Хангай нутгийн ардуудад суурьшилтай хашаа, говь нутгийн ардуудад нэгдлийн хашаа тус бүр нэжгээдээр дурсгал болгон шагнасугай. 

	 

	Хоёр. Өөрсдийн малын тоо толгойг өсгөн нэмэгдүүлж, засгийн газраас алдар цол шагнагдаж, дурсгалын зүйлүүдийг хүлээн авах ардуудад уг зүйлсийг 1946 оны 1 дүгээр улирлын дотор багтааж гардуулан өгөхийг мал аж ахуйн яаманд даалгасугай. 

	 

	Гурав. Мал аж ахуйг өсгөн хөгжүүлэх хэргийн төлөө хөдөлмөрлөж хувь хувийн мал сүргийг 1000 ба түүнээс дээш өсгөн олшруулж, улсын алдар цол ба хүндэт дурсгалын зүйлийг авахын тул малчин ард бүхэн даяараа өндөр тэмцэл гаргахыг БНМАУ-ын сайд нарын зөвлөлөөс уриалмуй. 

	 

	Ерөнхий сайд:

	Улсын шалгарсан хошой баатар, Маршал Чойбалсан

	Хэрэг эрхлэх газрын орлогч дарга Жамсран

	Мянгат малчны үнэмлэх

	 


АНХДУГААР ТАВАН ЖИЛИЙН ТӨЛӨВЛӨГӨӨГ ЭСЭРГҮҮЦСЭН НЬ

	Сэхээтнүүдийг үзэл бодлоор нь ялгаварлан гадуурхаж, сэхээтэн бол нийгмийн давхарга, найдваргүй этгээдүүд хэмээн нэрлэж, ажилчин, малчдаас хөндийрүүлэх ажлыг зөвхөн коммунистууд хийдэг байв.

	Монголын үе үеийн сэхээтнүүдийн шилдгүүд нь МУИС-аас гаралтай бөгөөд тэд улс орны нийгэм эдийн засагт үүсэж байгаа аливаа доголдол гажуудлыг засахын төлөө эрх баригчдын бусармаг үйл ажиллагааны эсрэг зоригтой тэмцэл хийж байсан нь чин үнэн. 1947 оны сүүлчээр социализмын эдийн засгийн хууль, ЗХУ-ын төвлөрсөн төлөвлөгөөний загвараар анхдугаар таван жилийн төлөвлөгөөний төслийг улс орон даяар хэлэлцүүлж эхлэв. Уг төслийг Цэдэнбал даргын тавих илтгэлийн хамт Засгийн газрын ерөнхий сайдын орлогч Д. Шарав МУИС-ийн багш, оюутнуудад танилцуулжээ. 

	Олон хүн санал бодлоо илэрхийлсний дотор МУИС-ийн төгсөх ангийн оюутан Д. Лхамсүрэн босоод “Октябрийн хувьсгалын лидерүүдийн нэг, нэрт эдийн засагч Николай Бухарин, хувийн тархай бутархай аж ахуйг төлөвлөгөөжүүлж болохгүй гэсэн байдаг. Монголын нүүдлийн малчдыг төлөвлөгөөжүүлж, төвлөрсөн хатуу бодлогод шилжүүлэх арай болоогүй байна. Энэ төлөвлөгөөний гол утга санаа нь олон малтай сайн малчдаа хатуу албан журмын ногдол, татварын бодлогоор дарамталж, малчдыг малаа өсгөх сонирхолгүй болгоно” гэжээ. 

	Мөн төгсөх ангийн оюутан Т. Пунцаг, Д. Базарсад нар Д. Лхамсүрэнгийн саналыг дэмжээд, “Маршал Х. Чойбалсангийн урьд өмнөх илтгэлүүдэд “Ардын хувьсгалын өмнө Монголын мал 13 сая байснаа 1922 онд 25 сая болсон гэдэг. Гэтэл Зөвлөлтийн эрдэмтэн, судлаач Майский, Монгол улс тавин сая малтай гэсэн байхад, Английн эрдэмтэн Вауден Монгол улс тал дүүрэн малтай гэсэн. Ийм зөрүүтэй, толгой эргүүлсэн тоонд хууртмааргүй байна. Ер нь нүүдлийн соёл иргэншилд уламжлагдсан, байгаль шүтсэн, тэжээлийн найдвартай баазгүй манай оронд засгийн хуулиар малыг санаанаасаа өсгөх боломжгүй” гэжээ. 

	Дараа нь удалгүй, намын төв хороонд лектор байгаад хожим НАХЯ-ны сайд болсон Б. Жамбалсүрэн нарын групп ирж, Д. Лхамсүрэнгийн хурал дээр хэлсэн үгийг улам дэлгэрүүлж бичүүлж авчээ. Хэд хоногийн дараа “Социализмын эдийн засгийн бодлого, Лениний хоршооллын төлөвлөгөөтэй тэрсэлдсэн эсэргүү оюутнууд МУИС-аас гарчээ” гэсэн сүржин суртал нэвтрүүлгийг улс орон даяар явуулав. 

	Энэ үед эсэргүү оюутнуудын толгойлогч гэгдэх Д. Лхамсүрэн аль хэдийн Дотоод яаманд баривчлагдаад байж. Удаа ч үгүй Т. Пунцаг, Д. Базарсад нарыг баривчилж 3—4 жилийн ял оноов. 

	Өнөөгийн өндөрлөгөөс эргээд харахад мал өсгөх анхдугаар таван жилийн төлөвлөгөө нь үнэндээ хүч хэрэглэсэн, амьдралаас тасархай, ямар ч тооцоо судалгаагүй, аюултай бодлого байсан бөгөөд олон малтай хэдэн зуун хүн шоронгийн хаалга татаж билээ. 

	Шоронд орсон гурвын талаар матаас мэдээлэл нэлээд цуглуулсан бөгөөд До яамны даалгаврыг идэвхтэй гүйцэтгэсэн оюутан Батын Равдансамбууг Увс аймгийн харьяат бөгөөд насаараа сайд дарга хийж явсан нэгэн маршал Чойбалсангийн нэрэмжит шагналд тодорхойлж, олгохыг шаардсан До яамны албан бичиг хүртэл ректор Б. Ширэндэв гуайд ирж байж. 

	Гэхдээ энэ гурван оюутан залуу насны цог золбоо, ухаан самбаагаар хүнд хүчир ажлыг ажралгүй давж ЗХУ-д сургууль төгсөөд Монголын нэртэй сэхээтнүүд болсон билээ. Тухайлбал: Д. Лхамсүрэн Москвагийн барилгын инженерийн дээд сургуулийг улаан дипломтой төгсөөд Барилгын зургийн институт гэдэг том байгууллагыг толгойлж байв. 

	Т. Пунцаг манай нэртэй эрдэмтэн академич болж, Д. Базарсад сайн инженер төдийгүй манай анхны мотоспортын аварга болж байв. Эдгээр нөхөд маань ардчилал, шинэчлэл, цагаатгал гэгчийг үзээгүй, эрх чөлөөт амьдралыг амсаагүй юм. 

	1950-иад оны дунд үед МАХН-ын төв хорооноос зориудаар, ард түмний дуу хоолойг сонсож, санал бодлоо чөлөөтэй илэрхийлэх ажил өрнүүлсэн мөртөө нам засгийн бодлогод эргэлзэж төөрөлдсөн олон сэхээтнүүд байна гэж үзээд олон сэхээтнүүдийг хэлмэгдүүлсний дотор мөн л МУИС-ийнхан хамрагдсан. 

	Ж. Самбуу дарга толгойлж ирсэн багш нарын нэгэн уулзалт дээр МУИС-ийн багш, эрдэмтэн, зохиолч, академич Цэндийн Дамдинсүрэн гуай “Ард түмний амьдрал доройтож, хөдөөгийн малчид ядуурч байна. Та нар ард түмнийхээ амыг алга дарам цаасан “тогтоол’’-оор хаах юм биз. Нар сар харагдсан гэрийн цоорхойг юугаар хаах вэ?” гэж асуусныхаа төлөө “Төөрөлдсөн сэхээтэн” гэгч нэр зүүж багагүй хавчигдаж явсан удаатай. 

	1962, 1964 онуудад Д. Төмөр-Очирын хэрэг, намын эсрэг Ц. Лоохууз нарын бүлэг хэрэг гэгчийг бий болгоход МУИС-ийн багш, нэрт эрдэмтэн Төмөрбаатар, Лхамжав, Юмжав, МУИС-ийн намын хорооны дарга Доржсүрэн, багш Цэрэн, Баасанжав, Тогтох, Бат-Очир, Ойдовжамц, Уламбаяр нарыг тэр үеийн нам засгийн бодлогыг шүүмжилснийх нь төлөө зориуд холбогдуулан намаас хөөж, газар зааж 25 жил хэлмэгдүүлэн ажил амьдралгүй болгосон юм. Ийм цусгүй хэлмэгдүүлэлт дахин бүү давтагдаасай билээ. 

	 


ХӨДӨӨ АЖ АХУЙН НЭГДЭЛ ГЭГЧ МОНГОЛ ОРНЫГ ЯДУУРЛЫН БАЛЧИГТ ШИГТГЭСЭН ГУНИГТ ТҮҮХ

	Хөдөлмөрийн баатар Намжиг нарын хэсэг хүмүүс 2009 онд ХАА-н нэгдлийг орон даяар байгуулж, Монголын ХАА-д социалист үйлдвэрлэлийн харилцаа ялсны 50 жилийг тэмдэглэж, нэгдлийн дахин байгуулахаар санаа сэдэж, нэгэнт сөнөсөн нэгдлээ магтан дуулах аянаа эхлээд байна. Тэгвэл тэр нэгдэл гэдэг чинь чухам ард түмэнд юу өгснийг товч дурдах нь зүйтэй болов уу?

	МАХН хүнийг анги, намаар нь гадуурхаж, эсэргүү феодал, нударган баячууд гэж үзэхээс гадна малыг хүртэл нэгдэлд элсээгүй хүний мал - “эсэргүүгийн мал” гэж адлан үздэг байлаа. Олон кинонд гардаг шиг “ноёны бөх, ноёны морь л наадамд” түрүүлдэг феодализмыг халсан гэх коммунистууд нэгдэлд элсээгүй хүний морийг ухрааж, бай шагналыг нь хасдаг хэт намчирхсан үзэгдэл 1990 он хүртэл байлаа шүү дээ. Зөвхөн олноо алдаршсан “Тунгалаг тамир” романд Итгэлт баян хошууны наадамд түрүүлж ирэх морио гарааны зурхай руу явуулахдаа унасан хүүхдэд нь “амыг татаж аман хүзүүнд оруулаарай” гэж захидаг. Гайхсан Эрдэнэд учрыг нь тайлбарлахдаа “Түрүүлж ирвэл хошуу ноён авчихна” гэдэг. Цахиур Төмөрийн бух хамтралын бухыг мөргөсөн тул эсэргүү бух хэмээн буудаж алдаг тухай өгүүлэмжүүд их олон нугалаа гажуудлын учрыг хэлж өгдөг. 

	Нэгдлийн гишүүд ийм л нөхцөлд амьдарч байлаа

	 

	 

	Тэр үеийн намын удирдагчид хэтэрхий оросчлогдсон сэтгэлгээтэй болсон нь ч бас үнэн. Энэ нь Ю. Цэдэнбал даргын “Орос мал сайхан, орос хоол сайхан, орос авгай сайхан” гэсэн үзэлтэй холбоотой байв. Тэр сайхан зөвлөлтийн хонийг тавиад оноос олноор оруулж ирснээр монгол хонь бас адлагдах болсон. “Номхон цагаан хонийг минь нохой сүүлтэй болголоо” гэж Тангадын Галсан эмгэнэж, эсэргүү шүлэг бичээд Цэ даргын дургүйг хүргэснээр “ямаачин, тэмээчин” болж цөлөгдөж байв шүү. 

	1945 онд Ю. Цэдэнбал дарга Москвад айлчлахад И. В. Сталин багш хүлээж аваад “Монгол улс 200 сая малтай болох хэрэгтэй” гэсэн даалгавар өгснөөр Монголын малыг 200 саяд хүргэх томоохон кампанит ажил орон даяар өрнөсөн. Тэр үеийн мянгат малчдаар малын тоо толгойг 200 саяд хүргэх уриалгад албадан гарын үсэг зуруулж байсан түүхтэй. Увсын Иргэл баян бичиг үсэг мэдэхгүй ч гэсэн Сталин багшийн өмнө үзэг бариад зургаа авхуулжээ. Үүний дараа мань Ю. Цэдэнбал хөөрцөглөж, сайд нарын зөвлөлөөс 1945 оны арван нэгдүгээр сард мянгат малчдыг тодруулах шийдвэр гаргаж, 97 хүнд шагнал өгсөн боловч ердөө хоёрхон жилийн дараа нударган мөлжигч этгээдүүд гэж адлан 66-г нь шоронгийн хаалга татуулсан гашуун түүх ч бий. 

	Оросыг дуурайх дуртай Ю. Цэдэнбал дарга Зөвлөлтийн хамтралуудыг хараад Монголд хуулбарлан, нийтийн социалист аж ахуй байгуулахыг боджээ. Энэ саналаа Ж. Самбуу даргад хэлэхэд: 

	— “Би сайн мэдэхгүй юм аа, 1930-аад оны хамтрал коммун шиг юм болчих вий” гээд “Өөрөө мэдээрэй, хашир туршлагатай хүн Д. Дамба даргаас асуугаарай" хэмээн өөрөөсөө зайлуулжээ. Дамба дарга санааг нь сонсоод: — "Материал техникийн бааз сайтай Орос болоод Зүүн Европын социалист орнууд өөр шүү дээ! Зөвхөн бэлчээр шүтсэн тархай бутархай манай мал аж ахуй одоохондоо тийм хэмжээнд хүрээгүй байна. Нөгөө талаар хамаг малыг нь хамаад авчихвал малынхаа ашиг шимээр амьдарч байгаа хүндхэн амьдралтай манай малчдад хүнд тусна. Сайн судалгаа тооцоо хийх хэрэгтэй гэсгээд хүйтэн цэрвүү ханджээ. 

	Харин ХААЯ-ны сайд Д. Балжиням гуай “Хөдөө аж ахуйд яаралтай нэгдэлжүүлэх хөдөлгөөн өрнүүлэхгүй бол бид социалист системийн орнуудаас хол хоцорно шүү! Хятад хүртэл хамтрал байгуулж эхлээд байна, ядуу буурай Хятадаас доор орвол шившиг болно” гэж шавдуулжээ. Ингээд Ю. Цэдэнбал дарга МАХН-ын Төв хорооны бүгд хурлыг яаралтай хуралдуулж “Монголын хөдөө аж ахуй хэтэрхий хоцрогдож байна, малчдын соёл боловсрол дэндүү бүдүүлэг байна. Иймд 1959 онд багтааж бүх нийтээр малчдыг нэгдэлд хамруулж “Монголын хөдөө аж ахуйд социалист үйлдвэрлэлийн харилцааг ялуулах хэрэгтэй" гэж уриалан аймаг хотын намын хороо, гүйцэтгэх захиргааны дарга нарт албан даалгавар илгээж, тэднээр үүрэг авхуулжээ. 

	Ингээд Зөвлөлтөөс мэргэжилтнүүд ирүүлж “ХАА-н нэгдлийн үлгэрчилсэн дүрэм” гэгчийг боловсруулж тэр үед Монголын хүн амын 80 хувийг эзэлж байсан малчдын амьжиргааны гол түшиг болсон мал руу нь дайрахдаа малчдын аминд үлдэх малын тоог хангайн бүсэд 50 толгой, говийн бүсэд 75 толгой байхаар, тэгэхдээ дүрэмд заасан малын 25 хувь нь бод мал байхаар” хатуу заалаа. Олон мянган жил малаа дагаж түүнийхээ ашиг шимээр амьдарч, нүд баясгаж сэтгэлээ сэргээж байсан малчин ардууд хотоо харлуулсандаа үнэнхүү гутраад, МАХН-д булаалгасан малдаа харуусан амиа хорлосон малчин олон аймагт цөөнгүй гарчээ. Ю. Цэдэнбал дарга болон энхрий хайрт МАХН-даа үнэнчээ харуулж Өвөрхангай аймгийн намын хорооны нэгдүгээр нарийн бичгийн дарга Лувсанлхүндэв, Дорноговь аймгийн намын хорооны нэгдүгээр нарийн бичгийн дарга Цэрэвсамба нар (хожим ДЯЯ-ны нэгдүгээр орлогч сайд, генерал) нэгдэлжих хөдөлгөөний утга агуулгыг хэт гуйвуулж “Ер нь малчдын амины мал хэт олон байна, тэд дахин нударган баячуул болж ядуучуудыг мөлжихийг үгүйсгэх газаргүй” гэж үзээд Өвөрхангай, Дорноговийн малчдын амины малыг гучин толгойгоор тогтоож нугалаа завхрал гаргаж байж. 

	Энэ тухай 1959 оны арван хоёрдугаар сарын 16-нд хуралдсан МАХН-ын Төв хорооны дөрөвдүгээр бүгд хурлаар “Ардын аж ахуйтныг хоршоолон нэгтгэсэн ажлын дүнгийн талаар" Ю. Цэдэнбал дарга тавьсан илтгэлдээ онцлон дурдсан байдаг. Үнэн хэрэгтээ нэгдэлжих хөдөлгөөний үед янз бүрийн алдаа завхрал хааяагүй л гарч байсан даа. Нэгдлийн мал хамгийн чанартай сайн байх ёстой гээд малчны жороо сайн морь, сэтэртэй малыг ч хамж байсан тохиолдол Баянхонгор, Увс зэрэг аймагт гарч байж. 

	Энэ аймшигт хураалтын халуун цэг дээр цөөнгүй завхрал гаргаж байсан талаар Дорнод аймгийн намын хорооны нэгдүгээр нарийн бичгийн дарга байгаад сүүлд төөрөлдсөн сэхээтэн хэмээгдэн эсэргүү болсон Содномцэрэн гуай хуучлахдаа: 

	— “Дорнод аймгийн буриад сумдад мал нийгэмчлэх явдал хүнд байв. Буриадууд үхэр голдуу цөөхөн малтай, түүгээрээ амьдардаг учир саалийн хэдэн үнээнээсээ салж, доголон нулимстай хоцорсон саальчин олон тааралдаж байсан. Тэгэхэд багийн хурлыг өдөржин шөнөжин хийлгэж нэгдэлд элсэхгүй, малаа өгөхгүй гэсэн малчдыг босгож зогсоогоод шүүх, тусгай хэлтсийн хүмүүсээр байцаалгаж “Та ямар санаатай МАХН, Засгийн зөв мэргэн бодлогын эсрэг хандаж байна?” гэж асуухад арга буюу нэгдэлд элсье, малаа хураалгая гээд бууж өгдөг байв. 

	Ер нь Монгол улсаа цэцэглүүлэхийн төлөө нам засагтаа малаа сайн дурын үндсэн дээр нэгдэлд нийгэмчилж байна гэж хэлдэг малчин тааралддаггүй л байсан даа. "Нэгдэлд оролгүй хоцорсон намын гишүүд албан хаагчидтай хатуу ярина шүү” гэсэн үүргийг Ю. Цэдэнбал дарга бидэнд өгч байсан учир тэднийг намаас хөөнө, ажлаас чинь хална гэж сүрдүүлээд ч болов аргалдаг байсан. Харин өрх толгойлсон олон хүүхэдтэй мал цөөтэй эмэгтэйчүүд үнэхээр хүнд байсан гэж хуучилсан юм. 

	Ингээд улаан дайралт хийсний үндсэн дээр 1959 оны эцэст бүх малчдын 99,2 хувь нь малаа нийгэмчилжээ. Үүнийг Ю. Цэдэнбал МАХН-ын Төв хорооны IV бүгд хурал дээр дүгнэж хэлэхдээ: “Социалист Монголын ухамсартай малчин ардууд бүрэн ХАА-н нэгдэлд хамрагдаж, манай хөдөө аж ахуйд социалист үйлдвэрлэлийн харилцаа бүрэн яллаа, энэ нь ач холбогдлоороо 1921 оны ардын хувьсгалтай дүйцэх үйл явдал мөн” гэж дүгнэсэн билээ. 

	Нам ингэж баярлаж, бахархаж хөөрцөглөсөн ч ХАА-н нэгдэл маань тавин жил амьдраагүй л юм даа. Өөр нэг сонин тохиолдлыг өгүүлье. Тэр үед Төв аймгийн Сэргэлэн сумын намын хорооны дарга байсан эсэргүү Нямбуугийн дотнын найз нисэгч Балдан-Осор гуай ингэж дурсан ярьсан юм. Тавиад оны нэгдэлжих хөдөлгөөн гэдэг бол гучаад оны жасын хөрөнгө хураалттай ижил болсон юм. МАХН-ын Төв хороо, аймгийн намын хорооноос хотод ойрхон болоод ч тэр үү, “Бүх малчдыг нэгдэлд хамааруул, малын нь 95 хувийг нийгэмчил” гэж шаардана. Манай Сэргэлэн суманд олон малтай хүмүүс олон байлаа. Тэгэхэд эсэргүү Нямбуугийн ах Гомбосүрэн гэж нэг баян хүн нэгдэлд элсэхгүй гэсэнд түүнтэй олон хүн барьцаад байв. Би тэднийд очоод ятгаж гарав аа, нөгөө хүн огт дуугардаггүй суугаад л байх юм. “За тэгвэл нам засгийн бодлогыг биелүүлээгүй гэж танай дүү Нямбуу Өмнөговиос, би Төв аймгаас их айлын хаалга татаж дээ” гээд гарах гэтэл Гомбосүрэн гуай: “Миний дүү бас чам шиг ингэж айл хэсэж яваа юу?” гэж асуув. Би “Тэгэлгүй яах вэ” гээд гарахыг дахин завдтал намайг дуудаж “Дарга аа, та миний өргөдлийг бичиж өгөөч!” гээд цаас, харандаа авчирснаар нэг айлыг нэгдлийн гишүүн болгосон юм даа. Ер нь тэр албадах аргадах, хуурах зэрэг эсэн бусын арга хэрэглэж байлаа шүү дээ. 

	Дараа нь Дундговийн намын хороонд очоод Цагаандэлгэр сумын малчин ганц бие авгайнд очиж бас ятгалаа. Сумын дарга нар нь олон удаа оролдоод элсүүлж чадсангүй гэж над учирлав. Би ч хуучин туршлагаараа яриад л суугаад байлаа. Тэгсэн чинь нөгөө авгайн шээс хүрчээ, би гарч бие засаад ирье гэж байна шүү? Миний ч бас шээс хүрч байна гээд гаргасангүй. Тэгсэн чинь нөгөө авгай ягтаа тулаад, даргаа над өргөдөл бичээд өг гэлээ шүү. Ийм л замаар хүчиндэж байгуулагдсан ХАА-н нэгдэл маань монгол орныг сүйрүүлж, малчдын голыг харлуулж голомтыг нь самарсан юм даа. Маапаантай гажигтай юм олон газар гарсан юм билээ гэж билээ. 

	ХАА-н нэгдэл байгуулагдсанаар Монголын мал дөчин сая хүрэх нь байтугай 25 сая ч хүрээгүй, сүргийн бүтэц муухай эвдэрч, малын чанар чансаа муудаж мөхлийн ирмэг дээр ирсэн учир нэгдэл арга буюу тарж, 1990 оны ардчилсан хувьсгалын үр дүнд мал хувьчлагдаж, эзэндээ очсоноор өнөөдөр л Монголын мал дөчин саяд хүрээд байна. Мал хувьчлах ажил ч шулуун дардан замаар яваагүй бөгөөд нэгдлийн мах сүүг үнэгүй хэрэглэж байсан Ху намын дарга нарын эсэргүүцэлтэй маш их тулгарчээ. 

	Нэгдлийн холбооны дээд зөвлөлийн дарга асан С. Лувсандорж, МАХН-ын төв хорооны ХАА-н хэлтсийн эрхлэгч Р. Цагаанхүү нар “Монгол орон сөнөлөө, арван жилийн дараа манай мал хоёр дахин хорогдоно” гэж сонин хэвлэлээр цацаж ард түмний тархийг угааж байсан нь саяхны явдал билээ. Манай сонин дараагийн дугаартаа МАХН-аас 1978 онд малыг дахин нийгэмчилсэн эмгэнэлт явдлын талаар нийтлэх болно. 

	 


АУГАА ЛЕНИНИЙ ХОРШООЛЛЫН ТӨЛӨВЛӨГӨӨГ ТӨГС ХЭРЭГЖҮҮЛЭГЧ МАХН

	Өмнөх өгүүлэлд ХАА-н нэгдэл Монгол орныг, Монголын уламжлалт мал аж ахуйг, малчдыг сүйрүүлсэн тухай нийтэлсэн. Тэгвэл энэ удаа энхрий хайрт МАХН-аас “ХАА-н нэгдэлд шинэ цагийн хөрөнгөтөн буюу нударган баячууд төрж байна" гэсэн хардлага сэрдлэгийн дагуу 1978 онд нэгдлийн гишүүдийн малыг дахин нийгэмчилж малчдын амьжиргааны голыг нь тасалж, голомтыг нь харлуулсан талаар баримтад тулгуурлан энэхүү нийтлэлийг тэрлэж байна.

	Лениний хоршооллын төлөвлөгөөг маршал Чойбалсан малчдад таниулж байгаа нь

	 

	 

	Монголчуудын олонх 1950-аад оны сүүлчээр явагдсан нэгдэлжүүлэх буюу “хөдөө аж ахуйг хоршоолох хөдөлгөөн" гэгчийг сайн мэддэг. Хөдөө аж ахуйг хоршоолох замаар өөрчлөн байгуулах нь социализмын замд орсон аль ч орны хувьд зайлшгүй хэрэгжүүлэх нэгэн чухал түгээмэл зүй тогтол юм гэж коммунистууд үздэг. Ингэснээр хувийн өмч байхгүй болно. Хувийн өмч бол зайлшгүй мөлжлөгийг төрүүлдэг. Мөлжигч этгээдүүдийг эдийн засгийн талаар хязгаарлах бодлогыг хагас зууны турш тууштай явуулсны эцэст 1960-аад онд хувийн аж ахуйтны 99 хувь нь “сайн дурын үндсэн дээр” нэгдэлд орсноор хоршоолох хөдөлгөөн яллаа гэж тунхаглаж байв. Энэ бол Ю. Цэдэнбалын дэлхийн коммунист ажилчны хөдөлгөөний нэрт зүтгэлтэн, гарамгай онолч, чадварлаг удирдагчдын нэг болохыг нотлон харуулсан үйл хэрэг гэж туйлшран магтах, тахин шүтэх үндэс болж байсан юм. Коммунист удирдагчид заавал ямар нэг аугаа үйлс бүтээж, түүгээрээ алдаршин магтуулах ёстой бөгөөд коммунист эдийн засгийн мэргэжилтэн Ю. Цэдэнбалын хувьд улс төрийн аллага хядлагаас хойш хэрэгжүүлсэн хамгийн том дээрэм нь түүнийг алдрыг мөнхлөх ёстой байжээ. 

	Түүний дэвшүүлсэн саналын дагуу 1958 оны гуравдугаар сард хуралдсан МАХН-ын XIII их хурал “Нийгмийн хөгжлийн бодит шаардлагыг харгалзан үзэж хувийн жижиг аж ахуйтныг хоршоолох асуудлыг ойрын зорилт болгон дэвшүүлсэн” нь ийнхүү хоёрхон жилийн дотор хэрэгжсэн юм. 1930-аад оны их хядлага, хэлмэгдүүлэлтийн айдаст автсан малчид намын шийдвэрийг үг дуугүй даган биелүүлжээ. Харин сайн дураар малаа тушаасан гэх домгийг коммунистууд 1990 онд унан унатлаа идэвхтэй сурталдаж байсан билээ. 

	Аугаа их Лениний хоршооллын төлөвлөгөөний үндсэн зарчмууд ийнхүү ардын хувьсгал ялснаас хойш 40 жилийн дараа л Монголд төрийн хүчирхийллийн аргаар биеллээ олсон түүхтэй билээ. Энэ зорилтыг “хүнд хүчир" байсан гэдгийг хүлээн зөвшөөрч байлаа, тиймээс хөдөөгийн жижиг үйлдвэрлэгчдийг хувьсгалаас хойш 40 жилийн дараа л социализмын замд татан оролцуулсан гэж тодорхойлдог. Өмч гэдэг бол үзэл санаанаас ч хүчтэй зүйл бөгөөд түүнийг нь булаан авахын тулд ямар ч харгис дэглэм асар их хүчин чармайлт гаргасан хэр нь асар удаан хугацаа шаарддаг болохыг эндээс харж болно. 

	Монголд аж үйлдвэр хөгжөөгүй учраас үйлдвэрлэлийн хэрэгслийг булаах үйл явц байгаагүй юм. Харин үйлдвэрүүдийг улсаас хөрөнгө оруулж, шинээр байгуулж байсан тул капиталист өмчийг хураах явцад гарах ноцтой зөрчил огт гараагүй юм. Харин малчдаас малыг нь салгах хүндхэн зорилт байсан юм, тэр ч байтугай төрийн удирдлагад байсан хуучны нам, төрийн кадрууд хүртэл мал нийгэмчлэхийг таашаахгүй байв. Ялангуяа зүүний нугалааны үед малыг хүчээр нийгэмчилж, жасыг хамтрал болгон зохион байгуулах гэсэн оролдого нь улсын аж ахуйг айхтар сүйрүүлснийг тэд мэддэг байв. 

	Ю. Цэдэнбал тэргүүтэй хожмын коммунистууд хоршооллыг туйлын болгоомжтой хэрэгжүүлсэн бөгөөд нэгдлүүдийг байгуулмагц улсаас ихээхэн хэмжээний хөрөнгө оруулалт, түүхий эд худалдан авах улсын сүлжээгээр дамжуулан дэмжиж бэхжүүлэхийг хичээсэн юм. Харин энэ их зээллэг, машин тоног төхөөрөмжийн хөрөнгө оруулалтыг Зөвлөлтийн зээллэгээс авч байжээ. Аж үйлдвэр сайтар хөгжөөгүй улс оронд өөр хөрөнгийн эх үүсвэр байгаагүй юм. Феодализмын харилцаанд байсан улсын жижиг аж ахуйтныг социалист харилцаанд оруулах нь онолын хувьд марксизмд огт байгаагүй зүйл юм. Тэр ч байтугай феодализмаас капитализмд шилжиж, капитализмын бүх үе шатыг зайлшгүй туулах ёстой марксист онолыг Ю. Цэдэнбал ингэж огт өөрөөр, ялсан пролетарийн орны тусламжтай хэрэгжүүлжээ. 

	 

	 

	Шинэ цагийн хөрөнгөлөг этгээд төрөн гарах үүд хаалгыг хаах хэрэгтэй

	Нийгмийг аюулаас хамгаалах байгууллагаар дамжсан сүлжээ, болон намын шугамаар МАХН тавин мянган мэдээлэгчтэй болсон байжээ. Тэдний нэлээд хэсэг нь хөдөө аймаг сумдад байсан нь мэдээж. 1977 онд онд хуралдсан МАХН-ын Төв хорооны УТТ-ны нэг хурал дээр НАХЯ-ны сайд Б. Дэжид: “Манай хөдөөд ялангуяа нэгдлийн гишүүдийн дотор олон зуун малтай малчид, зарим албан хаагчид бий болсон байна, эдний балгаар ХАА-н нэгдлийн мал өсөхгүй, малын чанар чансаа доройтож байна” гэсэн мэдээлэл хийжээ. 

	Үүнийг Ю. Цэдэнбал анхааралдаа авч “Нэгдэлч малчид, мал бүхий албан хаагчдын малын тоо толгойг нягтлан судалж, нормоос илүү мал бүхий иргэдийн малыг дахин нийгэмчлэх нь зүйтэй, шинэ цагийн хөрөнгөлөг этгээд төрөн гарах үүд хаалгыг хаах хэрэгтэй” гэж хэлээд 1978 онд багтаан мал дахин нийгэмчлэх комиссыг УТТ-ны гишүүн Т. Рагчаагаар удирдуулан байгуулжээ. Малчдаас малыг нь авахдаа “амины өмч” гэж хангайд 50 толгой, говьд 75 толгой малтай байхыг зөвшөөрсөн нь дахин нийгэмчлэлийг явуулах уг үндэс байлаа. Мөн хөдөө орон нутгийн албан хаагчдад цөөн тооны малтай байхыг зөвшөөрчээ. Коммунист нийгэмд хувийн өмч гэж байхгүй, байж ч болохгүй дан ганц улсын (нийгмийн) өмч л оршин байх ёстой учраас иргэдэд байгаа бага хэмжээний өмчийг “амины өмч” гэж томьёолжээ. Харин энэ амины өмч хувийн өмч болох гээд байсан нь эрх баригчдыг түгшээжээ. 

	Ийнхүү дахин нийгэмчлэл эхэллээ. Дээд газрын шийдвэр ч яах вэ, ингээд л гарчхаж, харин иргэнээс малыг нь дахин булаах ажиллагаа яаж явагдсаныг харцгаая. Сумын албан хаагчдад байвал зохих малаас илүү малыг яаж хураасан талаар тодорхой бичихийг бид зорьж байгаа билээ. 

	 

	 

	Мал дарсан нэгдлийн даргыг найман жил шоронд хорив

	Хэнтий аймгийн Өмнөдэлгэр сум нэгдлийн дарга байгаад “мал дарсан” хэргээр найман жил шоронд хорих ял авсан Даваагийн Жамъяандорж гуай ийнхүү ярьж байна. Намайг нэгдлийн дарга, аймгийн намын хорооны бүгд хурлын гишүүн байхад МАХН-ын Төв хорооноос нэгэн нууц захидал орон нутгийн намын байгууллагуудад ирсэн юм. Уг бичиг нь “Мал бүхий намын гишүүд, албан хаагчдын малын тоо толгойг сайтар судалж, нормоос илүү малыг малын төрөл, нас зүсээр нь мөн ашиг шимийн байдлаар нь гаргаж илрүүлэх хэрэгтэй, мөн нэг ам бүлд хамрагддаг боловч эхнэр хүүхдэдээ өрх тусгаарласан нэрээр малаа тасалж тоолуулдаг нэгдлийн гишүүдийн малын судалгаа гаргах хэрэгтэй” гэсэн утгатай байлаа. 

	Энэ ажлыг намын идэвхтэн гишүүдийн хүчээр нууцхан хийгээд өнгөрсөн юм. Би муу санаандаа “За нэгдлийн гишүүдийн малыг дахин нийгэмчлэх нь дээ, олон малтай малчдаа яая даа” гэж сэтгэл зовж л байв. Үнэхээр манай Өмнөдэлгэр суманд 400 хүртэл малтай нэгдлийн болон намын гишүүн олон байв. Би тэдний амины малаа өсгөхийг битүүдээ дэмждэг байсан, учир нь аминдаа малтай хүмүүс нэгдлийн мал руу дайрдаггүй, наад зах нь шөлний хонины өргөдөл цохуулах гэж гуйлга түүлэг хийдэггүй давуу талтай байсан нь үнэн. Удалгүй “мэдээллийн мөрөөр” Намын хянан шалгах хороо, шүүх, прокурорын хамтарсан “том” шалгалт ирж “МАХН-ын бодлогод харшилсан, буржуйлаг этгээдүүдийг нууцаар дэмжсэн, өөрөө олон малтай баяжих сонирхолтой этгээд” гэж үзээд баривчлан аваачиж ганц худгийн шоронд хорьсон юм даг гэв. 

	 

	 

	Хилийн цэргийнхэн ирж нохойг нь буудаж алаад... 

	1978 онд Монгол орон даяар өрнүүлсэн мал дахин нийгэмчлэл малчдыг төдийгүй хөдөөгийн албан хаагчдыг ч үнэнхүү туйлдуулсан билээ. Тэр үед ХАА-н нэгдэлд огт элсээгүй Увс аймгийн Түргэн сумын Дэлгэрхээ нарын наймхан айл үлдсэн байсан нь нийгмийн маш содон үзэгдэл болж байлаа. Үүнээс гадна тэр үедээ аминдаа хамгийн олон малтай гэгддэг Завхан аймгийн Баянтэс сумын мянгат малчин Жүгнээгийн малыг хурааж авахаар хилийн цэргээр хүч нэмсэн цагдаа нар очиж байсан юм. Тэд нохойг буудаж алаад, хотыг нь харлуулан малыг нь хамж авч одсон юм. Энэ бүх эмгэнэлтэй үйл явдлуудаас хамгийн айхтар нь Жанжин Чойрын Жаргал эмээгийн малыг сүйтгэсэн хэрэг болно. Жаргал эмгэний малыг хураах гэж сүйд болсонгүй, хэдэн үхэр ямааг нь буудаж хороосоор дуусгасан гашуун явдал дахин нийгэмчлэх далан найман онд гарчээ. Энэ талаар товч дурдъя. 

	Уулын Жаргалыг хүмүүс мэддэггүй байлаа. Харин дарга нар, төрийн дээд өндөрлөгт байсан удирдагчид анддаггүй байжээ. Аймшигт хувь заяаг туулсан тэр эмэгтэй коммунистуудын үнэн дүр төрхийг илчлэхийн тулд л эмгэнэлт амьдралыг туулжээ. 

	 

	 

	Жаргал үзээгүй Жаргал эмээ

	Говийн ганц айл хувьсгалын өмнө ч, хойно ч тэнүүн их говийн хаана ч байж. Доной гэгч цөөн үхэр ямаатай тарчигхан айл Баянжаргалан сумын Эрээн сүм, Угтаал орчмоор нутагладаг байв. Хөгширсөн хойно гарсан ганц охиноо түшиж, хүргэн оруулж, гал голомтоо залгуулахыг чармайна. 

	Жаргал охин гадаа, гэр дэхийг амжуулсаар 18 нас хүрчээ. Ардын хувьсгал эрч хүчээ авч хүрээ сүм хийдийг нурааж, лам хуврагуудыг хөөн тарааж баривчилж байсан гучаад он. Өлгийн хийдэд шавилан сууж байсан нэгэн банди тэнүүчлэн бадарчилсаар хөөврийн худгаас малаа усалж байсан нэгэн залуу бүсгүйтэй тааралджээ. Ам нь хатаж, омголтсон уруулаа эвлүүлж ядан, дуу нь гарахгүй байгааг гадарласан Жаргал бүсгүй ус ховоодон залгиулж, гар нүүрийг нь угаалган түр амсхийгээд “Та надтай сундлаад, манайд очиж чадах уу?” гэж асуужээ. Насны нар жаргахад толгой дээрээ маани уншиж, хонх дуугаргах хүнтэй, охиноо ханьтай болсонд аав, ээж хоёр нь бэлгэшээж байхад, цаг төрийн аясыг дагаж харын амьдрал мөрөөдсөн Жаал хочтой Түвдэн хүн бүл муутай энэ айлд яагаад толгой хоргодох гээд байгаагаа өөрөө ч мэдсэнгүй. Харин Жаргал бүсгүй хорвоогийн амьдрал гэж ингэж ирдэг юм уу гэсэн бодол толгойд нь эргэлдэнэ. 

	1937 он гарлаа. Сталинизмын хар сүүдэр Монгол орныг нөмөрч эсэргүүгийн тоог гүйцээх гэсэн их аян их говийн мухарт нуугдсан Доной өвгөнийг тойрсонгүй. Гунигтай, нулимстай өдрүүд ээлжилсээр нэг мэдэхэд Жаргал хүүхнээс хүү мэндэлж, энэ айлд дахин гэрэл гэгээ тусав. Нутгийн хамаг эрдэмтэй номтой лам нар баригдсан учир Түвдэнийг тойглон сан сэржим тавиулах сүжигтнүүд мундахгүй. “Би гэлэн сахил санваараа хураалгаж, төрийн хар хүн болсон шүү” гэж хэчнээн өчивч сүжигтэн олны хүслийг эс дийлнэ. Өлгийн хийдээс мэргэн түргэн лам ирж, хүний хойд урьдахыг үзэж байна гэсэн мэдээлэл До яамныханд хүрчихжээ. 

	Нэг л өдөр говийнхны нэрлэдгээр “ногоон малгайт чөтгөрүүд" ирж Нар мандахын хаданд өвөлжиж байсан Түвдэнийг баривчлан аваад явжээ. 

	Жаал Түвдэн, улаан Жаргал хоёрын үүлэн чөлөөний нар шиг богинохон амьдрал бөхөв. Нэг жил өнгөрөхөд угийн бие муутай ээж нь, бас гарсан ганц хүү нь өнгөрч хорвоо эргэж, ганц бүсгүй торойн үлдэв. Жаргал бүсгүй аавынхаа холын хамаатан нэг ламын сургийг гаргахаар жинчид дагаж нутаг сэлгэж, уйтгар гунигаа мартагнахын эрхээр Жанжин Чойрыг зорьжээ. 

	Хамаатан лам нь 1940 онд Сталины мах бэлтгэлд оржээ. Жаргал наашаа гэх хүнгүй болж Жанжин Чойрын уулыг бараадаж амьдрах болов. Жанлав гэдэг хөгшнөөр заалган хамаатан ламынхаа буурийг үзэв. 1000 гаруй ламтай байсан зүүн Чойрын хүрээ хоосон балгас болжээ. Шинэ газар нутагт хэдэн үхэр ямаа нь идээшиж дасахгүй, нутгаасаа унаж ирсэн хоёр морь нь буцаж гүйчхээд, одоо Жаргалд нутгийн савдагт залбирахаас өөр арга үлдсэнгүй. Аймгийн шүүх прокуророос хүмүүс ирж албан журмын ноогдол шаардах нь олширч, үе үе аваачиж байцаадаг байв. Нэг хаврын шуурганаар гэр нь хэмхэрч урцанд амьдрах болов. Өдөр хоногууд өнгөрсөөр...

	 

	 

	Буудуулж үхэх ялтай мал

	1950-иад оны сүүлчээр нэгдэлжих хөдөлгөөн өрнөв. Аймаг сумаас явсан төлөөлөгчид нэгдэлд орж, малаа нийгэмчлэхийг шаардана. Сургууль соёл гэдгийг амьдралдаа үзээгүй, бичиг үсэг мэдэх нь байтугай төгрөгийн тоо ч ялгаж мэдэхгүй, үхсэн амьдын хагацал үзэж, ядарч ягтаа тулж яваа хөөрхий тэр эмэгтэйд цагаан шаргал, хонгор халиун зүсмийн 50 гаруй үхэр, улаан зүсмийн зуугаад ямаанаас өөр харж хандах, сэтгэл сэргээх хань бараа байгаагүй гэдэг. Нэг өвөл хэдэн ямаатайгаа хөөцөлдөж яваад хаднаас унаж хазгар доголон болжээ. Хөнгөлж дийлэхгүйгээс бүх эр үхэр нь бух болж, эр ямаа нь ухна болж, айл амьтантай хэл ам татлах нь ихэслээ. 

	Ганц хүнд дассан мал нь зэрлэгшиж, нэг зун том ягаан бух нь айлын үхэртэй нийлж яваад нэгдлийн бух мөргөж гэмтээсэн хэрэг мандав. Энэ үеэр Дорноговь аймгийн орлогч дарга Сэжив гэдэг хүн ирж, нэгдлийн бух мөргөж социалист өмчийг гэмтээсэн “Эсэргүү бух”-ыг устгаж, нэгдэлд элсээгүй буржуйлагуудтай хатуу тэмцэл хийхийг шаардав. Нас ахиж биеийн чадал нь доройтсонд Жаргал гуай гэрээс бүтэн үлдсэн хоёр ханаа хаданд шахаж, эсгий нөмөргөн урц болгоод амьдрах болжээ. Сүүлдээ хоёр хана нь хувхайрч муудаад, навтас болсон эсгий нь өгөрч тасраад хадны агуйд тарвага шиг амьдрав. Хувийн өмчийг үзэн яддаг коммунистууд Жаргал эмээгийн зовлонгоор жаргал хийж элдвээр довтлох нь улам олширч янз бүрээр зовоодог болжээ. Шөнөжин чонотой хөөцөлдөж хонохдоо айдаггүй эмээг нүцгэлж шалдалж ариун цэврийг чинь үзнэ гэж ичээж, усанд оруулах гэж баривчилж аваачсан удаатай гэнэ. 

	Сум, САА-н нам захиргаанаас бүр ангийн бригад гаргаж Жаргалын үхэр ямаанаас буудах тушаал өгч байв. Нэг удаа Даланжаргалангийнхан ирж арваад үхэр буудаад явжээ. Орос цэргүүд ч ганц нэгээр нь тоншино. Монгол хүн байж өөр аргаар барьж болдоггүй юм уу? гэж аргадах гуйхын завсар хэлэхэд нь уулын зэрлэг гөрөөс шиг амьтанд дайруулж үхэх гээ юу гэж коммунистууд ам тагладаг байжээ. Тэрээр орон даяар өрнөсөн социализмыг төгс ялуулах хоршоолох хөдөлгөөнөөс үлдэж хоцорсон, социалист иргэн болж чадаагүй найман хүний нэгээр тодорч нийгэмдээ гадуурхагдаж байлаа. Нэгэнт түүний хэдэн мал социалист өмч биш учраас “эс ширхэг бүрийг нь нандигнан хайрлаж, хамгаалах” явдлаас гадуур байлаа, тиймээс ганц бие ядарсан эмгэнийг дээрэлхэж дураар дургиж, буянт малыг нь халуун зэвсгээр хядаж байв. 1930-аад онд эсэргүү бол хүний тооноос хасагдсан байлаа, харин 1970-аад онд хувийн мал малын тооноос хасагджээ. Удаа ч үгүй жаргал үзээгүй Жаргал эмээ таалал төгсөв. 1978 онд мал дахин нийгэмчлэх кампанит ажил эрчимтэй өрнөж уулын Жаргал эмээгийн үхэр, ямааг зүйл дуусгах “ажил” эхлэв. 

	Дорноговь аймгийн намын хорооны нарийн бичгийн дарга Ч. Гомбосүрэн нэг удаагийн илтгэлдээ “ХАА-н социалист үйлдвэрлэлийн харилцааны ялалтад саад болж буй нөхөр Жаргал мэтийн тэрслүү этгээдүүдтэй шийдвэртэй тэмцэх хэрэгтэй” гэж айлджээ. Гэтэл социалист үйлдвэрлэлийн харилцааг эсэргүүцэгч, бүрэн төгс ялалтыг нь хойшлуулагч “нөхөр Жаргал” аль хэдийнээ талийгаач болсон байв. Тэр ч байтугай “Жаргал нарын найман этгээд нэгдэлд элсээгүй байна” гэж УТТ-ны гишүүн Т. Рагчаа дарга цохон тэмдэглэж, МАХН-ын бүгд хурал дээр ч илтгэжээ. Буудуулсаар байгаад хаширч, янгир шиг болсон цөөн хэдэн ухна, нүд нь улаанаар эргэсэн цагаан, ягаан зүсмийн бух голдуу цөөхөн үхэр л үлдэв. 

	Дайны хажуугаар дажин гэгчээр жил бүрийн мал тооллогоор илүүдсэн малаа дарах гэсэн овсгоотой зарим нэг нь малаа шөнө тууж Жаргалын үхэртэй нийлүүлж нуудаг байжээ. Энэ нь ч дарга нарын дургүйг хүргэнэ. 1978 оны аравдугаар сард Чойрын ууланд сайтар зэвсэглэсэн анчдын бригадыг Сүмбэр сумаас томилоход цаадуул нь зэрлэгшсэн хэдэн малтай сумаа дуустал үзэлцээд зүйл дуусгаж, зарим нь сайшаал шагнал ч хүртэж байж. 

	Жаргал эмээ шилийн сайн эр ч биш, оргодол босуул ч биш жирийн ядарсан хөөрхий нэгэн. Гэвч хорвоогийн хүрд буруугаар эргэж, зовлон үзээгүй коммунист дарга нарын амны зугаа болж, тэд нарын наргиж ярьдаг сонин дурсамж болон үлджээ. Социалист нийгэм түүнтэй дэндүү энэрэлгүй, цэвдэг хүйтэн сэтгэлээр хандаж, хөөрхий эмэгтэй залуу насаа цус нулимс, уйтгар гунигаар өнгөрөөж, насны эцэст ч жаргал үзсэнгүй, залуу насанд нь дэргэдэх хүмүүсийг нь буудаж алсан яргачид насны нь эцэст хэдэн малыг нь буудан тавлажээ. 

	 


ЦАГААН САРЫГ БҮРМӨСӨН ХААЖ Ю. ЦЭДЭНБАЛЫН ТӨРСӨН ӨДРИЙГ ТЭМДЭГЛЭЖ БАЙЯ

	Улс үндэстэн бүхэнд онцлог нэг баяр байх. Монголдоо тэр нь цагаан сар, улсын баяр наадам хоёр. 1952 онд Маршал Чойбалсанг нас барах хүртэл цагаан сарыг ёс төртэй, зөв сайхан тэмдэглэцгээдэг байж. Түүхэн байдал, зураг хөргөөс харахад монголчууд цагаан сараараа нэг их ууц тавьж тансаглаж байсан нь харагддаггүй. Ялангуяа баруун монголчууд ууц, хэвийн боов огт тавьдаггүй, хөгшчүүлд бол цагаан алчуур барьж золгоод, хүүхдүүдэд ёотон чихэр зэргийг өгдөг байв. Дөчөөд оноос эхлээд ерээд оныг хүртэл хадаг огт олддоггүй байв. Хадгийг феодалын үлдэгдэл, шашны зан үйл гээд огт хэрэглүүлдэггүй байв. Энэ үед ч бас хэлмэгдэл бүрэн зогсоогүй л байсан юм. 1950 оны битүүний шөнө 1500 адуутай Төв аймгийн Баянзүрх сумын “Туулын тул” зохиолд гардаг баян Бадамыг “олон айлыг зарцалсан нударган” хэмээн битүүний шөнө баривчилж идээ будааг нь нурааж, нус нулимсанд нь хутгаж байсан гашуун явдал бас бий. 

	1952 оны цагаан сарын битүүний үеэр маршал Чойбалсан нас барснаас болж монголчууд цагаан сар хийхтэй мантай болсон. Нэгэнт удирдагч бурхан болсон, залгамжлах хүн нь хэн ч юм билээ, улс гэж байх ч юм уу гээд төрийн том албан хаагч контороо цоожлоод алга болсон, хоёрын зэрэг хүн амиа хорлож хорвоог орхисон эмгэнэлтэй, хийрхэлтэй цаг үе. Ард түмэн Ху намын ухуулгаар хайрт удирдагчаа алдсан муу ёрын цагаан сар гээд бүх айлын идээ будааг хурааж, орон даяар 14 хоногийн гашуудал зарлаж, тэнэмэл хүүхдүүд айл хэсэж олдог боовноосоо салж билээ. Тэр ч байтугай Намын дээд сургуульд төв театрын жүжигчид очиж, оюутнуудад яаж уйлж, гашуудахыг биечлэн зааж өгч, семинарлаж байсан ч удаатай. 

	1945 онд Улсын сайн малчдын анхдугаар зөвлөгөөнөөр "Мянгат малчин” цол тэмдэг хүртэж, мөнгөн цом, 12 манжлагатай эрээн майхан, мөнгөн бүслүүртэй зандан хувин, өвс хадах машин зэргээр шагнуулж байсан 97 тэргүүний малчны 66 нь Жамбалдоржийн хар хуулиар шийтгүүлсэн байдаг. Эднийг цагаан сараар баривчилдаг байсан гэх яриа ч бий. Учир нь тэд малаа өсгөснөөрөө улсад хэрэгтэй үйл хийсэн ч, нам талаасаа нударган баячууд гэгдэж адлагдаж байсан учир бас нэг шинэ цагийн эсэргүүнүүд ажээ. Тэдний талаар дараагийн дугаартаа дэлгэрэнгүй өгүүлэх тул ингэсхийгээд орхиё. 

	МАХН хүнийг баривчлах, буудахдаа цаг үеийг чадамгай ашигладаг байж. Сэхээтнүүдийг улсын баяр, улс тунхагласан өдрөөр, малчдыг бол цагаан сарыг тохиолдуулна. Энэ нь хүний анхаарлыг сарниулах, тайвшруулахад хэрэгтэй байдаг гэнэ. 

	Үүнээс хойш нам жим, хэвийн байдлаар тэмдэглэдэг байснаа 1959 онд ХАА-н нэгдэлжих хөдөлгөөн ялснаас хойш цагаан сарыг зөвхөн ХАА-н нэгдэлч малчдын баяр болгон, нийслэл хот, аймгийн төвд бүрмөсөн хааж, хааяа нэг бэл бэнчинтэй хүмүүс, сайд дарга нар нууцхан тэмдэглэдэг болсон юм. 

	Цэдэнбалын тойрон хүрээлэгчдийн хэргийг шалгасан комиссын материалд УТТ-ны гишүүн С. Лувсан гуай жил бүр 14 ууц НАХЯ-ны гуравдугаар газрын шугамаар захиалан авч байсныг тэмдэглэсэн нь бий. Нэг сонин нь Цагаан сарын өглөө албан байгууллага бүр сонин уншлага хийж, орой нь лекц юм уу, улс төрийн дугуйлан хийнэ. Хотын намын хорооноос зориуд хүн ирж цаг бүртгэн, тасалсан хүмүүст арга хэмжээ авч, цалин хасдаг хууль бараг ерэн он хүртэл үйлчилсэн билээ. 

	МАХН-ынхан хэн цагаан сар хийх гэж байгааг урьдчилан тандаж намын хэнхэг гишүүдээ Гандан хийд, зах зээлийн газраар зориуд хуваарилан явуулж шүтлэгтэй хүмүүсийг бүртгэж тагнахаар барахгүй, цайныхаа дээжийг тэнгэр хангайдаа өргөдөг намын гишүүн авгайчуудад арга хэмжээ авч байсан ч удаа бий. 

	Увс аймагт Цагаан сарыг бүрмөсөн хааж, харин Ю. Цэдэнбалын төрсөн өдөр 9-р сарын 16-ныг тэмдэглэж байвал яасан юм гэсэн санал намын гишүүдийн зүгээс гарч байж. 

	Харин цагаан сараар морь уралдаж байсан удаа үгүй ажээ. Ерэн оноос хойш өвөл, хаврын морины уралдаанд дөчөөд хүүхэд бэртэж, долоон хүүхэд нас баржээ. Өнөө жил адууны ханиаднаас үүдэлтэй цагаан сарын уралдааныг хорьсонд баячууд уурсангуй байгаа бололтой. Харин барууны зарим орнуудын жишгээр Баянхошуунд нохойн уралдааныг залуучууд зохион байгуулах сураг бас дуулдах боллоо. 

	Мөн цагаан сараар өөрсдийнхөө болон авгай хүүхнүүдийнхээ өмссөн зүүснээр гангарч ядуучуудад гайхуулдаг нэг моод Н. Энхбаярын үеэс эхтэй. Минж булган малгай, торгон дээл хантааз, угалз наамал гутлаар гангарч эхэлсэн тэдний гоёо Ерөнхийлөгчийг арван саяын үнэтэй торгоор дээл хийлгэж ядарсан ард түмэндээ гайхуулах хүртэл хэмжээнд гаарч байснаа хэвлэлийнхний хүчтэй шүүмжлэлд өртөн одоо намжчихаад байна.

	 


МАХН ХУВИЙН ХЭВШЛИЙГ ДАЙРСАН НЬ

	Нүүдлийн монголчууд хот балгад, хүрээ хийд, цайз цамхгийг түшиглэн зах зээлийг шүтэн амьдарч ирсэн нь эртнийх. 1921 онд Монголд 6019 худалдаа наймааны газар, пүүс компани суурьшин ажиллаж, үйлдвэрлэл хөгжөөгүй монголчуудын амьжиргааны хэрэглээг хангаж, идэж уух, өмсөж зүүх юмс, мал хөдөө аж ахуйн тоног төхөөрөмжийн бүх талын хэрэгцээг хангаж байсан нь чин үнэн. Үүнд голдуу Орос, Хятадын пүүсүүд худалдаа зах зээлийн газар зонхилж, бас Америк, Герман, Англи, Франц зэрэг томоохон орнуудын зах зээлийн газар зонхилж байж. 

	Тухайлбал Даашинхүүгийн пүүс, Бээжин Содномдаржаагийн пүүс, Аршийн пүүс, Кондратевийн пүүс, Берлиний пүүс гээд томоохон пүүсүүд хот хөдөөд олон салбар байгуулж, зах зээлийн газартай байжээ. Тэд хүн амын зонхилох хувийг эзэлж байсан малчдын гар дээр байгаа арьс шир, мах сүү, ноос ноолуурыг газар дээрээс нь арилжин авч, гурил будаа, даавуу даалимба, цай тамхиар хангаж ойр зуурынхаа хэрэгцээг хангаж байлаа. Ардын засгийн жилүүдийн эхэнд Улсын худалдаа, хувь нийлүүлсэн хоршоо мэтийн газрууд тэр үеийн ухаалаг удирдагч Д. Чагдаржав, С. Данзан, П. Гэндэн нарын хүмүүсийн оролцоотойгоор цэцэглэж хөгжин, жижиг үйлдвэрийн газрууд ч байгуулах эхлэлийг тавьсан аж. 

	Тэгэхдээ энэ бүхний хөдлөх хүч, удирдан зохион байгуулах ажлыг хуучин нийгмийн сэхээтнүүд болох феодал ноёд, том толгой лам нар, дамын худалдаа наймаа эрхэлдэг сэхээтэн гарлын улс тэргүүлж байсан нь үнэн аж. Бас Хүрээ сүм хийд тарахад ядуу лам нарыг хар болгон тэдний хүч хөдөлмөрөөр гар үйлдвэрийн артель мэтийг байгуулж Монголын зах зээлийг төр бодлогоор гартаа авах, зохицуулалт хийх эхлэл тавигдсан гэж болно. Гэхдээ энэ ажил шулуун дардан замаар явагдаагүйг хэлэх хэрэгтэй. 

	Увс мэтийн аймагт амьдралын эрхээр хар болж, хөдөлмөр эрхэлсэн ядуу лам нарыг том толгой гэгч лам нартай адилтган үзэж, ажлаас нь хоморголон халж, өндөр татвар ноогдуулах замаар ажил хөдөлмөр эрхлэх боломжийг нь хассанаар барахгүй 1930 оноос бөөнөөр баривчлан цаазалсан ажээ. ЗХУКН болон Коминтерны шахалтаар “зүүнтнүүд” нам, төрийн эрхэнд гарч Монгол орон ядуу пролетари ангид түшиглэн, МАХН-ын бодлогоор феодал баячуудын, хүрээ сүм хийдийн хөрөнгө зоорийг хураах замаар бүх хүн ард эдийн засгийн адил тэгш нөхцөлд амьдарч, сурч боловсрох ёстой гэсэн хэт хувьсгалч бодлого Монголд хөгжжээ. 

	Амьжиргааны голыг нуруундаа үүрч байсан хувийн хэвшлийн үйлдвэр үйлчилгээний газруудын эсрэг том дайралт анх энэ үед л эхэлжээ. Мөн Монгол орныг бүхэлд нь хамарсан 1930—1940-өөд оны улс төрийн их хэлмэгдүүлэлт бас нэрмээс болж “эсэргүү нарын хөрөнгө хураалт, жасын компани” мэт кампанит ажлууд ард түмний амьжиргаанд том цохилт авчирсан аж. Эрдэмтдийн судалгаагаар 1930 онд 126 мянган айл өрхийн 68 хувь нь энэхүү их хэлмэгдэлд өртсөн нь монголчуудыг нэлд нь тэгш ядууруулах үндэс суурийг тавьжээ. Зүүнтнүүд жасад түшиглэн хамтрал коммун байгуулах, ингэхдээ жасын малыг ард түмний өмч боллоо гэж ойлгуулсныг шууд утгаар нь хүлээн авсан жирийн хүмүүс асар олон малыг алж идэж, найрлан баржээ. Мал эзгүйрч, ард олон малыг өөрийн ч бус улсын ч бус баячуулын, жасын юм гэж гэж ойлгож шамшигдуулах нугалаа завхрал газар авчээ. Малын тоо толгой эрс хорогдож, хамтрал коммуны утга учрыг ард түмэн ойлгоогүй тул Засгийн газар түр ухралт хийж, малыг малчдад жинхэнэ утгаар нь өмчлүүлэн хувийн аж ахуйг түр дэмжсэнээр эдийн засгийн уналт, малын тоо толгойн хорогдлыг зогсоож чаджээ. 

	Үүний дараа малыг нийгэмчлэх ажлыг алсын бодлоготой, дэс дараатай, нууц байдлаар явуулах болжээ. Ингэхдээ малын тоо толгойг хязгаарлах, малаас гарах түүхий эдийн ашиг шим, ноогдлыг өндрөөр тогтоох эдийн засгийн далд хөшүүрэг хэрэглэж, шаардлагатай үед төрийн хүчирхийлэл албадлагаар бусдыг айлгахаас буцахгүй байлаа. Цаанаасаа бодлоготой тогтоосон дааж давшгүй алба татвар, ноогдлыг биелүүлээгүй малчдыг шоронд хорьж бусдад нь баян байж болохгүйг сануулж байв. Олон малтай малчид ба цөөн малтай малчдыг хагаралдуулж, олон малтайг нь хувийн өмчтөн, мөлжигч этгээд хэмээн үзэл суртлын талаар хатуу хянаж, хавчин хяхаж байв. 

	Үүний зэрэгцээ улсын бараа үйлчилгээг нэвтрүүлэхийн тулд жижиг худалдаа, наймааг хориглож, жижиг худалдаачдыг дамын наймаачин хэмээн нүд үзүүрлэж, айлгаж хавчиж байв. Хэдийгээр хувийн хэвшлийн эсрэг МАХН-аас олон удаа дайралт хийсэн ч Улаанбаатар хот болон хятад, оросууд олноор суурьшиж байсан аймгуудад хувийн хэвшлийн зах зээлийн газрууд үйл ажиллагаагаа явуулж ард түмнийг өргөн хэрэгцээний бараа таваар, ажил үйлчилгээгээр хангаж байв. 

	1950-аад оноос ХАА-н нэгдэл гэгч байгуулах дуулиан зөвхөн мал аж ахуйн салбарыг ч хамраагүй юм. Хувийн жижиг үйлдвэрлэл, үйлчилгээний газруудыг хааснаар тэдний үүрч байсан ачааг төр засаг өөртөө авсан ч, дааж чадалгүй сүйрүүлсэн юм. Улсын худалдаа, улсын үйлчилгээг төрийн монопол болгож хувиргахдаа хатуу үнийн систем баримталж, хувийн жижиг үйлдвэрлэгчидтэй өрсөлдөж байв. Гtвч хувийн үйлдвэрлэгчдийн илүү чанартай үйлчилгээг иргэд сонгох нь элбэг байв. 

	Наад захын жишээ хэлэхэд нийслэлийн усан тээвэр, авто тээврийг хувь хүмүүсийн морин тэрэг зохих хэмжээгээр хангаж байсныг бид бүхэн андахгүй ээ. Оросын туршлагаар МАХН-ын удирдлага Монголд шинэ цагийн нударган баячууд, жижиг хөрөнгөтөн (буржуйлаг) этгээд төрөхөөс цаг ямагт болгоомжлон 1930—1940-өөд оны харгис туршлагадаа омогшин хувийн хэвшлийн жижиг аж ахуйн эсрэг дайралтыг эрчимжүүлж эхлэв. 1921 оноос өмнө сууриа тавьсан гадаадын жижиг үйлдвэрлэгчид нэлээд зүгширч, аж ахуйдаа хот хүрээний борчууд, ядуучуудыг татан оролцуулж, тэдний хүч хөдөлмөрийг ашиглаж байсан ч тэдэнд бас ажил үйлдвэрлэлийн дадлага олгож тэдний амьдрал ахуйд нөлөөлж байж. Ялангуяа Монголд суурьшиж үлдэхийн тулд монгол эхнэр авсан хятад иргэд өөрийн үр хүүхдээ ажил үйлдвэртээ мэргэшүүлж, аж ахуйгаа өвлүүлэх боломж бүрдсэн тавиад онд тэдний босгосон аж ахуйг нураасан нь хэрэглэгчдэд хүнд туссан. 

	Ер нь ч монголд удам дамжсан “классик” ажилчин анги байгаагүй юм чинь тэд шинэ үеийн үйлдвэр үйлчилгээг хөгжүүлэхэд мэргэжлийн хувьд их туслах гол хүч болох байлаа. Үүнтэй зэрэгцээд хувийн өмчийн эсрэг, худалдаа наймааны эсрэг олон хууль дүрмүүд гарсан нь жижиг үйлдвэр үйлчилгээ эрхлэгчдийг гишгэх газаргүй болгосон юм. 

	1960 он гэхэд Монголд үйл ажиллагаагаа явуулж байсан хоёр мянга гаруй газрыг хааж, түүний бүтцийг гар үйлдвэрийн хоршоодод шилжүүлж, үйлдвэр хоршооллын дээд зөвлөл гэгч том яамны эрхтэй газар байгуулан удирдах бүх эрх үүргийг нь шилжүүлсэн боловч үнэндээ хүч тарамдаж, хэрэглэгчдийн хэрэгцээ шаардlагыг хангах ачааллыг нь даагаагүй билээ. Үүнээс болж бараа таваар, үйлчилгээний хомсдол газар сайгүй үүсэж, нэг хэсэг хөдөлмөрчдийн хэрэгцээг судалж үзээгүй, шаардлагыг хангаж чадахгүйгээс чанаргүй үхмэл хөрөнгө асар ихээр хуримтлагдсан ч удаатай. Нэг хэсэг склад агуулахаар дүүрэн байсан тэдгээр бараа таваарыг дуудлага худалдаа нэрээр гаргасан боловч хүмүүс авахгүй л байсан, эцэст нь дайн дажинтай байсан Вьетнамын цэрэг, ардуудад тусламж нэрийдлээр ачуулж далд оруулсан явдал ч бий. 

	Энэ жилүүдэд хувийн үйлдвэрлэл эрхэлсэн, худалдаа наймаа хийсэн (тэднийг дамын панзчид гэж хочлон нэрлэдэг байв) олон хүмүүс шоронгийн хаалга татсан нь ч үнэн билээ. Бүүр хожуу “эсэргүү хэмээх” Ц. Лоохуузыг эмээл, гөлөм, гутал хийж, ард түмнийг мөлжсөн хэмээн зургаан жилийн хөнгөлөлтгүй ял өгч Сэлэнгэ аймаг дахь Бэрлэгийн шоронд ачуулсныг бид сайн мэднэ. Ийм л замаар Монгол оронд боломжийн хэрээр хөгжих суурь нь тавигдаж байсан зах зээлийн өрсөлдөөн хаагдаж, төвлөрсөн төлөвлөгөөт эдийн засгийн дампууралд улс орон маань бүхэлдээ шилжив. 

	Өрсөлдөх, өөрийгөө тэтгэх чадваргүй, голдуу улсын зээллэг, дотацаар амьдарч байсан улсын болоод хоршооллын олон үйлдвэрүүд 1990 оноос бүрэн дампуурч, хаалга үүдээ хаасныг бид бүхэн мэднэ. Чехийн тусламжаар маш сайн гутлын үйлдвэр бариулж авсан ч үйлдвэрлэсэн гутал нь илүүдэл болж агуулахууд дүүрснээс Афганистанд тусламжаар өгч далд оруулсан түүх бүр 1980-аад оных. Гэтэл дарга нарын эхнэрүүд гадаадаас сайн чанарын Австри, Швейцарын гутал олноор авчирч байгаад гаальд баригдаж, арга хэмжээ авхуулж байсан байна. Энэ “хэрэгт” сайд нарын зөвлөлийн орлогч дарга Б. Дүгэрсүрэнгийн эхнэр Оюунчимэг, эрүүлийг хамгаалах яамны нэгдүгээр орлогч сайд Жавын эхнэр, Монгол банкны орлогч дарга байсан Нацаг, Москвад радиогийн нэвтрүүлэгчээр ажиллаж байгаад ирж байсан Батсүрэн нар холбогджээ. Тэднийг арай ч эрүүгийн хэрэгт татчихаагүй байна, контрбандын гэх сүртэй хэрэг тулгаж айлгаж байгаад замхарчээ. 

	Иймэрхүү үйлдвэрүүд дампуурсны гол буруутныг МАХН ардчилалтай холбон ярьдаг боловч хамгийн гол нь МАХН төвлөрсөн төлөвлөгөөт эдийн засгийн бодлогоосоо хурдан салж чадаагүйд байсныг олон эрдэмтэд нотлон ярьдаг. Нөгөө талаар 1990 оны өмч хувьчлалын үед төр засаг, үйлдвэр, аж ахуйн байгууллагын сайд дарга нар зөвхөн хувийн аминч эрх ашгийг түлхүү анхаарч, баяжих хөлжихийн төлөө дэлхий дахинд мөрдөгддөг стандартыг гажуудуулан саармагжуулж саад тотгор хийснээс өмч хувьчлал маш хүнд байдалтай явагдсан юм. Үйлдвэрүүдийг мөн л хуучинсаг сэтгэлгээтэй МАХН-ын дарга нар голдуу хувьдаа авснаар нурсан. Гэхдээ төвлөрсөн түүхий эд, туслах материалын тасалдал, борлуулалтын сүлжээ алга болсон зэрэг нь ч нөлөөлсөн. Мөн Оросын эдийн засгийн хориг, Монголын ард түмний худалдан авах чадварын уналт нөлөөлсөн. 

	Ийм ч учраас үйлдвэрүүд бүрмөсөн сүйрч, мэргэжилтэй боловсон хүчнүүд нь ажилгүй гудамд гарснаар өнөөдөр хүн амын 33 хувь нь туйлын ядуу, 33 хувь нь ядуувтар, голоо зогоох төдий амьдарч байна. Монголын 316 нэгдэл, 45 САА-н дарга нарын 86 хувь нь унаж байсан УАЗ-469 машинаа өөрсдөө авсан нь наад захын ил тод баримт. Тэр үед ажиллаж байсан зарим газар тариалан болон аж үйлдвэрийн салбарын олонх газруудыг эрх баригчид зориуд дампууруулж, дарга даамлууд өөрсдөө авч тэнд ажиллаж байсан олон мянган мэргэжилтэй ажилчдыг гудамжинд гаргаж амьжиргааны голыг нь тасалсан нь нууц биш. 

	Энэ бүх өмчийн дээрэм луйврыг МАХН-ынхан зохион байгуулж, ард түмэнд оногдох өчүүхэн өмчийн хэсгийг ч хайр найргүй дээрэмдсэнээр монголчуудыг хавтгайд нь ядууруулж, гуйлгачин сэтгэлгээтэй болгосон нь яалт ч үгүй гашуун үнэн билээ.

	 


ХУВИЙН ӨМЧИТ МАЛЧИД БОЛ ХӨРӨНГӨЛӨГ ЭЛЕМЕНТ МӨН

	Манай ардын аж ахуйтан нэлэнхийдээ үйлдвэрлэлийн хэрэгслийг хувьдаа өмчилж байгаа, хувийн өмч дээр суурилсан хамгийн бүдүүлэг хоцрогдсон жижиг таваарын аж ахуй болох учир өөрийнхөө үндэс язгуураар капиталист аж ахуйн нэгэн хэлбэрийн өмч юм. Ийм учир капиталист элементийг төрүүлэх үндэс суурийн эсрэг зогсолтгүй довтлох ёстой.

	 

	МАХН-ын ТХ-ны Ерөнхий нарийн бичгийн дарга Ю. Цэдэнбалын МАХН-ын ТХ-ны 1948 оны III бүгд хурал дээр хэлсэн үгнээс...

	 

	 

	МАХН, Ардын хувьсгалын өмнө Монголын мал дөнгөж 13 сая байснаа хувьсгалын эхний жилүүдэд хоёр дахин өслөө. Энэ бол монгол орны хөгжилд чөдөр, тушаа болж байсан Данзантан болон барууны этгээдүүдийг нам төрийн удирдлагаас зайлуулж чадсан гарамгай гавьяаны үр дүн мөн гэж сурталчлан ард түмний тархи толгойг эргүүлдэг байв. Юм бүхэнд гуйвсан марксизмаас бас хаана ч хүлээн зөвшөөрөгдөөгүй ленинизм гэгчийн сургаалаас эш татан “Аливаа хувийн өмчтөн цаг минут тутам капиталист элементийг төрүүлж байдаг учир түүнийг устгах явдал МАХН-ын эрхэм зорилт мөн” гэсэн үгийг Ю. Цэдэнбал олонтоо хэлдэг байв.

	 

	[image: Image]

	Эрдэнэ бандид хутагтын хөрөнгийг 5 дахин хураажээ

	 

	 

	Энэ бол хоцрогдсон тархай бутархай, нүүдлийг шүтэн амьдралаа залгуулж ирсэн гэж нүд үзүүрлэгдсэн малчдаа хэдэн малаас нь салгах хүсэл байлаа. Тэдний өмнө нэгдлийн малын төлбөрт унаган шоронгийн хаалга татах эсвэл “яруу алдарт ажилчин анги“ гэгч цаасан малгай өмсөөд хот хүрээний үгээгүй ядуучуудын эгнээнд орох хоёрхон үүд хаалга нээгдсэн юм. Монголын коммунистууд гуч дөчөөд оны шуурган жилүүдэд “эсэргүү, феодал” гэж хүн амынхаа зургааны нэгийг баривчилж буудаад, эзгүй үлдсэн мал хөрөнгийг нь булааж олон хүний цус нулимсаар гараа угаасандаа сэтгэл нь ханаагүй. 1937 онд хилс хэргээр баривчлагдаж явсан 88 настай, буриад Л. Равдан гуай хуучлахдаа "Манай нутагт айлын өвсний хадуур, тогоо шанага мэтийн төмөр эдлэлийг эсэргүү нар зэвсгийн чанартай ашиглаж магадгүй гэж үзээд хуу хураадаг байлаа. Бид чинь модон аяга таваг, хувинтай тавиад он хүрсэн шүү” гэж байж билээ. МАХН ард түмний өмч рүү өнгөлзсөөр л байсан, бүрмөсөн хурааж авах “тохироо нь" 1950 оны сүүлчээс бүрджээ. 

	1959 оны 12 дугаар сарын IV бүгд хурал дээр Ю. Цэдэнбал даргын хэлсэн үгийг хэвлэгдсэн бүрэн эхээр нь үзэцгээе. 

	 

	“Манай оронд хувийн өмчтөн, ардын аж ахуйтныг нэгдэлжих хөдөлгөөнд хамааруулж, хоршоолох ажил шувтарлаа. Ингэснээр социалист хувьсгалын хамгийн бэрхшээлтэй зорилтын нэг болсон (энэ нь бол харин үнэн) жижиг үйлдвэрлэгчид болох жижиг таваарын аж ахуйг социалист хөгжлийн замд оруулах зорилтыг шийдвэрлэж чадлаа. Энэ бол манай нам, манай бүх ард түмний түүхэн том ялалт мөн (алга нижигнүүлэн ташив). 

	Манай ард түмэн феодалын ангийг бүрэн устгаж, улс орныхоо эдийн засгийг гадаадын капиталын эрхшээлээс бүрмөсөн ангижруулж, дөчөөд оны эхэн үеэс намынхаа зөв мэргэн жолоодлогоор социализмд аажмаар шилжин ороход зайлшгүй шаардлагатай эдийн засгийн хамгийн зөв мэргэн бодлогыг явуулж чадлаа гэж үзэж байна. 1954 оны эцсээр хуралдсан намын XII их хурлын үед 15400 гишүүнтэй 198 нэгдэлтэй байсан бол хоёрдугаар таван жилийн төлөвлөгөөний эцэс буюу 1958 оны гуравдугаар сард хуралдсан намын XIII их хурлын өмнөхөн ардын аж ахуйтныг хоршоолох явдал нийтийг хамран, намынхаа зөв мэргэн бодлогод зоригжсон малчин ардууд өөрсдөө санаачлан малчдын 99,3 хувь нь буюу 184 872 аж ахуйтан хөдөө аж ахуйн нэгдэлд хамрагдсан байна (алга нижигнүүлэн ташив). 

	Энэ бол ач холбогдлоороо 1921 оны Ардын хувьсгалын ялалттай дүйцэх ялалт мөн (алга нижигнүүлэн ташив). Манай алдарт МАХН Лениний хоршооллын суут төлөвлөгөөний үндсэн зарчмыг өөрийн орны нөхцөл байдалд бүтээлчээр хэрэглэн ЗХУ-д хамтралын байгууллагыг удирдсан ЗХУКН-ын дэлхий дахины түүхэн туршлагаас суралцан өөрийн оронд хоршооллын байгууллагын ялалтыг хангасан юм гэдгийг бид зүй ёсоор баяр бахдалтай хэлж байна (Удтал нижигнүүлэн алга ташив). 

	Нөхөд өө! Манай оронд ардын аж ахуйтныг хоршоолж дуусгаснаар манай эдийн засгийн бүх салбарт социалист үйлдвэрлэлийн харилцаа дангаараа ноёрхох боллоо. Өөрөөр хэлбэл нэгдсэн социалист гайхамшигт эдийн засгийг бид байгууллаа. Үйлдвэрлэлийн хэрэгслийг өмчлөх социалист өмч капиталист болон хувийн аливаа сорон мөлжигч өмчөөс асар их давуу болохыг Лениний агуу их эх орон ЗХУ-ын хөгжлийн гайхамшигт туршлага бэлхнээ харуулж байна. Өнөөдөр зөвлөлтийн хүн шиг социалист аж төрөх ёсыг бүрэн эзэмшсэн жаргалтай амьдарч байгаа ард түмэн хаана ч алга гэдгийг бид мэднэ. Бид ийм л замаар замнах болно. 

	Манай оронд гадаадын, агуу их ЗХУ-ын тал бүрийн тусламжгүйгээр дээрх агуу их зорилтыг шийдвэрлэх боломжгүй юм. Бид Зөвлөлт Орос Улсын ялсан пролетарийн ард түмнийг бүх талаар хүндэтгэх, тэднээс суралцаж, аж ахуй соёлоо хурдан хөгжүүлж чадсанаар манай улс капиталист орнуудаас хол түрүүлэх болно. Өнөөдөр дэлхийн аж үйлдвэрийн бүтээгдэхүүний тал хувийг социалист системийн орнууд тэр дундаа агуу их ЗХУ үйлдвэрлэн гаргаж байна. Хоцрогдсон орнууд капиталист хөгжлийн шатыг алгасан социалист хөгжлийн шатанд шилжин орох тухай зүй тогтлыг агуу их Ленин нээсэн билээ. Ийм шилжилтийн гол нөхцөл нь тэргүүний орнуудын пролетари нараас хоцрогдсон орнуудад тусламж үзүүлэх явдал мөн гэж их Ленин үзжээ. БНМАУ-д социалист эдийн засгийг байгуулсан бүх түүх нь их Лениний үзэл санаа амьдралд хэрэгжин биелсэн түүх, зөвлөлтийн ард түмний үнэхээрийн ах дүү ёсны мөнхийн агуу их тусламжийн түүх мөн” 

	 

	гэжээ. 

	Энэ бол ганцхан Монголд тохиолдсон эмгэнэл биш. Лениний замаар явсан, явуулахаар хүчлэн тулгасан бүх социалист орнуудыг дайрсан. Гэхдээ Монголд арай дэндүү гэмээр хувийн өмчийн эсрэг дайрч, үл биелэгдэх социалист буюу эзэнгүй өмчийн аж ахуйг байгуулахаар далан жил зүтгээд монгол орныг амаар нь шороо үмхүүлсэн түүхтэй. 

	Гэхдээ л ард түмнийг амархан хуурч байсан. Дэлхийн бүх бүтээгдэхүүний талыг социалист системийн орнууд үйлдвэрлээд байхдаа ч яах вэ дээ. Бүр социализмын жилүүдэд ЗХУ таван минутад нэг автомашин үйлдвэрлэдэг гэж бахархдаг байсан. Гэтэл машин үйлдвэрлэлээр өмнөд Солонгосоос тооны хувьд давсан ч, чанараар бүрмөсөн хоцорчхоод байсныг бид 1990 он гарч байж л ойлгосон шүү дээ. Зөвлөлтийн юм бүхнийг шүтэж явдаг Ю. Цэдэнбал дарга 1963 онд Оросоос айргийн мэргэжилтэн хүртэл урьж ирүүлж Төв, Булганы адуучдыг “дрожоор эсгэсэн орос айраг” хийхийг шаардаж байсан удаа ч бий шүү. Харин Монголын коммунистууд одоо ч өмчгүйдүүлэх үзлээ шүтсээр бөгөөд нэгдэл САА-гаа дахин байгуулж ард түмний өмчийг хураах сэрүүн зүүднээсээ салж бас л чадаагүй байна. Ер нь манай Ху намын дарга нар зах зээлийн эдийн засгийн хууль, зүй тогтол гэдгийг өмчийн харилцаатай холбон яаж ойлгодог юм бол оо?

	 


МАХН БАЯЧУУЛЫГ ДОВТОЛСНЫ СОНГОДОГ ЖИШЭЭ

	Монголын баячууд хэнд ч гай тариагүй, харин ч монголчуудын өнгө төрхийг засаж, улс орны нэр хүндийг авч явсан байх. Гэвч Ю. Цэдэнбалын хэлсний дагуу хүч чадал, эрдэм мэдлэг, арга ухаанаараа олсон хэдэн малынх нь эсрэг тасралтгүй дайрсаар байв. 1954 онд зохиолч С. Дашдэндэв “Туулын тул“ гэдэг найраглал, “Үнэн” сонины ерөнхий эрхлэгч Г. Дэлэг “Зарц ядуусын эрх ашгийг хамгаалъя” томоохон нийтлэл бичсэний дараахан Төв аймгийн Баянзүрх сумын харьяат улсын сайн малчин Бадамыг тэр жилийн цагаан сараар ДЯЯ-аас зэвсэглэсэн хүмүүс очиж баривчлан, идээ будааг нь нураасан эмгэнэлт явдал гарч олон малтай малчдыг цочирдуулсан билээ. 

	Энэ талаар тухайн үед улсын дээд шүүхийн гишүүн байгаад уг хэргийг шүүн тасалсан, хувьсгалт тэмцлийн ахмад зүтгэлтэн Бандийн Ламжав гуайтай уулзаж зарим зүйлийг тодруулсан юм. 

	 

	“Би хамгийн дотнын нөхөр улсын сайн, мянгат малчин Бадамын хэргийг авч таслахдаа үеийн нөхөртөө тус болъё, хэргийг нь хөнгөрүүлж, тэнсэн өгч торгоод салгаж авъя гэж бодсон юм. Гэтэл дээрээс, МАХН-ын Төв хорооноос "Бадамыг заавал шийтгэ, тэгэхдээ олон баячуудад айдас төрүүлэхээр хатуу шийтгэ” гэж хүчтэй шахаж, дарамталсан учир яаж ч болоогүй. Бадам шоронд дэндүү ядарч туйлдсан, эцэст нь хамаг хөрөнгөө хураалгасан учир ядуугийн туйлд хүрч бараг өлсөж үхсэн байх, энэ тухай бодохоос миний нүднээс нулимс гардаг” гэж яриагаа эхэлсэн юм. 

	 

	— Баянзүрхийн Бадам гэж бараг домог болон яригддаг хүн, тийм их баян хүн байсан уу?

	— Төв аймгийн Баянзүрх сум чинь хуучин Дархан ван Пунцагцэрэнгийн хошуу. Тэндхийн баячуудын нэг Бадам байсан. Хүүхэд ахуй цагтаа бичиг үсэг сурч, гаалийн сургууль төгсөж, Сангийн яаманд хүртэл ажиллаж байсан нэртэй бичээч, тухайн цагтаа сайн нягтланд тооцогдож байсан хүний нэг. Төрөлхийн сэргэлэн, ажилч хичээнгүй, амьдралын хар ухаантай хүн учир эцэг эхээс өвлөж ирсэн хэдэн малаа тордож, бас ч зах зээлийн мэдрэмжтэй тул хотоос хөдөө гарсан хүн. Тэгээд 1945 онд улсын сайн малчин цол хүртсэн. Мал нь өсөж, сүүлдээ малаа дийлэхгүйн эрхээр нутгийн ядуучуудад тарааж маллуулж байсан, сайхан сэтгэлтэй, гүндүүгүй нэгэн билээ. Тэр одоогийн баячууд шиг хар амиа бодсон шуналын тулам байгаагүй, ядарсан нэгэнд төлөг барьж өгч, явгарсан нэгэнд хөл залгуулдаг ачтай буянтай нэгэн байв. Тэдний адуу гэхэд л хоёр мянга гаруй болсон. Зуун шар хөллөж Төв аймгийн барааг татаж байсан гээд бод доо?

	Мал нь Буурлын даваа, Зуун мод, Элстэй горхи, Дархан ноёны худаг, Гүн галуутай хүртэл тархаж байв (Одоогоор бол Налайхаас Багануур хүртэлх нутаг). Үе үе найр наадам хийж, бөх барилдуулж, морь уралдуулж, сур харвах буюу цагаан сараар морь уралдуулж, бай шагнал хоол ундыг нь өөрөө даадаг байсан. 

	 

	— Яагаад баривчлагдаж шоронд орох болсон юм бол?

	— Хөрөнгөлөг хүнийг “нударган” гэж адалж, гайтуулж байсан гуч дөчөөд оны бодлогын л үргэлжлэл. Олон айл зарцалж байна, шинэ цагийн хөрөнгөтөн, мөлжигч төрлөө гэсэн мэдээллийн мөрөөр ДЯЯ баривчлан, улс төрийн эсэргүү нарын хэмжээнд мөрдсөн байх... 

	 

	— Цуурхал тараасан “эсэргүү” гэдэг ял бас нэмэгдсэн гэдэг, үнэн болов уу?

	— 1948 оны МАХН-ын Төв хорооны нэг бүгд хурал дээр Ю. Цэдэнбал дарга “Малчин ардууд нэлэнхийдээ үйлдвэрлэлийн хэрэгслийг хувьдаа өмчилж байгаа хамгийн бүдүүлэг хоцрогдсон, жижиг таваарын аж ахуй болох учир язгуураараа капиталист элементийг төрүүлж байна. Тийм учраас баячуудын эсрэг зогсолтгүй тэмцэх ёстой” гэснийг нь багийн хурал дээр шүүмжилсэн юм билээ. Тэгээд бас нэгдэлжих хөдөлгөөнийг эсэргүүцэж “монголчууд модоо барилаа” гэж олныг ятган турхирсан гэх ял хэрэгт нэмэгдсэн юм. Энэ бүхэн марксизм-ленинизмийг шүтсэн МАХН-ын бодлогын эсрэг цуурхал, эсэргүү үг яриа мэтээр дарга нарын чихэнд хүрч ялыг хүндрүүлэх тал дээр нөлөөлсөн. 

	 

	— Найр наадам хийсэн гэсэн зүйл анги бас нэмэгдсэн биз?

	— Жилд хоёр удаа бэсрэг наадам хийснийг нь олон хүний хөдөлмөр тасалдуулсан гэж үзэлгүй яах вэ. Би ч эрт урьдын сайн танилын хувьд бас оролцож л байсан, Ерөнхий сайдын орлогч С. Лувсан, Сүхбаатарын Галсан, Янжмаа гуай, ГЯЯ-ны Адилбиш гээд дарга нар очдог л байсан. 

	 

	— Тэгээд та яагаад хэргийг нь шүүрч авч шүүх хурлыг даргалсан юм бэ?

	— Би уг хэргийг хөндлөнгөөс судалж үзээд гэмт хэргийн бүрэлдэхүүнгүй учир суллаад тавьчихаж дөнгөнө гэж бодоод найздаа туслах үүднээс хэргийг татаж авсан юм. Дээрээс тийм том дарамт ирж, улс төржүүлнэ гэж даан ч санасангүй дээ, хөөрхий. 

	 

	— Өөрөөр хэлбэл хаалгадах гэсэн юм биз дээ?

	— Нэг ёсондоо тийм. Бадамд үүсгэсэн хэрэг хэтэрхий зохиомол, эрүүгийн хуульд байхгүй зүйл ангиар, зориуд хүндрүүлж, ялын бодлогыг хөнгөнийг нь хүндэд багтааж шийтгэсэн. Уг нь манай дээд шүүхийн гишүүд зөвлөлдөөд Бадамыг торгоод өнгөрөөе гэж шийдчихээд байсан юм. Гэтэл МАХН-ын Төв хорооноос давж заалдах эрхгүйгээр 10 жилийн ял өг гэж тушаасан. 

	 

	— Бадам гуай танд их гомдсон байх даа?

	— Тэрийг бодохоос л нүдний нулимс гардаг. 

	 

	— Баригдаж хоригдохдоо их зовсон гэдэг биз?

	— Цагаан сарын битүүний шөнө ДЯЯ-ныхан очиж баривчлаад, идээ будааг нь нурааж, эд хөрөнгийг нь битүүмжлээд шууд авчирч, Батцагааны яс цоожинд хийсэн. Мөрдөн байцаалт энэ тэр гэж нэг их сүйд болоогүй, шууд л шүүх хурлыг зарласан. Хаалттай хуралдаанаар яс арван жил өгөөд чандлан хорьсон доо. Шоронгоос маш их ядарсан, яс арьс болсон хүн гарч ирээд удаагүй өөд болсон. Хамаг хөрөнгийг нь хураасан учир ямар ч тэнхрэх боломжгүй байж байгаад дууссаны нь дараа “Бадам бичээч өлсөж үхсэн гэнэ лээ” гэсэн яриа гарсан. 

	 

	— Заавал битүүний шөнө барьдаг нь ямар учиртай юм бол?

	— Дотоод яамныхан сүр хүчээ үзүүлж байгаа нь тэр. Нөгөө талаар морины уралдаан зарласныг нь болиулах арга байсан биз? Ер нь ч улс төрийн хоригдлуудыг баяр ёслолын үеэр баривчилдаг байсан гуч дөчөөд оны туршлага. Ахмад чекистүүд ярихдаа: “Хэрэгтнийг сэтгэл санааны хувьд унагах, нөгөө талаар олон түмний эсэргүүцэх бодлыг саармагжуулах хэрэгтэй байсан” гэж ярьдаг юм билээ. Төрийн удирдагч нарыг Амар, Догсом, Лосол, Лувсаншарав нарыг ч яг наадмаар барьсан шүү дээ. 

	 

	— Одоо Бадам гуайн удмыг үргэлжлүүлж, голомтыг нь залгасан хүүхэд бий юу?

	— Ганц хүү нь Жамъяан гэж байсан, бас л ядарч гутарч яваад наяад онд өөд болсон. Авгай нь Лхам гэж сайхан хүүхэн байсан сүүлдээ хүн танихын аргагүй болж ядарсан даг. Одоо гал голомтыг нь залгасан өөр хүн байдаг эсэхийг мэдэхгүй. Бадамыг шийтгэсэн хувийн хэрэг нь олддоггүй юм, эсэргүү нарын хэрэгтэй хамт устгасан байж магадгүй. 

	 

	— Олон малтай хүнийг үзэн ядах үзэл хэдийнээс бий болсон юм бэ?

	— Манай хувьсгалын удирдагч Солийн Данзан “Бид нийгэм журам байгуулах гэж бүх хүнийг хөл нүцгэлэхгүй, ард түмэн уналгын морьтой, шөлний хоньтой байснаар монгол улс капиталист орон болчихгүй" гэж байсан. Ерөнхий сайд П. Гэндэн “Баяжигтун” гэдэг лоозон дэвшүүлээд зүйл дууссан. Пролетари ангиар тугаа хийсэн МАХН аливаа хувийн өмчийг үзэн ядах нь намын нь заяамал шинж байсан биз гэснээр бидний яриа өндөрлөлөө. 

	 

	ТОДРУУЛГА:

	2006 оны хавар намайг АН-ын хэвлэлийн албанд ажиллаж байхад үл таних дөчөөд насны залуу сурагласаар ирээд над гомдол мэдүүлэв. Түүний ярих нь: “Манай өвөө шоронд ч, гарч ирсэн хойноо ч ядарч туйлдаж байгаагүй, шорон ч гэсэн энэрэнгүй социалист шорон шүү дээ, өвөөг энхрийн хайрт нам засаг харж үзэж байсан юм шүү? Та хилсдүүлсэн байна, тэр Ламжав гэдэг хүнээ зааж өг” гэв. 

	УДШ-ийн гишүүн агсан Б. Ламжав

	 

	 

	Та хаанаас явж байгаа, хэн гэгч хүн бэ? гэхэд: “Би Бадам гуайн хүү Жамъяангийн хүү (ач нь) гэж байна. Тэгэхээр нь: “Чи Бадам гуайг үзсэн үү?” гэхэд үгүй гэж байна. “Тэгвэл чи гомдлоо шүүхэд гаргаж болно шүү дээ” гэхэд эргэлзэж байснаа гарч явсан. Хожим тэр залуу бол Ерөнхийлөгч Н. Энхбаяртай баз хүргэн юм гэж зохиолч Готовын Нямаагаас дууллаа. Бодвол Энхбаярын Ху намыг хамгаалж явсан юм биз ээ. Уг нь тэр залуу өвөөгийнхөө улс төрийн хэлмэгдэлд өртсөнийг цагаатгуулахаар хөөцөлдсөн бол арай л дээр байсан юм даа. 

	 

	Ц. Навагчамба

	 


ШОРОНД ОРСОН 66 МЯНГАТ МАЛЧНЫ НЭГ

	МАХН-ын дарга асан М. Энхболд 2006 оны есдүгээр сарын 10-нд Хэлмэгдэгчдийн музей дээр хэлсэн үгэндээ ”МАХН хэзээ ч ард түмнийг хэлмэгдүүлж байгаагүй, харин МАХН өөрөө асар их хэлмэгдсэн, МАХН биднийг хэлмэгдүүлсэн гэж цуураад байдаг. Ц. Лоохууз нарын этгээдүүд одоо амаа татвал таарна” гэж айлдсан. 

	Гэтэл тэр аймшигт 1930—1940 онд биш бүүр хожуу 1951 онд малаа олноор өсгөн нам засагтаа ашиг шимийг нь тушааж байсан жирийн малчид бас хэлмэгдсэн юм шүү гэдгийн сонгодог жишээг энэ өгүүлэлдээ бичихээр оролдсон буюу.

	МАХН-аас “Монголын мал сүргийг 200 саяд хүргэ” гэсэн их багш И. В. Сталины даалгавраар мянгат малчин болсон 97 хүнээс МАХН-ын эдийн засгийн хатуу бодлого, “Жамбалдоржийн хар хууль” буюу НТХ-ны СнЗ-ийн 5/3 дугаар тогтоолоор шийтгүүлсэн хүмүүсээс одоо үлдсэнийг нь олно гэдэг өвсөн дотроос зүү хайхтай адил болжээ. Үлдсэн бараг цорын ганц хүн гэж хэлж болох Увс аймгийн Ховд сумын харьяат Батын Янжив гэдэг өвгөнтэй учирч дурсамжийг нь сонссон юм. 

	Монгол орон тал дүүрэн малтай, сүү саалиа бялхуулж, арга ухаанаа уралдуулж, дуу хууртай явсан алтан үе бий. 1947 онд эхлэлийг нь тавьсан маршал Х. Чойбалсангийн анхдугаар таван жилийн төлөвлөгөө, түүнийг дагалдан гарсан Б. Жамбалдоржийн хар хууль, 1950-иад оноос эхэлсэн нэгдэлжих хөдөлгөөн энэ бүхэн малчин ардын амьжиргааны голыг нь тасалж голомтыг нь самарснаар буянт мал маань “ялтай мал” болон хувирсан. Нүүдэлчин монголчуудын олон мянган жилийн уламжлалт сайхан аж ахуй хөсөр хаягдаж, малчдын хүүхдүүд арга буюу хот суурин бараадаж “хар цай, хатсан талх” эргүүлэх байдалд хүргэж билээ. 

	Ороо бусгаа цаг ирснийг малчид мэдэж байсан ч өссөн төрсөн нутгаа орхин дайжилгүй, цагийн аясыг даган инээдтэй нулимстай сөхөрч сөгдөж явсаар 1990 оны ардчилсан хувьсгалтай золгосон нь ч бас үнэн. МАХН-ын гоё сайхан суртал нэвтрүүлэгт хууртан, бас айж явсан адармаатай бартаатай он жилүүдийг биеэр туулсан мянгат малчдаас маань цагийн эрхээр ганцхан үлджээ. 

	Увс аймгийн Ховд сумын 11-р багийн ард, өдгөө 87 настай Батын Янжив гуай ийнхүү өгүүлж байна. 

	“Миний л мэдэхээр манай багт мянган малтай өрх арваад байв. Ер нь их малтай баг байсан. Тэгэхэд 11-ийн баячууд гэж зарим нь бахархаж, зарим нь ад үзэж, муу сайн буржуйлагууд гэж хялайж байсан зэвүүн цаг. Манай аймагт хорин мянган малтай Иргэл баян, 2000 адуутай Равдандаш гээд олон хөдөлмөрч сайн малчин байсан. Тэднээс элдэв заль мэх, далд эдийн засгийн аргаар хөрөнгө хуримтлуулж бэл бэнчин суусан нь нэгээхэн ч үгүй. 

	1. Янжив гуай Цэдэнбал Филатовад тавин лангийн ембүү бэлэглэсний дараа. 1978 он

Автоматаар үүсгэсэн тайлбар]

	2. Янжив гуайн мянгат малчин болсныг баталсан X. Чойбалсангийн гарын үсэгтэй үнэмлэх. 1945 он

Автоматаар үүсгэсэн тайлбар]

	3. Янжив гуай шоронгоос суллагдсан ордер. 1954 он

	 

	 

	Янжив гуайн энэ үнэмлэх юу өгүүлнэ бэ? Нам засгийн бодлогыг дээд зэргээр биелүүлж, малаа хоёр мянгад хүргэж, улсын сайн малчдын анхдугаар зөвлөгөөнд сууж алтан үсэгтэй үнэмлэх, таван хошуу малын дүрс бүхий 1,5 кг жинтэй цалин цагаан мөнгөн цом, мөнгөн бүслүүртэй зандан хувин, 12 манжлагатай эрээн майхнаар ёс төртэй шагнуулж мандаж байсан нэгэн. Нутаг усандаа нэр нүүртэй, эх орноо хамгаалах хоёр ч дайнд оролцсон, олон ядуучуудад хөл залгуулж, ядарсан нэгэнд төлөг барьж өгч, мөрөөрөө явж байгаад шоронгийн хоригдол болон уруудсан түүх бас сонин. 

	Анхдугаар таван жилийн төлөвлөгөө гэгч албадлагын гувчуур бол үнэн хэрэгтээ 1918 онд Оросын нударган баячууд, чинээлэг тариачидтай тэмцэхдээ хэрэгжүүлж байсан НЭП-ийн (Новая экономическая политика) бодлогын нэг хувилбар байв. Энэ нь олон малтай хүнээс авах ноогдол үүрэг, албадан татварлах мах, сүү, ноос ноолуур, өөх тосны хэмжээг асар өндөр тогтоох замаар чинээлэг ардыг ядууруулах бодлого юм. Үүнийг нь биелүүлэх ямар ч боломжгүй, баячуудын эсрэг хатуу төлөвлөгөө байв. 

	Янжив гуай хэлэхдээ “Хий хоосон байхгүй юманд оноосон энэхүү «албан журмын» ноогдол үүргийг малчид ямар ч үнээр хамаагүй биелүүлж, дээлээ толгой дээрээ нөмрөхгүй юм сан л гэж бодохоос биш малаа өсгөж чанаржуулах тухай бодох сөхөө ч бидэнд байсангүй” гэсэн. Шоронд орохгүй тулд хамаг байдгаа сорчилж зараад гуйлгачин болж хотын үйлдвэр уурхайд ачигдсан хүмүүс хэдэн мянга бий. 

	Ер нь тэр үед Орост нийлүүлэх малыг маш их голж шилж авдаг, сайн морио өгөөгүй хүн бараг шоронд ордог цаг. Манай нутгийн Чоймбол гэдэг хүн азарга авчраад орос, монгол дарга нарт зэмлүүлж шаралхаад: “Азарганы засаа гэдэг чинь нэг өлссөн оросын шөнийн хоол, тэртэй тэргүй Кызылийн мах комбинатад очоод нядлуулах мал ямар хамаа байна” гэж хэлчхээд баригдаж байсан. Ер нь манай дөрвөдүүдэд хөгийн юм их тохиолдоно шүү дээ. Цагаандай гэгч хүн фронтод морь бэлэглэх ажлыг зохион байгуулах төлөөлөгч ирж багийн хурал хийхэд нь: “За тэр ялж яваа Сталин багшид нэг морь тавьчих, тэр ялагдаж яваа муу Гитлерт хоёр морь тавьчих” гэж хэлсэн нь фашизмыг дэмжсэн том хэрэг болж мандсан. 

	Би 1951 оны 11 дүгээр сард 38-хан килограмм ноос дутаасан хэргээр яах ч аргагүй баривчлагдаж эрүүгийн байцаан шийтгэх хуулийн “86-гийн б”-д зааснаар 119 толгой малаар торгуулж, 4 жилийн ял авч, их айлын хаалга татсан даа. 

	Монголчууд “Жамбалдоржийн хар хууль” гэж ярьдаг тэр хууль дэндүү хатуу харгис байсан учир зөвхөн манай сумаас арав гаруй малчин шоронд орсон. Базарын Жалх гэдэг залуу Улаанбаатар луу ачигдаад сураггүй алга болсон дог. Увсын шоронд орсон хүмүүсийн олонх нь хулгайч дээрэмчин биш, албан журмын ноогдлоо төлж дийлээгүй арга нь тасарсан малчид байсан. 

	Бид хоорондоо ярихдаа “Эндээс амьд мэнд нэг гардаг л юм бол энэ ялтай хэдэн малаа засагт нь тушаагаад түргэн салъя” гэдэг байв. Энэ хүслээ ч биелүүлж, малаа хөдөө аж ахуйн нэгдэл гэгч хар мангаст тушаагаад данс дугуйлж санаа амарсан даа гэж Б. Янжив гуай дурсаж байна. 

	Б. Янжив гуай 1954 оны цагаатгалаар суллагдаж гэрийн бараа харсан гэнэ. Тэгээд санасандаа хүрч 1954—1957 онуудад 7 удаагийн нийгэмчлэлээр тэмээ 73, адуу 298, үхэр 102, хонь 1419, ямаа 127-г Ховд сумын “Хөгжил” нэгдэлд тушаагаад алтан загасны үлгэрээр нутгаасаа дайжиж, хот хүрээ бараадан “яруу алдарт ажилчин анги” гэгч алдах юмгүй хоосон ангийн эгнээнд орж, албан журмын хөдөлмөрт шилжжээ. 

	Ер нь тэр үед “мал бол ял" гэсэн сэтгэлгээ олон малтай хүмүүст тусаж мал, малчин хоёрын хооронд гүнзгий ан цав суулгасан нь үнэн түүх билээ. Энэ өвгөн бас бүүр хожуу далан хэдэн онд “Ю. Цэдэнбалын тойрон хүрээлэгч” гэдэг нэр хоч зүүсэнд нь итгэхэд бэрх. Эднийх нутаг усандаа “авдар сайтай" айл байв, энэ нь дөрвөдүүдийн ярьдгаар бол гэртээ “хатуу юм” хадгалсан бэл бэнчинтэй айл гэсэн үг аж. Янжив гуай Эрдэнэтэд нүүж ирээд амьдарч байтал халамжит хань Цэндийн Хорлоо өөд болжээ. Өөд болохынхоо өмнө тавин лангийн ембүүг өнчин өрөөсөн хүүхдүүдэд өгөөрэй гэж нөхөртөө гэрээслэл болгон захижээ. 

	Энэ гэрээслэлийн тухай Эрдэнэтийн нэг даргад цухуйлгахад “Тэр болно оо, хүүхдийн төлөө фондын дарга А. И. Цэдэнбал-Филатовад бэлэглэ” гэж зөвлөжээ. Энэ ч удахгүй биелэв. 1978 онд Эрдэнэтийн уулын баяжуулах үйлдвэрийг хүлээж авахаар ЗХУ-ын сайд нарын зөвлөлийн орлогч дарга Нуриевыг очиход Цэдэнбал, Филатова хоёр дагалдаж иржээ. Б. Янжив гуай Монголын олон мянган хүүхдэд буян болог, талийгаач эхнэрийнхээ гэрээсийг биелүүлж байгаа юм шүү гээд ерөөлийн үг хэлж, 50 лангийн мөнгөн ембүү хүүхдийн төлөө төв фондын даргад гардуулсан нь зураг хөрөгтэйгөө намын “Үнэн” сонинд нийтлэгджээ. 

	1980-аад оны дундуур Ю. Цэдэнбал дарга албан ажлаасаа авхуулж, Филатова дарга ч нутаг буцсаны дараа бүүр 1992 онд Филатова даргын ажлыг хүлээн авсан шинэ дарга, МАХН-ын Төв хорооны хэлтсийн эрхлэгч асан Чингэлтэй уулзаж: “Миний бэлэглэсэн тавин лангийн ембүү танай фондод хандив болж чадсан уу?" гэж асуужээ. Чингэл дарга фондын үнэт эдлэл хариуцсан хүнээ дуудаж асуухад нөгөө ембүү огт байсангүйгээр барахгүй данс бүртгэлд ч оролгүй хэдэн жилийг ардаа гээсэн нь мэдэгджээ. 

	Тэгэхэд Чингэл дарга Янжив гуайд хандаж “Танай тэр ембүү бүү хэл маршалын алтан од, улсын баатрын шижир алтан тэмдэг хүртэл алга болсон шүү дээ, та үүний хойноос сураг ажиг болж улсын нууцыг дэлгээд яах вэ, Москвад ачигдсан ч байж магадгүй” гээд гаргажээ. 

	Иймэрхүү адармаатай амьдрал туулсан буянт малчин өдгөө энх тунх амьдарсаар байгаа ажгуу. 

	 


ХӨРӨНГӨӨ ГУРАВ ДАХИН ХУРААЛГАСАН Ч... 

	Зүүний нугалааны үед монголын баячууд буюу чинээлэг иргэдийн судалгааг гаргахад гучин зургаан мянга хүрч байж. Үүнээс толгой баячууд буюу нударган баян гэгчид монголын нэрт эрдэмтэн, академич Нацагдоржийн аав Шагдар гуай орсон бөгөөд түүний хөрөнгийг гурав дахин хураасан аж. Энд өгүүлэх гэж буй Барьдшир буюу нутгийнхны ярьдгаар Майдын аав Жүрмэддамба бол дунд зэргийн баячуудын нэгэн ажээ. 

	Манай Майдий ёстой л оготнын нүхэнд орж гарахаар овсгоотой хүн дээ гэж Архангай аймгийн Өлзийт сумынхан хуучилдаг байжээ. Цэцэрлэг Мандал аймгийн Баянбайлшир уулын хошууны сонгуулийн хурлаас Жүрмэддамба захирагчийг хуучныг баримтлагч, хүнд сурталт хар феодал гэж баривчилжээ. Тэр 1923 онд Жүрмэддамбын хүү нутаг усандаа Майдий хэмээн авгайлагдсан Барьдшир 17 настай байжээ. 1930 оны хавар эрийн цээнд хүрэхэд нь залууг сурвалжит тайж, феодал гэж үзэн баривчилжээ. Аймгийн шүүхээс түүнийг аймгийн төвд савангийн завод барих ажилд албадан ажиллуулжээ. Хэдэн сарын дараа суллагдаад харихад нь ханхай гэр, 10 хүрэхгүй бог, ганц доголон үнээ л үлдсэн байжээ. 

	Барьдшир айл саахалтаас ачилга гуйж Орхон голын бургасанд нутаг сэлгэв. Голын гарам сахиж, нааш цааш зорчих хүмүүст үйлчлэн хэд гурван зоос олдог байв. Бургасаар унь, хана, араг, савар, уургын толгой хийж баруун чигийн аймгийн аянчид, тууварчдын зам тосон үнэ тохирон арилжиж гарын бэл залгажээ. 

	Хоёр жилийн дараа буюу зүүний нугалаа ид эрчимжсэн эхэлсэн 1932 онд том толгой феодалын хүү хэмээн дахин баривчилжээ. Хөдөлмөрлөж олсон 10 гаруй үхэр, 2 унааны морь, тавиад богийг нь хурааж 7 хонь, 3 ямаатай үлдээсэн байна. Энэ удаад Улаанбаатарт хүргэгдэж ирээд цэмбэний фабрикийн барилга дээр жил шахам ажиллаж, шинэ эргэлтийн бодлогын ачаар суллагджээ. Өндөр нуруутай учир хамгийн гүнзгий шуудуу малтахад сайн ажилласан гэж бүр дээлийн өнгө, баярын бичгээр шагнуулж жилийн дараа суллагдан харьжээ. Гэртээ ирээд 1933—1938 онд ёстой л борви бохисхийлгүй ажиллав. Угийн хөдөлмөрч, эв дүйтэй хүн учраас хотод байхдаа сурсан мэдсэнийхээ идийг гаргав. Сумын барилгын ажилд хэрэгтэй банз дүнз, барилгын материал бэлтгэж өгөөд сумын анхны хоршоо, сургууль, эмнэлэгтэй гэрээ хийж түлш бэлтгэн нийлүүлдэг болжээ. Пийшин барьж, барилга засварлаж, шохой шатаан будаж, хоршоонд ноос ялгаж савлаж, өлөн гэдэс, ангийн үс, арьс ширэнд засал тордлого хийх, давслах ажлуудыг хослуулан хийж байв. 

	Энэ их ажлын хажуугаар зав гаргаж эмээл, уурга, өвсний шүүр, сүхний иш, тогооны угаалтуур хүртэл хийж байжээ. Үхэр тэрэг хөтлөн Дөрөө нуураас хужир, Баянхонгор аймгаас хоолны давс тээж арилжаа наймаа хийдэг байжээ. Эзэн хичээвэл заяа хичээхийн үлгэрээр таван жилийн дотор 400 гаруй малтай болжээ. Хүүхдүүдийг дэвтэр, харандаа, голио чихрээр урамшуулан сонгино, самар, мөөг, жимс, мэхээр түүлгэж, тэр үед бараг ашигладаггүй байсан ямааны ноолуур, бяруу дааганы даахь хөөврийг эзэдтэй нь тохиролцон авч улсын бэлтгэлд өгч байв. 

	Нутгийнхан Барьдширийг “амь зуухын арван гурван ухаанд мэргэжсэн хүн, Майдийгаас авах сурах юм их бий” гэж үнэлдэг байлаа. 1938 онд хар феодалын хамгийн сүүлчийн үлдэгдэл гэж Барьдширийг гурав дахь удаагаа баривчилжээ. Хэсэг нөхдийн хамт аймгийн дотоодыг хамгаалахын шоронд хоригдож, шүүхийн тогтоолоор хувьсгалын эсэргүү П. Гэндэний сүлбээтэн гэгдэн буудан алах ял сонсоод, азаар амь өршөөгджээ. Үүнийгээ Барьдшир гуай: “Надад тохиолдсон хамгийн азтай сайхан мөч тэр байсан юм. Би хоёр дахин төрсөн хүн. Засаг надад алах ялын оронд 10 жил хорих ял онооход, би амь гарсандаа баярлаж “жа” гэж л хүлээж авсан” гэж хуучилдаг байжээ. 

	10 жилийн ялын хугацаанд Улаанбаатараас зүүн тийш Налайхын урдтайх Дэндий, Хуанды хэмээх газар төв хорих газрын мал маллажээ. Тэр гүү, үнээ сааж, айраг цагаан идээ хийж, бас мал аж ахуйн тоног хэрэгсэл хийж байв. Хоёр жилийн дараа аанай л “сайн малчин” гэгдэн гэрчилгээ бичиг авч суллагдан нутагтаа иртэл мал хөрөнгийг нь хуу хураасан байжээ. 

	Гэвч тэр гутралгүй хөрөө, сүхээ бариад хангайн модонд гарч ажлаа эхэлжээ. Энэ удаа Барьдшир эмээлийн мод, авдар, хайрцаг, модон тэрэг, буулга, шоохой зэрэг нэлээд унацтай, нарийн ширийн ур шаардсан “бүтээгдэхүүн үйлдвэрлэж” охин төлөг, борлон, бяруу, хурга, ишиг үржлийн малаар арилжин, малжихыг зорьсон нь талаар өнгөрсөнгүй. Гэхдээ л Ж. Барьдшир сонгуулийн эрхээ хасуулж, намаас баян чинээлэг иргэдийг хавчих зорилгоор тогтоосон дааж давшгүй өсгөн нэмэгдүүлэх албан татвар төлж, бас дамын наймаа хийдэг шунахай этгээд нэр хоч зүүн хавчигдан хэлмэгдэж байв. Гэвч уужуу тавиу ухаантай, уйгагүй хөдөлмөрч чанараараа нэг мөч гар хумхиж суусангүй. Хонь хариулахдаа хүртэл гурын хүзүүний арьс нухаж, хуйв мушгин, буйл шөрх зорж, бурантаг дөр томж, ногт чөдөр зангидан, байгалийн баялаг олзворлон ашиглаж байлаа. 

	Барьдшир 1940-өөд оноос өөрийн сумын сайн малчин З. Лодой, ард Лянхасүрэн болон бусад хүмүүстэй хамтран хувьдаа хадлан тэжээл бэлтгэх, малдаа хашаа байр барих талаар ихээхэн санаачилгатай ажилласныг нь сумын захиргаа дэмжиж, 1942 оны өвөл цагийн хурлаар хэлэлцүүлж сонгуулийн эрх олгуулжээ. Өнөөдөр иргэд сонгох эрхээ үл тоомсорлож байхад тэр хүнд бэрх цагт хүн энэ эрхийнхээ төлөө ингэж л тэмцэж байжээ. 1943 онд малаа 600 толгойд хүргэжээ. 1944 онд Өлзийт сумын захиргааны комисс Барьдширийн барьсан боловсон хашаа байрыг анхааран сонирхож, үзүүлэх сургууль зохион сайн малчнаар бүртгэн гэрчилгээ олгосон байна. 

	1945 онд Ж. Барьдшир Ардын хувьсгалын 25 жилийн ойн баяр наадамд урилгаар оролцож «Хамгийн сайн малчин» цол тэмдэг, БНМАУ-ын Засгийн газрын хүндэт жуухаар шагнуулжээ. 1946 онд Өлзийт сумын захиргааны дарга С. Чоён Ардын хуралд тавьсан илтгэлдээ: “Улсын сайн малчин Ж. Барьдшир өөрийн үнэнхүү ариун цагаан хөдөлмөрөөр мал сүргээ өсгөж, үлгэр дуурайл үзүүлэв” гэж дурдан үнэлснийг үзээд “амьд явсан хүн алтан аяганаас ус ууна” гэдгийн үнэнийг үзэж нэг баярлажээ. 

	Амьдралын бартаат замд, хүнд ширүүн сорилт давж, хорь шахам жилийн дотор гурав дахин баривчлагдаж, гурав хоосрон дөрөв хөлжсөн энэ эр сэтгэлийн тамир, эр биеийн зориг сүйхээ, нөр ажилсаг чанар, амь зууж аж төрөх ухаан овсгоогоороо ийнхүү улс орондоо нэр цуутай малчин болсон түмэн ээдрээт намтар ийм бөлгөө. 1996 онд Ж. Барьдширд холбогдох хэргийг гэмт хэргийн бүрэлдэхүүнгүй гэж үзээд төрөөс улс төрийн хувьд цагаадахад нь А. Дашнамжил нарын сайн санаат хүмүүсийн дэмжжээ. 

	 

	Түүхч Д. Рэгсүрэнгийн бичсэн тэмдэглэлээс авав.

	 


СОЦИАЛИСТ ЭДИЙН ЗАСГИЙН БОДЛОГЫГ ШҮҮМЖИЛСЭН АНХНЫ СЭХЭЭТЭН

	Тархи нь эргэсэн сэхээтнүүдийг 

	Тарчилгах тогтоолоор адисалж 

	Тамын тогоонд чанаад л... 

	 

	Дэндэвийн Пүрэвдорж

	 

	Есөн настай морзчин 

	МХЗЭ-ийн ТХ-ны нэгдүгээр нарийн бичгийн дарга Дангаасүрэн сэхээтний төөрөгдлийн толгойлогч болжээ.

Автоматаар үүсгэсэн тайлбар]

	 

	 

	Н. Дангаасүрэн 1925 онд Дорноговь аймгийн Хайрхандулаан суманд төрсөн, 1935 онд цахилгаан холбооны цахилгаан нэвтрүүлэгч, 1943 оноос МХЗЭ-ийн Төв хорооны үзэл суртлын хэлтсийн дарга, 1945 онд цэл залуу хорьхон насандаа МХЗЭ-ийн Төв хорооны хоёрдугаар нарийн бичгийн 

	дарга, 1946—1952, 1956—1959 онуудад МХЗЭ-ийн Төв хорооны нэгдүгээр нарийн бичгийн дарга, 1955 онд Хөвсгөл аймгийн намын хорооны нэгдүгээр нарийн бичгийн даргаар ажилласан. Улсын бага хурлын гишүүн, МАХН-ын Төв хорооны гишүүнээр гурван удаа, Ардын Их Хурлын депутатаар хоёр удаа сонгогдож байсан, Намын дээд сургууль, ЗХУКН-ын дээд сургууль төгссөн, “Гуравдагч ертөнцийн орнуудын эдийн засгийн хөгжлийн бодлого” сэдвээр докторын зэрэг хамгаалсан, 1956 онд сэхээтний төөрөгдөл гэгчийг толгойлсноор намаас арга хэмжээ авагдсан. 1990 онд улс төрийн хувьд цагаадсан гэсэн товч намтар бий. Энэ товч намтрын цаана сонин юм их бий. Анзаарсан бол Х. Дангаасүрэн ердөө есхөн настайгаасаа ажил хийж эхэлжээ. Тухайн үед бичиг үсэгтэй хүн цөөн тул 9 настай бичиг үсэгтэй хүүг холбооны ажилтан болгож, тэрээр морзоор цахилгаан дамжуулах ажил хийлгэдэг болсон нэгэн сонин түүх бий ажээ. Улсад есөн жил ажиллаад 18 нас хүрэхдээ МХЗЭ буюу тухайн үеийн залуучуудыг нэгтгэсэн ганц том байгууллагын хэлтсийн дарга болтлоо дэвшсэн байв. Ердөө хоёрхон жилийн дараа тэрээр энэ байгууллагыг толгойлох болсон ба бас нэгэн хөдөлгөөний толгойлогч болсон юм. 

	 

	 

	"Хрущевын дулаарал" Монголыг тойров

	1955 онд ЗХУКН-ын XX их хурал дээр Н. С. Хрущев нэг хүнийг тахин шүтэж байсны хор уршгийг дэлгэн тавьснаар улс төрийн хэлмэгдүүлэлтийн мөсөн уул хайлж эхлэв. Энэ нь ЗХУ-ын дагуул орон монголд нөлөөлж арай алсыг хардаг боловсролтой сэхээтнүүд үгээ хэлж, үйлс зорилгоо тодорхойлж, улс орныхоо хөгжлийг түргэтгэх цаг хугацаа, боломж нээгдлээ гэж үзэв. Тэд зөв үзэл бодлоосоо болж хэлмэгдүүлэлтийн нэгэн шат, шинэ хэлмэгдүүлэлтийн золио болсон юм. 

	Монголын толгой сэхээтнүүдийг 1930—1940 онд хүйс тэмтэрсэн тул оронд нь Рабфакийн буюу ажилчны сэхээтний хагас боловсролтой, явцуу үзэл бодолтой, аялдан дагалдагчид төрийн удирдлагад гарч ирснээр улс орны хөгжил түгжигдэв. Тэд хуучин айдсаасаа салж, шинээр сэтгэж, улс төр - эдийн засгийн өөрчлөлт хийж, хөгжлийг эрчимжүүлж чадахгүй байсан тул хөгжил царцжээ. 

	1950-иад онд бүрэн боловсорсон шинэ үеийн бүтээлч, дайчин сэхээтнүүд олноор бэлтгэгдэв. Тэд улс орныг арай өөр замаар явуулахыг зориглосон ч эдгээр залуучуудын үзэл бодлыг хүлээж авах тэнхэлгүй хоцрогдсон хуучинсаг хүмүүс улс төрийн товчоонд орогнож, амиа хаацайлж, шинэ үеийнхэнд улс орны удирдлагыг өгөхөөс болгоомжилсон юм. Хэрэв шинэ үеийнхэн Хрущевын дулаарлыг Монголд хэрэгжүүлбэл тэд өөрсдөө өнгөрсөн үеийн алдаа завхралын хариуцлагыг хүлээх байв. Тиймээс шинэ үеийн эрч хүчтэй сэхээтнүүдийг нидрэн дарах “Сэхээтний төөрөгдөл" гэгч шинэ хэлмэгдлийг эхлүүллээ. 

	 

	 

	"Сэхээтний төөрөгдөл" гэгч нь юу байв?

	МАХН-ын Төв хорооны улс төрийн товчооноос 1956 оны арван хоёрдугаар сарын 5-ны өдөр 413 дугаар “нууц” тогтоол гаргажээ. МАХН дээрх тогтоолыг гаргахын өмнө НТХ-ны УТТ-ны гишүүд, нарийн бичгийн дарга нараар толгойлуулсан тусгай группүүдийг томилж, сэхээтэн олноор төвлөрсөн МУИС, улсын төлөвлөгөөний комисс, ШУА, намын хянан шалгах хороо, МХЗЭ-ийн Төв хороо, Гадаад яам, намын түүхийн институт, намын дээд сургууль, УБДС, “Үнэн” сонин, МОНЦАМЭ агентлаг зэрэг сэхээтнүүд төвлөрсөн 26 яам, газраар очиж сэхээтнүүдтэй уулзуулан “Та нар улс орны хөгжлийн төлөө санаж бодож явдаг зүйлээ шууд илэн далангүй хэлэх хэрэгтэй, та нарын ярьж хэлсэн зүйлүүд нам засгийн зүгээс бодлого боловсруулахад туйлын чухал хэрэгтэй байна” гэж ятган уриалжээ. 

	Үүнийг сэхээтнүүд цагаан цайлган сэтгэлээр талархан хүлээн авч улс орны хөгжил дэвшил, ард түмний аж амьдралыг дээшлүүлэхэд үнэхээр хэрэг болох олон санал санаачилга дэвшүүлж, санал бодлоо ил тод хэлжээ. Харин тэр үед МУИС-ын багш байсан эрдэмтэн зохиолч Ц. Дамдинсүрэн гуай “Нам засгийн удирдагчид ингэж олон түмэнд ойртож байгаа нь сайн байна, харин та нар бидний хэлснийг мушгиж гуйвуулан бөгсөн дээр хүйтэн жин тавьдаг муухай туршлага бий шүү, одоо арай тэгэхгүй юм байгаа биз” гэж аль аль талд нь анхааруулж байж. 

	Шинэ үзэл бодлын давлагаа нь яван явсаар шинэ үеийн залуучуудыг хөдөлгөх гол штаб, олон мянган залуучуудыг эгнээндээ багтаасан МХЗЭ-ийг толгойлж байсан чадварлаг дарга Найдангийн Дангаасүрэнг энэ хөдөлгөөнийг удирдагч болгожээ. 

	 

	 

	30 жилийн өмнөх савангийн найрлага одоо хэвээрээ байна

	МХЗЭ-ийн Төв хороонд АИХ-ын тэргүүлэгчдийн дарга Ж. Самбуу, МАХН-ын Төв хорооны хоёрдугаар нарийн бичгийн дарга Д. Дамба нар ирж Н. Дангаасүрэн даргын өрөөнд аппаратын ажилтнуудыг цуглуулж улс орны хөгжлийн талаар санал бодлоо ярихыг ятгаж уриалжээ. Ажилтнуудын хэлсэн үгийн төгсгөлд Дангаасүрэн дарга дүгнэхдээ: “Манай ажилтнууд илэн далангүй зөв зүйтэй зүйл ярьж байна” гээд “Нам төрдөө хандаж хэлэхэд, манай орон хөгжлөөр хоцорч байна, үүнийг өөрчлөхийн тулд түүхий эдээ ашиглаж үндэсний үйлдвэрээ хөгжүүлэх, гадаад худалдааг тэлж аль ч оронтой ашигтай худалдаа хийх, сонгуулийн системийг өөрчилж, олон түмэн чөлөөтэй саналаа өгөх нээлттэй сонгууль явуулах боломж олгох, сумд хэт тархай байгаа тул цомхотгож цөөлөх, САА-д тариа будаа их хаягдаж байгааг зогсоох, аль ч салбарт үргүй зардал их байгааг хэмнэх, сэхээтнүүдэд итгэл өгч тэдний бүтээлч хүчийг ашиглах хэрэгтэй байна" гэхчлэн арваад санал хэлжээ. Н. Дангаасүрэн дарга гэнэт ирсэн дарга нарт зориулж хэлсэн энэ үгээ санаандгүй ч хэлээгүй ажээ. 

	Тэрээр их дээд сургуулийн нийгмийн ухааны зарим залуу багш нарыг дайчлан зохион байгуулж, зарим САА, үйлдвэр, аж ахуйн газруудаар явуулж байдал амьдрал дээр ямар байгааг, ажилчид малчдын амьдрал ахуй, санал бодлыг судлуулж, асуудал боловсруулж байж. Энэ тухай мэдээллүүд тодорхой шугамаар НХШХ, НАХЯ-нд бололтой байдаг. 

	Арван нэгдүгээр сарын нэгэн шөнө МХЗЭ-ийн Төв хорооны сургууль, пионерын хэлтсийн эрхлэгч н. Жамцыг МАХН-ын төв хорооны улс төрийн товчоо дуудаж аваачаад “Танай Дангаасүрэн дарга чухам юу хийж байгааг ярь!” гэжээ. УТТ-ны гишүүдийн асуултад Жамцын хариулсан тухай протокол өдгөө МАХН-ын архивд хадгалагдан үлджээ. Тэр “Аймгуудыг томсгох хэрэгтэй, манай үйлдвэр, САА-н хөдөлмөрийн бүтээмж муу байна, арвилан хэмнэлт ихээхэн доголдолтой байна, хувь нийлүүлсэн нийгэмлэгүүдэд ажиллаж байгаа монголчууд ямар ч эрх мэдэлгүй байна. 30 жилийн өмнөх савангийн найрлага одоо хэвээрээ байна гэх зэргээр ярьж биднийг бүтээлч сэтгэлгээтэй, ажил хэрэгч ажиллах хэрэгтэй гэж дарга ярьсан" гэжээ. 

	Энэ байдлаас ажихад УТТ 1930-аад онд ДЯЯ-хан улс төрийн эсэргүү хэмээн баривчилсан хүмүүсээр нэгийг нь нөгөөхөөр нь гэрчлүүлэх замаар зохиомол мэдүүлэг бүрдүүлж ял тулгадаг байсан тэр хуучин аргаа давтан хэрэглэх зорилгоор тулгасан мэдүүлгийг шөнөөр Жамцаас авч, түүнийгээ баримт болгон гуйвуулж Н. Дангаасүрэнг ялласан бололтой байна. 

	 

	 

	Сэхээтний төөрөгдлийн тухай тогтоол гарахын урьд шөнө

	УТТ-ны 413-р тогтоол гарахын урьд шөнө буюу 1956 оны арван хоёрдугаар сарын 4-нд мөн л шөнөөр Н. Дангаасүрэнг ганцаарыг нь МАХН-ын Төв хорооны УТТ-нд дуудан аваачаад “Улс орныг хөгжүүлэх өөрийн бодлоо ярь!” гэжээ. Н. Дангаасүрэн даанч хардах сэрдэх сэтгэлгүйгээр манай эх оронч сэхээтнүүдийн нэгэн адил сэтгэлдээ хадгалж санаа зовж явдаг бүхнээ ярьжээ. Ингээд зогсохгүй нэмж шүүмжлэв. Сонгуулийн систем буруу байгааг хэлж, хүний нэрийг дээрээс “дэвшүүлэн томилдгоо” болих хэрэгтэй гэв. Нам засгийн удирдах ажилтнууд олон түмэнд тайлангаа тавьдаггүй болсон, хэдхэн эрх баригчид бүхнийг шийдвэрлэдэг болсон, АИХ, НТХ-ны гишүүд, хуулийн байгууллага цөм тэдний дуулгавартай гүйцэтгэгч болсныг хэлэв. 

	Нам төрийн аппарат дэндүү нүсэр болсныг дурдаад, үйлдвэр байгуулахаас урьдаж яамдаа нэмдгийг зогсоох хэрэгтэйг сануулжээ. МАХН-ын түүхийг гоёчлон бичиж байна, олон хүнийг хэлмэгдүүлэн баривчилж, сүм дуган, соёлын өвийг сүйтгэсэн шүү дээ. Ард түмнээ үнэлэн итгэх хэрэгтэй, ардын дууг хүртэл хорьж хүний эрхийг боогдуулж байна гэжээ. Тэгээд “Самбуу, Дамба дарга хоёрыг очиход манай ажилтнууд миний сонсоогүй шинэ сонин асуудал олныг ярьж байсан, энэ мэт янз бүрийн саналыг олон түмэн ярьж байна. Та бүхэн эдгээрийг тунгаан цаашдын үйл хэрэгтээ анхааран үзүүштэй” гэж анхааруулжээ. 

	Тэр шөнө Н. Дангаасүрэн өөрийн үзэл бодлоо тууштай хамгаалж огтхон ч буулт хийсэнгүй. Уг нь Н. Дангаасүрэнг буулгаж авбал намд, Ю. Цэдэнбалд л хэрэгтэй байсан байх. Ингээд бүх санал санаачилгыг нь мэдэж авчээ. Буруу зүйл нэгээхэн ч байсангүй. Гэвч түүний эх оронч санал санаачилгуудыг мушгин гуйвуулж, “Сэхээтний төөрөгдлийн тухай" маш хатуу тогтоол гаргав. 

	 

	 

	Улс орныг үйлдвэржүүлнэ гэж үндсэрхэг үзэл гаргаж байна... 

	Уг тогтоолд “Манай намын бодлогод харш үзэл санаа үг өгүүлэл гарч байна” гээд энэ тухай заахдаа “Үзэл суртлын талаар хатуужилгүй, улс төрийн талаар тогтвор, зарчимгүй хүмүүс намын эсрэг илт яриа өгүүлэл гаргасан” байна гэжээ. Н. Дангаасүрэнгийн талаар зориуд тэмдэглэж "Н. Дангаасүрэн Зөвлөлт-монголын эвдэршгүй ган бат найрамдлын эсрэг чиглэсэн үндэсний үзэл гаргаж байна, өөрийн орны онцлогийг харгалзахгүй үйлдвэржүүлнэ гэж ярьж байна, манайд социалист нөхөрлөлийн орнууд тэртэй тэргүй барьж байгуулна шүү дээ, империализмын аюул маш хүчтэй байгаа нөхцөлд хөрөнгөтөн орнуудтай худалдаа хийнэ гэдэг буруу, тэдний бараа таваарыг дагалдаж хөрөнгөтний үзэл суртал хамт орж ирэхийг Н. Дангаасүрэн ойлгохгүй үндэсний үзлийн нөлөөнд гүнзгий автагдаж, залуучуудын эрүүл бус үг ярианд цохилт өгч чадахгүй энэ бүх дутагдлаа УТТ дээр хүлээхгүй өөрийгөө хамгаалж байна” гэжээ. 

	Уг тогтоолыг тайлбарлан таниулах хэрэгжүүлэх ажлыг улс орон даяар маш хүчтэй явуулж, сурталдаж дарамталж байсан ч үнэн хэрэгтээ сэхээтнүүдийн амыг бүрмөсөн таглаж, дуугүй болгож чадаагүй юм. Ийнхүү гуч, дөчөөд оны үед сэхээтнүүдээ Японы тагнуул, Германы тагнуул гэж байсан бол 1956 оноос империализмын үзэл суртлын тагнуул гэгч нэр хоч өгч гүжирджээ. Өөрсдөөс нь хавьгүй илүү дэвшилтэт үзэлтэй тэднийг:

	— Улс төр онолын мэдлэг нимгэн, марксизм ленинизмийг ойлгоогүй;

	— Жижиг хөрөнгөтний үзэл сурталд амархан автагддаг, туйлбартай бус;

	— Үндсэрхэг үзэлтэй;

	— ЗХУ болон социалист системийн ган бат найрамдлыг үзэн яддаг;

	— Хөрөнгөтний ёс суртахуун, соёл урлагийг бишрэгч;

	— Өөрийн орны хөгжлийг чамлаж, МАХН-ын удирдан чиглүүлэгч рольд эргэлздэг, эрүүл бус үг яриа гаргадаг гэх мэтчилэн 1990 он хүртэл цоллож байлаа. 

	Ингээд хугацаа болоогүй байхад МХЗЭ-ийн Их хурлыг яаран хуралдуулж Н. Дангаасүрэнг өөрчлөөд БНХАУ-д элчин зөвлөхөөр цөлжээ. Ингээд мөшгөж эхлэв. Б. Төмөр-Очир дарга Бээжинд эмчлүүлэхээр очиход Н. Дангаасүрэнг яаралтай буцаажээ. Ирээд НТХ-ны нөхдөөс учрыг асуухад мэдэх хүн байхгүй, Ю. Цэдэнбал дарга л дуудсан болж таарчээ. Ирээд аж үйлдвэрийн комбинатын даргаар томилогдож, ажил овоо зүгширч байтал ажилгүй болгожээ. 

	Гэвч тэрээр ШУА байгуулагдахад аспирантурт орж, хожим боловсон хүчний хэлтсийн дарга болжээ. Ажилгүй байсан үе, академид орсон нь хувь заяаны том сорил, бас амьдралын нарийн учиртай байлаа. 

	 

	 

	Ээж талх өгөөч гэнэ ээ

	Н. Дангаасүрэнг хэрвээ 1937 он байсан бол шууд буудчих байсан. Гэвч цаг үе өөр болсон байлаа. Хятадаас дуудаж ирүүлсний дараа түүнийг хүний тооноос хасжээ. Ажил олгож болохгүй гэсэн шийдвэр гарсан ба эхнэр, хамаатан садныг нь хавчиж эхэлжээ. Тэдний гэр бүлийн амьдрал туйлын хүнд болжээ. Гэр бүлийн хоёр хоёулаа ажилгүй тул хүүхдүүдээ тэжээх гэж байгаа бүхнээ зарж үржээ. Ганцхан юм л зараагүй хадгалж үлдсэн нь догшин ноён хутагтуудын үе дамжин барьж ирсэн, сүүлийн ноён хутагт өөрөө аавд нь бэлэглэсэн пийсүү аяга байжээ. 

	БНАГУ-ын (зүүн Герман) ЭСЯ-ны ажилтан найз нь Н. Дангаасүрэнгийнд зочлох болжээ. Тэднийх дэвсэж унтдаг гудаснаас өөр огт тавилгагүй болсон байлаа. Тиймээс айлаас гурван сандал гуйж иржээ. Найз нь ирэхэд Н. Дангаасүрэн өөрөө, найз нь эхнэртэйгээ тэр гурван сандал дээр сууж, шалан дээр хэдэн пиво, Герман найзынх нь авчирсан талх, хиамыг зүсэж тавиад харин Дангаасүрэнгийн гэр бүлийнхэн тойроод зогсож байсан гэдэг. 

	Байрны мөнгөө зургаан жил төлөөгүй тул хөөж гаргана гэж байнга дарамталдаг байжээ. Дангаасүрэн гуайн эхнэр өглөө хүүгээ босгоод айлаас талх гуйгаад ир гэж явуулдаг байжээ. Тэр хүү Иргэний холбоог үндэслэгч, Ногоон намын дарга Д. Энхбат. Хөөрхий хүү өөрийн орцныхныг дуусгасан тул хажуугийн орцонд ороод айлын хаалга тогшиж, жаахан ичиж нэрэлхэхдээ “Ээж, талх өгөөч гэнэ ээ” гэдэг байжээ. Айлынхан учрыг мэдэх тул өрөвдөөд талх өгнө, зарим нь бүр цөцгийн тос түрхэж өгнө. Түүнийгээ гэртээ авчраад гэр бүлээрээ хувааж иднэ. 

	Хүмүүс нүүр буруулж, уулзахаа ч больсон байна. Гэвч харанхуй шөнөөр бүтэн хонины мах бариад ирдэг хүн ч байжээ. Тэд “Уучлаарай Дангаасүрэн гуай, би өдөр таныг таньсан, гэхдээ уулзаж болохгүй учраас нүүр буруулахаас өөр аргагүй байсан юм. Та ч намайг ойлгож байгаа биз, хэрэв бид уулзвал таныг мөшгөж байгаа хүмүүс мэдээлж, намайг тань шиг болгоно шүү дээ” гэдэг байжээ. Тэгээд хөргөгч байхгүй тул тэр махыг бүхлээр нь чанаад хэдэн хүүхдээ цатгаад л цөөхөн хоногт дуусгахаас өөр аргагүй болдог байсан гэдэг. 

	Нэгэн хэлмэгдлийн үеийн нэгэн бүлгийн толгойлогч учраас ах дүү хамаатан садныг нь ч хавчиж, мөшгөж эхэлжээ. Н. Дангаасүрэн гуай ах дүүсээ хохироохгүйн тулд бүгдтэй нь очиж хэрүүл өдөж, олны өмнө муудалцсан гэдэг. Өөр арга байсангүй. “Уруул дордойвч элэг дордойхгүй” гэгчээр нөгөөдүүл нь бас тэднийгээ гаргуунд нь хаяхгүйг хичээдэг байж. Тэгээд ярилцаж байгаад эхнэр нь очиж мөн л эхнэртэй нь олны өмнө муудалцана. Тэгсээр байж ах дүүсээ хяналтаас салгаж чаджээ. Харин ах дүү нар нь “Манай Дангаасүрэн солиорчхож” гээд уйлж байсан гэдэг. Ийнхүү Н. Дангаасүрэн гуай бүх хүнд бэрхийг зөвхөн өөрийн нуруун дээр үүрчээ. Хожим цэргийн газар ажилладаг нэг ах маань үүнээс болж надад их гомдож яваад өөд болсон. Гэхдээ тэнгэрээс миний зөв байсныг харж байгаа гэж гунигтайхан ярьдаг байжээ. 

	Цэл залуу хорин настай, өндөр алба хашдаг, боловсролтой, хотынхны нүдэлсэн цөөхөн царайлаг сайхан залуусын нэг байсан тул олон бүсгүйчүүл түүнд тал өгдөг байсан Н. Дангаасүрэн гуай хэлмэгдэж явсан айлын охинтой суусан нь мөн л хэл ам дагуулж байсан гэдэг. Эхнэрийнх нь ээж, аав хэлмэгдэж, гэр бүлээр нь хүйс тэмтэрсэнд үлдсэн гурван хүүхдийг нь хамаатнууд нь авч өсгөсний нэг нь Дангаасүрэн гуайн эхнэр байсан гэдэг. Хүнд бэрх амьдралыг бага наснаас үзэж хатуужсан эхнэр нь хатуужилтай байж, тэдний гэр бүл хүнд бэрх цагийг санаа сэтгэл нэгтэй шүд зуун туулжээ. 

	 

	 

	Эрдмийн зэрэг хамгаалах сэдвээ нэг жил бичээд дөрвөн жилийн дараа хамгаалсны учир

	Яг энэ үеэр аз таарсан юм уу, ЗХУКН-ын төлөөлөгчид Монголд ирэхдээ Н. Дангаасүрэн хаана байна? гэж нэхэж эрх баригчдыг сандаргажээ. Төрийн өндөр алба хашиж явахдаа Зөвлөлтийн төрийн томоохон зүтгэлтнүүдтэй ажлын болоод андын холбоо тогтоосон байжээ. Нэгэн үе Н. Дангаасүрэн нэгдүгээр хүн болох нь гэсэн яриа ч гарсан байна. Том охин нь хатгалгаа тусаад Монголд эмчлэх аргагүй болжээ. Гэтэл нэг л өдөр Зөвлөлтийнхөн дөнгөж үйлдвэрлээд дэлхийд гайхуулж байсан зорчигч тээврийн тийрэлтэт онгоц Улаанбаатарт буусан гэдэг. Тэр онгоцоор Монголоос хоёрхон хүн авч явсан нь Н. Дангаасүрэн гуайн эхнэр, охин хоёр нь байжээ. Тэднийг хоёр эмч, зурган сувилагч угтаж авсан гэдэг. Тухайн үед хүмүүс энэ лут онгоц яагаад буув? гэж гайхсанаас элдэв таамаг цуурхал дэгдэж байжээ. Охиныг нь Москвад эмчлээд Хар далайн орчим жил орчим сувилаад бүтэн жилийн дараа Монголд буцаасан ажээ. Үүнээс болоод Ю. Цэдэнбал байр сууриа алдах нь гэж их болгоомжилж эхэлсэн гэлцдэг. 

	Тиймээс Ю. Цэдэнбал Н. Дангаасүрэнг Оросуудыг ирэхэд нь харуулж байхын тулд бас хөдөө цөлчхөж чадаагүй, хотод хавчсаар байжээ. Хүнд бэрх цагт академич Б. Ширэндэв гуай тус болж, шинжлэх ухааны академидаа аспирантураар авсанд ганцхан жилийн дотор хамгаалах сэдвээ бэлэн болгожээ. Гэтэл Б. Ширэндэв гуай хамгаалах гэж юундаа яарсан юм гэсээр дөрвөн жил хойшлуулж байсан гэдэг. Энэ бас их нарийн учиртай. Нэгэнт Н. Дангаасүрэнд ажил өгөхгүй нь тодорхой тул ядаж аспирантурт суралцаж байгаа нэрээр оюутны шахуу багахан цалинтай байлгах гэсэн ухаан л байсан хэрэг. Огт орлогогүй байснаас энэ нь дээр. 

	Н. Дангаасүрэн эрдэм мэдлэгийн цар хүрээгээрээ Академийн шинэ залуу эрдэмтэн залуучуудад түшиг болж байв. 1964 онд ШУА-ын Түүхийн хүрээлэн байгуулагдахад тэнд очиж докторын зэрэг хамгаалж, хөдөөгийн нийгэм эдийн засгийн өөрчлөлт, гурав дахь ертөнц, эдийн засгийн тусгаар тогтнолын асуудал, Ази дахь капиталист хөгжлийн үйл явц, Японы хөгжлийн туршлага, Монгол үндэстний хувь тавилан, Монгол улсын XX зууны хөгжлийн загвар боловсруулах асуудал зэрэг тухайн үеийн улс төр - эдийн засгийн олон талт байдлыг үнэлэн шинжилсэн олон дорвитой бүтээл туурвижээ. 

	Одоо Ногоон намын дарга Д. Энхбат дурсахдаа: “Аав их олон өгүүлэл бичнэ. Голдуу Африкийн тухай. Тэгээд би нэг удаа, та энэ Африкийн тухай бичих ямар хэрэгтэй юм бэ? гэж асуухад “Миний хүү АНУ-ыг нь ЗХУ, Африкийг Монгол гээд л уншихгүй юу, тэгвэл ач холбогдлыг нь ойлгоно” гэж хэлсэн гэдэг. 

	Сүүлд Академич Б. Ширэндэв гуай дурсахдаа “Би ч бас сэхээтний төөрөгдлийг дэвэргэсэн хүн. Эхлээд сэхээтнүүдийн зөв зүйтэй бодол саналыг чөлөөтэй сонсож, нам төрийн бодлого боловсруулахад туслалцаа болно гэж эхлүүлсэн ажлынхаа явцад Дангаасүрэн зэрэг олон чадварлаг сэхээтнүүдийг золигт гаргаж нүгэл хийсэн, яам байгууллагуудаар УТТ-ны гишүүд явж байхад Ю. Цэдэнбал дарга нэг ч яваагүйг бодоход өөрөө цаад зорилгоо мэдэж бидний гараар могой бариулсан юм билээ” гэсэн байдаг. 

	 

	 

	До яам, бид хоёр чамайг мөн ч их эрлээ шүү... 

	Н. Дангаасүрэн гуай тэтгэвэрт гараад Төв аймгийн Батсүмбэр суманд амьдарч байхад нь академич Ц. Дамдинсүрэн гуай сурсаар яваад очсон гэдэг. До яам бид хоёр чамайг мөн ч их эрлээ шүү, энд бүгж байхад “Зөвлөлтийн эсрэг үзэл, үндсэрхэг үзэл, намын эсрэг бүлэг” энэ тэр гэсэн юманд орооцолдож залуучуудыг уруу татахгүй амар байгаа биз гэж хошигнож байж. Ер нь тэр үедээ сэхээтний төөрөгдөл гэж дуулиантай тогтоол гарсан боловч үүнийг ард түмэн ялангуяа хөдөөгийнхөн нэг их тоогоогүй, ойлгоо ч үгүй юм. МАХН-ын удирдагчид ард түмнийг мунхаг харанхуй байлгасныхаа ашгийг тэгэхэд нэг үзсэн юм. 

	Сэхээтний төөрөгдлийн талаарх тогтоолыг даруй танилцуулахаар УТТ-ны гишүүн Д. Моломжамц гуай Увс аймагт очжээ. Сумдаар явахдаа нэг малчин айлд бууж гэрийн эзэгтэйгээс “Танай сум багаар сэхээтний төөрөгдлийн талаар ухуулга сурталчилгаа аль хэр явагдаж байна даа гэж асуухад нөгөөх нь манай энүүгээр төөрсөн барьсан амьтан хүн харагдсангүй ээ, ямархуу дээл хувцастай юм бол?” гэж хариу асууж байж. Энхрийн хайрт намын тогтоол шийдвэр, ард түмний ухамсар сэтгэлгээ хөдөөдөө иймэрхүү л байсан даа. 

	Гэвч 1950-иад онд Монголын тэр үеийн шинэлэг үзэлтэй сэхээтнүүдийн дэвшүүлсэн санал санаачилгын заримыг коммунизм нуран унатал хэрэгжүүлэх гэж оролдож байв. Гадаад худалдааг нээлттэй болгох санал нь 1990 оны Ардчилсан хувьсгалын дараа хэрэгжиж, улс орон эдийн засгийн хүнд бэрх хямралыг үүний ачаар л арайхийж давсан билээ. Одоо л АН сэхээ авч үйлдвэржүүлэх тухай ярьж байна. Хагас зуун жилийн өмнө ярьж байсан зүйлүүд одоо болтол хэрэгжээгүй байна. 

	Бүр 50 жилийн өмнө сэхээтнүүд төөрөлдлөө гэж гүжирдээд өөрсдөө төөрөлдчихөөгүй бол өнөөдөр огт өөрөөр амьдарч байх учиртай байсан юм даа. Үүнийг л ард түмэн хагас зуун жил ойлгоогүй явж байна. Харин түүний хүү Монголын ногоон намын дарга Д. Энхбат ааваасаа хагас зуун жилийн дараа мөн л нийгмийг өөрчлөн шинэчлэх санал санаачилгуудаа дэвшүүлж байна. Одоо зөв юм хэлж буй хүүг нь ахин хэлмэгдүүлэх үү? Тэгвэл бид ахиад 50 жил, нийтдээ бүтэн зууныг төөрөлдөж өнгөрөөх болно. 

	Сайн цагийн салхи сэвэлзэж байсан тэр жилүүдэд удаан хавчигдсан Монголын төрийн томоохон зүтгэлтэн Д. Төмөр-Очир гуайг хөнөөсөн юм. Учир мэдэх хүмүүс “Д. Төмөр-Очир, Н. Дангаасүрэн хоёр их юм мэддэг байсан. Тэр хоёрыг хөнөөх байсан, хөөрхий Төмөр-Очир гуай сайн цагийг үзэж чадалгүй эрсэдчихлээ” гэж ярьж байжээ. 

	Д. Төмөр-Очир өнгөрснийг дуулж сэрэмжлээгүй бол энэ хэрэг давтагдах ч байсан юм билүү..? гэлцдэг. Н. Дангаасүрэн гуай энэ талаар ярихдаа “Төмөр-Очир дарга баргийн хүнтэй таардаггүй, омголон, өөрийнхөө хурц ухааныг мэддэг хүн байсан юм, дайсан ч олонтой болсон, тэгээд л урьтчихлаа даа” гэдэг байжээ. 

	Маршал Х. Чойбалсан ЗХУ-д “эмчлүүлэхээр” явахынхаа өмнөх орой Н. Дангаасүрэнг дуудаж уулзсан гэдэг. Маргааш нь мөн үдүүлжээ. Маршал гарахдаа монгол цай чануулж уугаад дуусмагц аягаа хөмрөөд тавьчихсан байна. Тэгээд шинэхэн монгол дээл өмсөөд гэрээсээ малгайгүй гарсан гэдэг юм. Тэгэхдээ “Би ч их нүгэл хийсэн хүн дээ, гэхдээ Монголынхоо төлөө л зүтгэсэн юм шүү” гэсэн хоёрхон өгүүлбэр хэлсэн байна. Тэрээр буцаж ирэхгүйгээ мэдэж байжээ. 

	Н. Дангаасүрэн гуай Ю. Цэдэнбал гуайн гарал угсааны нарийн ширийнийг мэдэх цөөхөн хүний нэг гэгддэг. Маршал түүнд залуучуудын байгууллагыг өгөөд явсан байлаа. Оросууд ч түүнийг анхааралтай ажиглаж байжээ. 

	Хрущевын дулаарал хэрэв Монголд орж ирсэн бол төрийн дээд өндөрлөгт томоохон сэлгээ хийгдэх байжээ. Гэвч “рабфакийнхан” буюу хуучинсаг удирдлагын дэмжлэгт дулдуйдаж, тэднээр хүрээлүүлсэн Ю. Цэдэнбал яаж ийгээд Л. И. Брежневын үеийг хүртэл тэсжээ. Чухам энэ үедээ тэрээр Н. Дангаасүрэн, Д. Төмөр-Очир нарын хооронд хэлхээ холбоо тогтоохгүйн тулд бүхнийг хийсэн байлаа. Н. С. Хрущевийг унагаж, зогсонги байдлын үе эхэлмэгц Монголын төрийн дээд өндөрлөгт тодорхой байр сууринд бэхэжсэн шинэлэг сэхээтнүүдийг бүгдийг нь хэлмэгдүүлэн зайлуулжээ. Энэ үйл явцын анхдагч хэлмэгдэгч нь Н. Дангаасүрэн гуай болсон гэдэг. 

	Монголын төрийн хууччуул Ю. Цэдэнбалд Монгол эхнэр авч өгөх гэж бас далдуур хичээж байсан гэдэг. Энэ асуудлаас улбаатай, Ю. Цэдэнбалын хардлагаас үүдэлтэй зөрчилдөөн ч бас бий гэлцдэг. Ямар боловч Ю. Цэдэнбал орос эхнэр авч байр сууриа бэхжүүлжээ. Их хожим Н. Дангаасүрэн гуай “Би төрийн эрхэнд гарсан бол Монголоо худалдахгүй байсан юм” гэж хэлсэн гэлцдэг билээ.

	 


ЭРХ БАРИГЧИД НЬ ЯДУУСАА ӨЛСГӨЛӨНГӨӨР АЛАХ УУ, ЯДУУС НЬ ТЭДНИЙГ ТӨРИЙН ЭРХЭЭС ЗАЙЛУУЛАХ УУ?!

	2010 он гэхэд нийслэл 1. 6 сая хүнтэй болно

	Ерээд онд Монголчуудыг “алтан дээр суусан гуйлгачин” гэж хөөргөдөг байлаа. Одоо ягтаа тулж модоо барьсан монголчуудыг яасан ч яах вэ гэх болжээ. Өнөөдөр хөдөөгөөс хотод ирж байгаа ядуу хүмүүсийн тоог хэн ч хэлж чадахгүй, ялангуяа эрхэлсэн ажилгүй хулгай дээрэм хийж байгаа залуучуудын олонх нь хөдөөгөөс “түр” ирэгсэд гэнэ. 

	Сонгинохайрхан дүүргийн газрын албаны түшмэл “Манай дүүрэгт жил тутам 800-850 айл нүүж ирдэг ба бүртгэгдсэн мянгаад тэнэмлүүд иргэдийн аюулгүй байдлыг маш хүндрүүлж байна” гэж ярилаа. Судлаачид 2010 он гэхэд Нийслэл хот 1,6 сая хүнтэй болно гэж тооцож байна. Хот тэлсээр, гэхдээ шилэн байшин, шинэхэн хорооллоор бус ядуусын ноорхой урц, яйжгай хашаагаар тэлж байна. 

	Монголын хөдөө нутаг алтны боосуудын дэгдээсэн тоос шороонд дарагдаж, хамаг ой мод, булаг шанд байгалийн баялгаа алга дарам цаасны зөвшөөрөлтэй гадна дотнын баячуудад гарын шүүс болгон өгөөд ихээхэн газар нутаг сөнөмөл ертөнц болжээ. Харин тэр зөвшөөрлийг нь нэг дарга хэдээр өгсөн бол? Хотын нэг дундаж түшмэлийн өдрийн хоолны мөнгө хөдөө байгаа малчны нэг хонины үнэтэй дүйж байгааг юу гэх вэ? Өөрөөр хэлбэл нэг дарга өдөрт нэг хонь идэж байна. Харин малчид хонио хариулах газаргүй болох шахаж байна. Ер нь “Хөдөө нутаг сайхан гэдэг дууг одоо хөдөө нутаг хөөрхийлөлтэй” гэж урвуулан дуулахаар болжээ. 

	Хөдөөд хөрөнгийн тэгш бус байдал газар авч байна. Энэ тэгш бус байдал эрх баригчдын дүгнэж байгаагаар “малчдын анхиагүй залхуугаас, монголчуудын хэнэггүй зангаас” болж үүсээгүй. Гагцхүү үржил шимт бэлчээр, усны эх, уулын ам, дулаан өвөлжөөгөө ухуулан сэндчүүлж, нутаг бэлчээрээр хавчигдсанаас болжээ. Эмзэг хэврэг бэлчээрийг нь, ундалдаг нарийхан гол горхины нь эхийг ухаж, усаар нь алт угааж бохирдуулаад, урсгалыг таслан зогсоохоор бэлчээр хатаж, улаанаар эргэхэд хэдий нүүдэлчин авч малчид хаачих бил ээ? Ямар эрт цагийнх шиг алс өрнө зүг Орос, Унгарын тал, Ижилийн хөвөө рүү нүүлтэй биш дээ. Хэдэн малынхаа аяыг харж аймаг сум алгасан тэнэж яваа малчныхаа араас алтны компанийн захирлаас авсан жийпээ унаад эрж яваа дарга нар Монголын талаар сүлжилдэж байна. Тэд малчидгүй болчихвол юуны дарга байх бил ээ? Гэвч малчид өссөн төрсөн нутагтаа очих боломжгүй, учир нь тэнд бэлчээр, ус байхгүй. Хоосорч ядуурсан нь хотод шингэхийг л бодож байна. 

	Алттай газрын малчид, өөрөөр хэлбэл алт сандайлж байсан нь хоосорчээ. Харин алтгүй газрынхан нь азтай үлджээ. Нутаг бэлчээр булаалдаж малчин ардууд эв эвдэрч байна. Нүүдэллэн ирэгсэд малаа алдлаа ч нэхэл дагал болж чадахгүй айж, хулгайч нар завшиж байна. Малчин хүн харж хамгаалах төргүй болжээ. Өмнө зүгийн нутаг гандаж, монголчууд хойш түрэгдэж байна. Бэлчээрийн даац хэтэрснээс хэрэв нэг л зуд болбол бүх малаа алдахад бэлэн олон арван малчин нэг аманд бөөгнөрсөн байна. 

	 

	 

	Ганц зуднаар малынхаа гуравны нэгийг, хүн амынхаа дөрөвний нэгийг алдсан аймаг ч бий. 

	Монголын 40 сая малын 88 хувь нь малчдын 22 хувийг эзэлж байгаа цөөн баячуудад оногддог аж. Бусад нь баячуудын тогооны шавхруу горьдсон барлаг зарц болох нь байна. Тэд юундаа итгэж нутаг усандаа хоргодож буух билээ. Ийнхүү нийслэлийг зорьсон “Их нүүдэл” эцэс төгсгөлгүй хөвөрч байна. Гэхдээ баян малчдыг буруутгаж болохгүй. Тэднийг ч бас аюул дагаж байна. Хэрэв суурь хонь нь цианитаар хордсон голоос уугаад үхчихвэл яана? Ганц хурдан морийг нь хулгайч аваад явчихвал яана? Учир мэдэхгүй хүүхэд нь мал дагаж яваад алтны цооногт унаад үхчихвэл яана? Алт ухаж байгаа хүмүүс хоолгүйдээд малаас нь хулгайлбал яана? Тэд чухам зовлонгийн далайд умбаж, хэдэн малынхаа төлөө залбирч яваа улс. 

	Манай нэртэй сэтгүүлч Ж. Мягмарсүрэн 1996 онд сониндоо “Мал дагавал мал болно" гэж биччихээд коммунистуудын хараалыг барж байсан сан. Тэгэхэд МАХН-ынханд нэг их ард түмнээ өмөөрдөг, малчин удамтай болж харагдах боломж гарсан шүү, зайлуул. Гэтэл түүний үг үнэн болж, одоо бэлчээрийн мал аж ахуй эрхлэгчид ямар ч найдваргүй хөрөнгө адуулагч болжээ. Ядаж хэдэн малаа барьцаалж банкны зээл авъя гэхэд үнэ хүрэхгүй зовоож байна. Бүтэн суурь хонио зараад өвчнөө эмнүүлж дийлэхгүй байна. Хамгийн гол нь 40 сая мал нэг сая малчныг тэжээж дийлэхгүй байгаагаас үзвэл эдийн засгийн үр өгөөж нь юу л бол. Хөдөөд малын тоо, хотод ирж буй ядуусын тоо адил хэмжээгээр өсөж байна. 

	2002 оны зуднаар Говь-Алтай аймаг малынхаа 37 хувийг, хүнийхээ 28 хувийг алдсан байна. Өөрөөр хэлбэл гурван мал тутмын нэг нь дөрвөн хүн тутмын нэг нь байхгүй болжээ. Аль ч аймаг суманд идэх хоол, өмсөх хувцасгүй, гал алдсан, түлээ түлшгүй хүмүүс бараг хадаг болтлоо сэмэрсэн дээвэр туургатай урцанд амьдарч байна. Тэдэнд амьд явах баталгаа ч алга. Мөнхийн ядуусын бүхэл бүтэн арми үүсчээ. 

	Увс аймгаас ирсэн иргэн Ж.: “Манайх олон хүүхэдтэй, өмч хөрөнгө, ажил хөдөлмөргүй ядуучуудын л нэг. Манай дарга нар биднийг нутгаасаа зайлуулахын түүс болж байсан. Улаанбаатарт нүүж очвол хүүхдүүд чинь сургуультай, та хоёр ажил хөдөлмөртэй болж сайхан амьдарна” гэж хуурч ятгаад хот руу явуулсан. Гэтэл хотод ирээд Нарангийн энгэрээс хог түүж хоёр жилийг өнгөрөөлөө, одоо явах газар ч алга, ёстой модоо барьсан гуйлгачин боллоо" гэж доголон нулимстай, гунигтай ярьж билээ. 

	Иймэрхүү аргаар сум орноосоо ядуучуудаа зайлуулдаг дарга нар хаа сайгүй байдаг ажээ. Гэтэл Дарханы Зулзагын голд сайхан амьдарч байсан Л. гэдэг хөгшин нүүдлийн хөл, хулгайчийн хар гарт сүйджээ. Увс аймгаас голдуу нүүж ирсэн нүүдэлчдэд азарга адуу, саалийн арваад үнээгээ алдаад одоо яаж ч болдоггүй хорвоод үхлээ хүлээж сууна гэж байв. Хэнийг нь ч буруутгалтай бил ээ? Их нүүдэл нийслэлтэй хаяа нийлсэн Төв, Сэлэнгэ аймгийн ихэнх нутгийг бүрхжээ. 

	 

	 

	Задарсан улстөрчид ядарсан нутгийнхнаа түшнэ гэлцэнэ

	Улсын зүүн хязгаараас ирэгсэд хотын зүүн талд, баруун хязгаараас ирэгсэд хотын баруун захад суурьшсан байна. Гэтэл улс төрчид нутгийнхнаараа дэмжүүлнэ гэж тойргоо сонгож байна. Нэрээ барсан Т. Ганди, Ц. Шаравдорж хоёр зүүн аймгаас ирсэн нүүдлийнхнийг бараадаж Баянзүрхэд нэр дэвшинэ гэлцэж явна. Төв аймагт хэзээ ч Төв аймгийн уугуул дэвшээд ялахгүй, хүн амын олонх нь Завхан, Говь-Алтайгаас ирэгсэд. Дарханд Увсын гаралтай хүн л ялна. Учир нь Дарханыг тойроод Увсынхан суурьшжээ. 

	Голдуу баруун аймгийнхан суурьшсаар Өвөрхангай Улаанбаатарын хоорондох 400 километр зам дагуу нэг ам метрт 2 хүн оногдож байсан бол одоо 12,2 хүн оногдож 6 дахин өсжээ. 2007 онд Ерөнхий сайд М. Энхболд “Хотжилт, хөгжил, төвлөрөлд чиглэгдсэн төрийн бодлого” гэх ухааны юм яриад сууж байсан. Зүүн аймгуудаас нүүдэл арай бага ч ядуучууд өвөл хаврыг арай ядан өнгөрөөгөөд зундаа дайждаг аж. Бэлчээр муудсанаас Сүхбаатар аймгийн өмнөд сумд бараг хүнгүйдэж, хойд талын сумдад малчид багширчээ. 

	Төв аймгийн Заамар сум, хуучин “Атар", “Нөхөрлөл” сангийн аж ахуйн малчид тариаланчдын 68 хувь нь зэрлэгшсэн алтныхнаас зугтан дүрвэжээ. Борнуур, Жаргалантын тариаланчид 10 гаруй жил зүтгэж байж хүнсний ногоогоо хотын зах зээлд "брэнд” гэгч болгож авсан сан. Тэдний төмсийг ногооны худалдаачид “жинхэнэ монгол төмс, Борнуурын, Жаргалантын төмс” гээд хятад төмснөөс хоёр дахин өндөр үнэтэй зардаг байсан. Харин одоо Жаргалант, Борнуурын төмс гэж бичвэл цианитаар хордсон ногоо байна гээд хэн ч авахгүй. Ногооны ченжүүд танай энд хордлого гарсан хүмүүс авахгүй гэж боож байгаад ногоог нь хямдаар авна. Үүнээс болж хэдэн хүн хоолноосоо салах вэ?

	Сүүлийн үед дарга сайд нар “хүний чанар”-ын талаар их ярих болж. Энэ нь соёл боловсролгүй, ядуу гуйланчдаа өлсгөлөнгөөр тонилгоод “цэвэр ари цусныхан гэдэг шиг” цөөхөн, чадварлаг чинээлэг нэг сая монголыг үлдээж сайхан хөгжиж амьдрах гэсэн “мэргэн бодлого” ч байж мэднэ. Уг нь их цэвэрлэгээг байгалийн шалгарлаар цөөлдөг биш бил үү? Ийнхүү Монголд баян ядуугийн ялгаа гаарч, эрх баригчид нь ядуусаа өлсгөлөнгөөр алах уу, ядуус нь тэднийг төрийн эрхээс зайлуулах уу? гэсэн халз тулаанд ороход бэлэн байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

